
శ్రీస్తవామృతలహరీ 
(1) Shri Gurudevashtakam ॥ (౧) శ్రీగురుదేవాష్టకమ్   ॥

సంసారదావానలలీఢలోక
త్రాణాయ  కారుణ్యఘనాఘనత్వమ్ ।

ప్రాప్తస్య  కల్యాణగుణార్ణవస్య
వన్దే గురోః శ్రీచరణారవిన్దమ్   ॥ ౧॥

మహాప్రభోః  కీర్తననృత్యగీత
వాదిత్రమద్యన్మనసో  రసేన ।

రోమాఞ్చకమ్పాశ్రుతరఙ్గభాజో 
వన్దే గురోః శ్రీచరణారవిన్దమ్   ॥౨॥

శ్రీవిగ్రహారాధననిత్యనానా 
శ‍ృఙ్గారతన్మన్దిరమార్జనాదౌ    ।

యుక్తస్య భక్తాంశ్చ నియుఞ్జతోఽపి
వన్దే గురోః శ్రీచరణారవిన్దమ్   ॥ ౩॥

చతుర్విధశ్రీభగవత్ప్రసాద
స్వాద్వన్నతృప్తాన్ హరిభక్తసఙ్ఘాన్  ।

కృత్వైవ  తృప్తిం భజతః సదైవ
వన్దే గురోః శ్రీచరణారవిన్దమ్   ॥ ౪॥

శ్రీరాధికామాధవయోరపార
మాధుర్యలీలాగుణరూపనామ్నామ్ ।

ప్రతిక్షణాస్వాదనలోలుపస్య
వన్దే గురోః శ్రీచరణారవిన్దమ్   ॥ ౫॥

నికుఞ్జయూనో  రతికేలిసిద్ధ్యై
యాయాలిభిర్యుక్తిరపేక్షణీయా ।

తత్రాతిదాక్ష్యాదతివల్లభస్య 
వన్దే గురోః శ్రీచరణారవిన్దమ్   ॥౬॥

సాక్షాద్ధరిత్వేన  సమస్తశాస్త్రై -
రుక్తస్తథా  భావ్యత ఏవ సద్భిః ।

కిన్తో ప్రభోర్యః  ప్రియ  ఏవ తస్య
వన్దే గురోః శ్రీచరణారవిన్దమ్   ॥ ౭॥

యస్య ప్రసాదాద్భగవత్ప్రసాదో
యస్యాప్రసాదాన్  న గతిః కుతోఽపి ।

ధ్యాయన్ స్తువంస్తస్య  యశస్త్రిసన్ధ్యం 
వన్దే గురోః శ్రీచరణారవిన్దమ్   ॥౮॥

శ్రీమద్గురోరష్టకమేతదుచ్చై    -
ర్బ్రాహ్మే ముహూర్తే పఠతి ప్రయత్నాత్  ।

యస్తేన వృన్దావననాథ  సాక్షాత్
సేవైవ  లభ్యా జుషణోఽన్త ఏవ ॥౯॥

ఇతి శ్రీమద్విశ్వనాథచక్రవర్తివిరచితం    శ్రీగురుదేవాష్టకం   సమ్పూర్ణమ్  ।

శ్రీస్తవామృతలహరీ 
(2) Shri Gurucharanasmaranashtakam ॥ (౨) శ్రీగురుచరణస్మరణాష్టకమ్   ॥

ప్రాతః  శ్రీతులసీనతిః  స్వకరతస్తత్పిణ్డికాలేపనం
తత్సామ్ముఖ్యమథ స్థితిం  స్మృతిరథ స్వస్వామినోః పాదయోః ।

తత్సేవార్థబహుప్రసూనచయనం   నిత్యం స్వయం యస్య తం
శ్రీరాధారమణం  ముదా గురువరం వన్దే నిపత్యావనౌ ॥ ౧॥

మధ్యాహ్నే తు నిజేశపాదకమలధ్యానార్చనాన్నార్పణ
ప్రాదక్షిణానతిస్తుతిప్రణయితా   నృత్యం సతాం సఙ్గతిః  ।

శ్రీమద్భాగవతార్థసీధుమధురాస్వాదః   సదా యస్య తం
శ్రీరాధారమణం  ముదా గురువరం వన్దే నిపత్యావనౌ ॥౨॥

ప్రక్షాల్యాఙ్ఘ్రియుగం   నతిస్తుతిజయం కర్తుం మనోఽత్యుత్సుకం
సాయం గోష్ఠముపాగతం  వనభువో ద్రష్టుం   నిజస్వామినమ్ ।

ప్రేమానన్దభరేణ   నేత్రపుటయోర్ధారా   చిరాద్యస్య తం
శ్రీరాధారమణం  ముదా గురువరం వన్దే నిపత్యావనౌ ॥ ౩॥

రాత్రౌ శ్రీజయదేవపద్యపఠనం  తద్గీతగానం  రసా
స్వాదో భక్తజనైః  కదాచిదభితః సఙ్కీర్తనే నర్తనమ్ ।

రాధాకృష్ణవిలాసకేల్యనుభవాదున్నిద్రతా   యస్య తం
శ్రీరాధారమణం  ముదా గురువరం వన్దే నిపత్యావనౌ ॥ ౪॥

నిన్దేత్యక్షరయోర్ద్వయం   పరిచయం ప్రాప్తం   న యత్కర్ణయోః
సాధూనాం స్తుతిమేవ యః స్వరసనామాస్వాదయత్యన్వహమ్ ।

విశ్వాస్యం జగదేవ యస్య న పునః కుత్రాపి  దోషగ్రహః
శ్రీరాధారమణం  ముదా గురువరం వన్దే నిపత్యావనౌ ॥ ౫॥

యః కోఽప్యస్తు పదాబ్జయోర్నిపతితో  యః స్వీకరోత్యేవ తం
శీఘ్రం  స్వీయకృపాబలేన కురుతే భక్తౌ తు మత్వాస్పదమ్ ।

నిత్యం భక్తిరహస్యశిక్షణవిధిర్యస్య  స్వభృత్యేషు తం
శ్రీరాధారమణం  ముదా గురువరం వన్దే నిపత్యావనౌ ॥౬॥

సర్వాఙ్గైర్నతభృత్యమూర్ధ్ని   కృపయా స్వపాదార్పణం
స్మిత్వా చారు కృపావలోకసుధయా తన్మానసోదాసనమ్ ।

తత్ప్రేమోదయహేతవే స్వపదయోః సేవోపదేశః స్వయం
శ్రీరాధారమణం  ముదా గురువరం వన్దే నిపత్యావనౌ ॥ ౭॥

రాధే ! కృష్ణ ! ఇతి ప్లుతస్వరయుతం  నామామృతం నాథయో-

ర్జిహ్వాగ్రే  నటయన్ నిరన్తరమహో నో వేత్తి వస్తు క్వచిత్ ।
యత్కిఞ్చిద్వ్యవహారసాధకమపి ప్రేమ్నైవ   మగ్నోఽస్తి యః

శ్రీరాధారమణం  ముదా గురువరం వన్దే నిపత్యావనౌ ॥౮॥
త్వత్పాదామ్బుజసీధుసూచకతయా పద్యాష్టకం  సర్వథా

యాతం యత్పరమాణుతాం ప్రభువర  ప్రోద్యత్కృపావారిధే  ।
మచ్చేతోభ్రమరోఽవలమ్బా  తదిదం ప్రాప్యావిలమ్బం  భవత్

సఙ్గం  మఞ్జునికుఞ్జధామ్ని   జుషతాం తత్స్వామినోః సౌరభమ్ ॥౯॥
ఇతి శ్రీమద్విశ్వనాథచక్రవర్తివిరచితం    శ్రీగురుచరణస్మరణాష్టకం   సమ్పూర్ణమ్  ।

శ్రీస్తవామృతలహరీ 
(3) Shri Paramaguruprabhuvarashtakam ॥ (౩) శ్రీపరమగురుప్రభువరాష్టకమ్    ॥

ప్రపన్నజననీవృతి  జ్వలతి సంసృతిర్జ్వాలయా
యదీయనయనోదితాతులకృపాతివృష్టిర్ద్రుతమ్   ।

విధూయ దవథుం కరోత్యమలభక్తివాప్యౌచితీం
స కృష్ణచరణః  ప్రభుః  ప్రదిశతు  స్వపాదామృతమ్ ॥ ౧॥

యదాస్యకమలోదితా వ్రజభువో  మహిమ్నాం తతిః
శ్రుతా  బత విసర్జయేత్పతికలత్రపుత్రాలయాన్    ।

కలిన్దతనయాతటీ  వనకుటీరవాసం నయేత్
స కృష్ణచరణః  ప్రభుః  ప్రదిశతు  స్వపాదామృతమ్ ॥౨॥

వ్రజామ్బుజదృశాం  కథం భవతి భావభూమా కథం
భవేదనుగతిః కథం కిమిహ సాధనం కోఽధికృత్ ।

ఇతి స్ఫుటమవైతి  కో యదుపదేశభాగ్యం వినా
స కృష్ణచరణః  ప్రభుః  ప్రదిశతు  స్వపాదామృతమ్ ॥ ౩॥

తపస్వియతికర్మిణాం సదసి తార్కికానాం తథా
ప్రతిస్వమతవైదుషీప్రకటనోఢగర్వశ్రియామ్     ।

విరాజతి రవిర్యథా తమసి యః స్వభక్త్యోజసా
స కృష్ణచరణః  ప్రభుః  ప్రదిశతు  స్వపాదామృతమ్ ॥ ౪॥

కిమద్య పరిధాస్యతే కిమథ భోజ్యతే రాధయా
సమం మదనమోహనో మదనకోటినిమజ్జితః  ।

ఇతీష్టవరివస్యయా  నయతియోఽష్టయామాన్  సదా
స కృష్ణచరణః  ప్రభుః  ప్రదిశతు  స్వపాదామృతమ్ ॥ ౫॥

మృదఙ్గకరతాలికామధురకీర్తనే  నర్తయన్
జనాన్ సుకృతినో నటన్ స్వయమపి ప్రమోదామ్బుధౌ  ।

శ్రీస్తవామృతలహరీ 

నిమజ్జతి  దృగమ్బుభిఃపులకసఙ్కులఃస్నాతి యః
స కృష్ణచరణః  ప్రభుః  ప్రదిశతు  స్వపాదామృతమ్ ॥౬॥

సమం భగవతో జనైః  ప్రవరభక్తిశాస్త్రోదితం 
రసం సురసయన్ముహుః పరిజనాంశ్చ యః స్వాదయన్ ।

స్వశిష్యశతవేష్టితో  జయతి చక్రవర్త్యాఖ్యయా
స కృష్ణచరణః  ప్రభుః  ప్రదిశతు  స్వపాదామృతమ్ ॥ ౭॥

స్థితిః  సురసరిత్తటే మదనమోహనో జీవనం
స్పృహా రసికసఙ్గమే  చతురిమా జనోద్ధారణే  ।

ఘృణా విషయిషు క్షమా ఝటితి యస్య చానువ్రజే
స కృష్ణచరణః  ప్రభుః  ప్రదిశతు  స్వపాదామృతమ్ ॥౮॥

ఇదం ప్రభువరాష్టకం   పఠతి యస్తదీయో జన-
స్తదఙ్ఘ్రికమలేష్టధీః   స ఖలు రఙ్గవత్ప్రేమభాక్  ।

విలాసభృతమఞ్జుల్యాల్యతికృపైకపాత్రీభవన్  
నికుఞ్జనిలయాధిపావచిరమేవ  తౌ సేవతే ॥౯॥

ఇతి శ్రీమద్విశ్వనాథచక్రవర్తివిరచితం    శ్రీశ్రీపరమగురుప్రభువరాష్టకం     సమ్పూర్ణమ్  ।

శ్రీస్తవామృతలహరీ 
(4) Shri Ganganarayanadevashtakam ॥ (౪) శ్రీగఙ్గానారాయణదేవాష్టకమ్    ॥

కులస్థితాన్  కర్మిణ ఉద్దిధీర్షు  -

ర్గఙ్గైవ   యస్మిన్ కృపయావిశేష ।
శ్రీచక్రవర్తీ    దయతాం స గఙ్గా

నారాయణః ప్రేమరసామ్బుధిర్మామ్  ॥ ౧॥
నరోత్తమో భక్త్యవతార ఏవ

యస్మిన్ స్వభక్తిం నిదధౌ ముదైవ  ।
శ్రీచక్రవర్తీ    దయతాం స గఙ్గా

నారాయణః ప్రేమరసామ్బుధిర్మామ్  ॥౨॥
వృన్దావనే  యస్య యశః ప్రసిద్ధం 

అద్యాపి గీయతే సతాం సదఃసు ।
శ్రీచక్రవర్తీ    దయతాం స గఙ్గా

నారాయణః ప్రేమరసామ్బుధిర్మామ్  ॥ ౩॥
శ్రీగోవిన్దదేవద్విభుజత్వశంసి 

శ్రుతిం  వదన్ సద్విపదం నిరాస్థత్  ।
శ్రీచక్రవర్తీ    దయతాం స గఙ్గా

నారాయణః ప్రేమరసామ్బుధిర్మామ్  ॥ ౪॥
సౌశీల్యయుక్తో గుణరత్నరాశిః

పాణ్డిత్యసారః  ప్రతిభావివస్వాన్  ।
శ్రీచక్రవర్తీ    దయతాం స గఙ్గా

నారాయణః ప్రేమరసామ్బుధిర్మామ్  ॥ ౫॥
జనాన్ కృపాదృష్టిభిరేవ  సద్యః

ప్రపద్యమానాన్  స్వపదేఽకరోద్యః ।

శ్రీస్తవామృతలహరీ 

శ్రీచక్రవర్తీ    దయతాం స గఙ్గా
నారాయణః ప్రేమరసామ్బుధిర్మామ్  ॥౬॥

లోకే ప్రభుత్వం  స్థిరభక్తియోగం 
యస్మై  స్వయం గౌరహరిర్వ్యతానీత్ ।

శ్రీచక్రవర్తీ    దయతాం స గఙ్గా
నారాయణః ప్రేమరసామ్బుధిర్మామ్  ॥ ౭॥

వృన్దావనీయాతిరహస్యభక్తేర్జ్ఞానం 
వినా యః న కుతోఽపి సిద్ధ్యేత్  ।

శ్రీచక్రవర్తీ    దయతాం స గఙ్గా
నారాయణః ప్రేమరసామ్బుధిర్మామ్  ॥౮॥

విశ్రమ్భవాన్  యశ్చరణేషు
గఙ్గానారాయణప్రేమామ్బురాశేః   ।

ఏతత్పఠేదష్టకమేకచిత్తః
స తత్పరీవారపదం ప్రయాతి  ॥౯॥

ఇతి శ్రీమద్విశ్వనాథచక్రవర్తివిరచితం    శ్రీశ్రీగఙ్గానారాయణదేవాష్టకం     సమ్పూర్ణమ్  ॥

శ్రీస్తవామృతలహరీ 
(5) Shri Narottamashtakam ॥ (౫) శ్రీనరోత్తమాష్టకమ్   ॥

శ్రీకృష్ణనామామృతవర్షివక్త్ర  
చన్ద్రప్రభాధ్వస్తతమోభరాయ   ।

గౌరాఙ్గదేవానుచరాయ  తస్మై
నమో నమః శ్రీలనరోత్తమాయ  ॥ ౧॥

సఙ్కీర్తనానన్దజమన్దహాస్య 
దన్తద్యుతిద్యోతితదిఙ్ముఖాయ ।

స్వేదాశ్రుధారాస్నపితాయ  తస్మై
నమో నమః శ్రీలనరోత్తమాయ  ॥౨॥

మృదఙ్గనాదశ్రుతిమాత్రచఞ్చత్  
పదామ్బుజామన్దమనోహరాయ  ।

సద్యః సముద్యత్పులకాయ తస్మై
నమో నమః శ్రీలనరోత్తమాయ  ॥ ౩॥

గన్ధర్వగర్వక్షపణస్వలాస్య
విస్మాపితాశేషకృతివ్రజాయ  ।

స్వసృష్టగానప్రథితాయ   తస్మై
నమో నమః శ్రీలనరోత్తమాయ  ॥ ౪॥

ఆనన్దమూర్చ్ఛావనిపాతభాత
ధూలీభరాలఙ్కృతవిగ్రహాయ  ।

యద్దర్శనం  భాగ్యభరేణ తస్మై
నమో నమః శ్రీలనరోత్తమాయ  ॥ ౫॥

స్థలే  స్థలే  యస్య కృపాప్రపాభిః
కృష్ణాన్యతృష్ణా  జనసంహతీనామ్ ।

శ్రీస్తవామృతలహరీ 

నిర్మూలితా ఏవ భవన్తి తస్మై
నమో నమః శ్రీలనరోత్తమాయ  ॥౬॥

యద్భక్తినిష్ఠా పలరేఖికేవ
స్పర్శః పునః స్పర్శమణీవ యస్య ।

ప్రామాణ్యమేవం  శ్రుతివద్యదీయం
తస్మై  నమః శ్రీలనరోత్తమాయ  ॥ ౭॥

మూర్తైవ  భక్తిః కిమయం కిమేష
వైరాగ్యసారస్తనుమాన్  నృలోకే ।

సమ్భావ్యతే యః కృతిభిః సదైవ
తస్మై  నమః శ్రీలనరోత్తమాయ  ॥౮॥

రాజన్మృదఙ్గకరతాలకలాభిరామం
గౌరాఙ్గగానమధుపానభరాభిరామమ్  ।

శ్రీమన్నరోత్తమపదామ్బుజమఞ్జునృత్యం 
భృత్యం కృతార్థయతు  మాం ఫలితేష్టకృత్యమ్  ॥౯॥

ఇతి శ్రీమద్విశ్వనాథచక్రవర్తివిరచితం    శ్రీనరోత్తమాష్టకం   సమ్పూర్ణమ్  ।

శ్రీస్తవామృతలహరీ 
(6) Shri Lokanathaprabhuvarashtakam ॥ (౬) శ్రీలోకనాథప్రభువరాష్టకమ్    ॥

యః కృష్ణచైతన్యకృపైకవిత్త   -
స్తత్ప్రేమహేమాభరణాఢ్యచిత్తః ।

నిపత్య భూమౌ సతతం నమామ-

స్తం లోకనాథం ప్రభుమాశ్రయామః   ॥ ౧॥
యోలబ్ధవృన్దావననిత్యవాసః 

పరిస్ఫురత్కృష్ణవిలాసరాసః  ।
స్వాచారచర్యసతతావిరామ-

స్తం లోకనాథం ప్రభుమాశ్రయామః   ॥౨॥
సదోల్లసద్భాగవతానురక్త్యా

యః కృష్ణరాధాశ్రవణాదిభక్త్యా   ।
అయాతయామీకృతసర్వయామ-

స్తం లోకనాథం ప్రభుమాశ్రయామః   ॥ ౩॥
వృన్దావనాధీశపదాబ్జసేవా 

స్వాదేఽనుమజ్జన్తి   న హన్త కే వా ।
యస్తేష్వపి శ్లాఘాతమోఽభిరామ -

స్తం లోకనాథం ప్రభుమాశ్రయామః   ॥ ౪॥
యః కృష్ణలీలారస  ఏవ లోకాన్

అనున్ముఖాన్వీక్ష్య బిభర్తి శోకాన్ ।
స్వయం తదాస్వాదనమాత్రకామ -

స్తం లోకనాథం ప్రభుమాశ్రయామః   ॥ ౫॥
కృపాబలం యస్య వివేద కశ్చిత్

నరోత్తమో నామ మహాన్విపశ్చిత్ ।

శ్రీస్తవామృతలహరీ 

యస్య ప్రథీయాన్విషయోపరామ -

స్తం లోకనాథం ప్రభుమాశ్రయామః   ॥౬॥
రాగానుగావర్త్మని యత్ప్రసాదా-

ద్విశన్త్యావిజ్ఞా అపి నిర్విషాదాః ।
జనే కృతాగస్యపి యస్త్వవామ-

స్తం లోకనాథం ప్రభుమాశ్రయామః   ॥ ౭॥
యద్దాసదాసానుదాసదాసాః

వయ్హం  భవామః ఫలితాభిలాషాః ।
యదీయతాయాం సహసా విశామ-

స్తం లోకనాథం ప్రభుమాశ్రయామః   ॥౮॥
శ్రీలోకనాథాష్టకమత్యుదారం 

భక్త్యా పఠేద్యః పురుషార్థసారమ్  ।
స మఞ్జులాలీపదవీం  ప్రపద్య

శ్రీరాధికాం  సేవత ఏవ సద్యః ॥౯॥
సోఽయం శ్రీలోకనాథః  స్ఫురతు పురుకృపారశ్మిభిః స్వైః  సముద్యన్

ఉద్ధృత్యోద్ధృత్య   యో నః ప్రచురతమతమః  కూపతో దీపితాభిః ।
దృగ్భిః స్వప్రేమవీథ్యా  దిశమదిశదహోయాం శ్రితా  దివ్యలీలా

రత్నాఢ్యం విన్దమానా  వయమపి నిభృతం శ్రీలగోవర్ధనం   స్మః ॥ ౧౦॥
ఇతి శ్రీమద్విశ్వనాథచక్రవర్తివిరచితం    శ్రీశ్రీలోకనాథప్రభువరాష్టకం     సమ్పూర్ణమ్  ॥

శ్రీస్తవామృతలహరీ 
(7) Shri Shachinandanavijayashtakam ॥ (౭) శ్రీశచీనన్దనవిజయాష్టకమ్    ॥

గదాధర యదా పరః స కిల కశ్చనాలోకితో
మయా శ్రితగయాధ్వనా  మధురమూర్తిరేకస్తదా ।

నవామ్బుద ఇవ బ్రువన్  ధృతనవామ్బుదో నేత్రయో -

ర్లుఠన్  భువి నిరుద్ధవాగ్విజయతే  శచీనన్దనః  ॥ ౧॥
అలక్షితచరీం హరీత్యుదితమాత్రతః  కిం దశాం

అసావతిబుధాగ్రణీరతులకమ్పసమ్పాదికామ్  ।
వ్రజన్నహహ  మోదతే న పునరత్ర శాస్త్రేష్వితి

స్వశిష్యగణవేష్టితో  విజయతే శచీనన్దనః  ॥౨॥
హా హా కిమిదముచ్యతే పఠ పఠాత్ర కృష్ణం  ముహు-

ర్వినా తమిహ సాధుతాం దధతి కిం బుధా ధాతవః ।
ప్రసిద్ధ  ఇహ వర్ణసఙ్ఘటితసమ్యగామ్నాయకః 

స్వనామ్ని యదితి బ్రువన్విజయతే  శచీనన్దనః  ॥ ౩॥
నవామ్బుజదలే యదీక్షణసవర్ణతాదీర్ఘతే 

సదా స్వహృది భావ్యతాం సపది సాధ్యతాం తత్పదమ్ ।
స పాఠయతి విస్మితాన్ స్మితముఖః స్వశిష్యానితి

ప్రతిప్రకరణం   ప్రభుర్విజయతే  శచీనన్దనః  ॥ ౪॥
క్వ యాని కరవాణి కిం క్వ ను మయాహరిర్లభ్యతాం

తముద్దిశతు  కః సఖే కథయ కః ప్రపద్యేత  మామ్ ।
ఇతి ద్రవతి  ఘూర్ణతే  కలితభక్తకణ్ఠః  శుచా
సమూర్చ్ఛయతి మాతరం విజయతే శచీనన్దనః  ॥ ౫॥

స్మరార్బుదదురాపయా తనురుచిచ్ఛటాచ్ఛాయయా
తమః కలితమఃకృతం నిఖిలమేవ నిర్మూలయన్ ।

నృణాం నయనసౌభగం దివిషదాం ముఖైస్తారయన్
లసన్నధిధరః ప్రభుర్విజయతే  శచీనన్దనః  ॥౬॥

అయం కనకభూధరః ప్రణయరత్నముచ్చైః   కిరన్
కృపాతురతయా వ్రజన్నభవదత్ర  విశ్వమ్భరః ।

యదక్షి పథసఞ్చరత్సురధునీప్రవాహైర్నిజం 
పరం చ జగదార్ద్రయన్విజయతే  శచీనన్దనః  ॥ ౭॥

గతోఽస్మి మధురాం మమ ప్రియతమా  విశాఖా సఖీ
గతా ను బత కిం దశాం వద కథం ను వేదాని తామ్ ।

ఇతీవ స నిజేచ్ఛయా వ్రజపతేః  సుతః ప్రాపిత -
స్తదీయరసచర్వణాం విజయతే శచీనన్దనః  ॥౮॥

ఇదం పఠతియోఽష్టకం  గుణనిధే శచీనన్దన
ప్రభో  తవ పదామ్బుజే స్ఫురదమన్దవిశ్రమ్భవాన్   ।

తముజ్జ్వలమతిం  నిజప్రణయరూపవర్గానుగం 
విధాయ నిజధామని ద్రుతమురీకురుష్వ  స్వయమ్ ॥౯॥

ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  
శ్రీశచీనన్దనవిజయాష్టకం    సమ్పూర్ణమ్  ।

శ్రీస్తవామృతలహరీ 
(8) Shri Manmahaprabhorashtakam Athava Shrisvarupacharitamritam ॥ (౮)

శ్రీమన్మహాప్రభోరష్టకమ్    అథవా శ్రీస్వరూపచరితామృతమ్  ॥

స్వరూప ! భవతో భవత్వయమితి స్మితస్నిగ్ధయా
గిరైవ  రఘునాథముత్పులకిగాత్రముల్లాసయన్   ।

రహస్యుపదిశన్ నిజప్రణయగూఢముద్రాం   స్వయం
విరాజతు చిరాయ మే హృది స గౌరచన్ద్రః  ప్రభుః  ॥ ౧॥

స్వరూప !మమ హృద్వ్రణం బత వివేద రూపః కథం
లిలేఖ యదయం పఠ త్వమపి తాలపత్రేఽక్షరమ్  ।

ఇతి ప్రణయవేల్లితం   విదధదాశు రూపాన్తరం
విరాజతు చిరాయ మే హృది స గౌరచన్ద్రః  ప్రభుః  ॥౨॥

స్వరూప ! పరకీయసత్ప్రవరవస్తునాశేచ్ఛతాం
దధజ్జన  ఇహ త్వయా పరిచితో న వేతీక్షయమ్ ।

సనాతనముదిత్య విస్మితముఖం మహావిస్మితం
విరాజతు చిరాయ మే హృది స గౌరచన్ద్రః  ప్రభుః  ॥ ౩॥

స్వరూప !హరినామ యజ్ జగదఘోషయం తేన కిం
న వాచయితుమప్యథాశకమిమం శివానన్దజమ్  ।

ఇతి స్వపదలేహనైః  శిశుమచీకరన్ యః కవిం
విరాజతు చిరాయ మే హృది స గౌరచన్ద్రః  ప్రభుః  ॥ ౪॥

స్వరూప ! రసరీతిరమ్బుజదృశాం వ్రజే  భణ్యతాం
ఘనప్రణయమానజా  శ్రుతియుగం  మమోత్కణ్ఠతే  ।

రమా యదిహ మానినీ తదపి లోకయేతి బ్రువన్
విరాజతు చిరాయ మే హృది స గౌరచన్ద్రః  ప్రభుః  ॥ ౫॥

స్వరూప ! రసమన్దిరం  భవసి మన్ముదామాస్పదం

త్వమత్ర పురుషోత్తమే వ్రజభువీవ  మే వర్తసే ।
ఇతి స్వపరిరమ్భణైః  పులకినం వ్యధాత్తం చ యో
విరాజతు చిరాయ మే హృది స గౌరచన్ద్రః  ప్రభుః  ॥౬॥

స్వరూప ! కిమపీక్షితం క్వ ను విభో నిశి స్వప్నతః
ప్రభో  కథయ కిం ను తన్నవయువా వరామ్భోధరః ।

వ్యధాత్కిమయమీక్ష్యతే కిము న హీత్యగాత్తాం దశాం
విరాజతు చిరాయ మే హృది స గౌరచన్ద్రః  ప్రభుః  ॥ ౭॥

స్వరూప !మమ నేత్రయోః  పురత ఏవ కృష్ణో హసన్న్
ఉపైతి  న కరగ్రహం  బత దదాతి హా కిం సఖే ।

ఇతి స్ఖలతి  ధావతి శ్వసితి ఘూర్ణతే  యః సదా
విరాజతు చిరాయ మే హృది స గౌరచన్ద్రః  ప్రభుః  ॥౮॥

స్వరూపచరితామృతం కిల మహాప్రభోరష్టకం 
రహస్యతమమద్భుతం పఠతి యః కృతీ ప్రత్యహమ్  ।

స్వరూపపరివారతాం నయతి తం శచీనన్దనో
ఘనప్రణయమాధురీం  స్వపదయోః సమాత్వాదయన్ ॥౯॥

ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  
శ్రీమహాప్రభోరష్టకం    సమ్పూర్ణమ్  ।

శ్రీస్తవామృతలహరీ 
(9) Shri Svapnavilasamritashtakam ॥ (౯) శ్రీస్వప్నవిలాసామృతాష్టకమ్   ॥

ప్రియే  ! స్వప్నే దృష్టా సరిదినసుతేవాత్ర పులినం
యథా వృన్దారణ్యే  నటనపటవస్తత్ర బహవః ।

మృదఙ్గాద్యం  వాద్యం వివిధమిహ కశ్చిద్ద్విజమణిః
స విద్యుద్గౌరాఙ్గః   క్షిపతి జగతీం ప్రేమజలధౌ  ॥ ౧॥

కదాచిత్కృష్ణేతి  ప్రలపతి  రుదన్ కర్హిచిదసౌ
క్వ రాధే హా హేతి శ్వసితి పతతి ప్రోఞ్ఝతి   ధృతిమ్ ।

నటత్యుల్లాసేన  క్వచిదపి గణైః  స్వైః  ప్రణయిభి -
స్తృణాదిబ్రహ్మాన్తం  జగదతితరాం రోదయతి సః ॥౨॥

తతో బుద్ధిర్భ్రాన్తా  మమ సమజని ప్రేక్ష్య  కిమహో
భవేత్సోఽయం కాన్తః కిమయమహమేవాస్మి న పరః ।

అహం చేత్క్వ ప్రేయాన్మమ  స కిల చేత్క్వాహమితి మే
భ్రమో  భూయోభూయానభవదథ నిద్రాం  గతవతీ ॥ ౩॥

ప్రియే  ! దృష్ట్వా  తాస్తాః కుతుకిని మయా దర్శితచరీ
రమేశాద్యా మూర్తీర్న ఖలు భవతీ విస్మయమగాత్ ।

కథం విప్రో విస్మాపయితుమశకత్త్వాం తవ కథం
తథా భ్రాన్తిం   ధత్తే స హి భవతి కో హన్త కిమిదమ్ ॥ ౪॥

ఇతి ప్రోచ్య  ప్రేష్ఠాం   క్షణమథ పరామృష్య రమణో
హసన్నాకూతజ్ఞం  వ్యనుదదథ తం కౌస్తుభమణిమ్ ।

తథా దీప్తం తేనే సపది స యథా దృష్టమివ  త-
ద్విలాసానాం లక్ష్మం స్థిరచరగణైః   సర్వమభవత్ ॥ ౫॥

విభావ్యాథ ప్రోచే  ప్రియతమ  మయా జ్ఞాతమఖిలం
తవాకూతం యత్త్వం స్మితమతనుథాస్తత్త్వమసి  సః ।

స్ఫుటం యన్ నావదీర్యదభిమతిరత్రాప్యహమితి
స్ఫురన్తీ మే తస్మాదహమపి స ఏవేత్యనుమిమే ॥౬॥

యదప్యస్మాకీనం రతిపదమిదం కౌస్తుభమణిం
ప్రదీప్యాత్రైవాదీదృశదఖిలజీవానపి   భవాన్ ।

స్వశక్త్యావిర్భూయ స్వమఖిలవిలాసం ప్రతిజనం
నిగద్య ప్రేమాబ్ధౌ  పునరపి తదాధాస్యసి జగత్ ॥ ౭॥

యదుక్తం గర్గేణ  వ్రజపతిసమక్షం  శ్రుతివిదా
భవేత్పీతో వర్ణః  క్వచిదపి తవైతన్  న హి మృషా ।

అతః స్వప్నః సత్యో మమ చ న తదా భ్రాన్తిరభవత్ 
త్వమేవాసౌ సాక్షాదిహ యదనుభూతోఽసి తదృతమ్ ॥౮॥

పిబేద్యస్య స్వప్నామృతమిదమహో చిత్తమధుపః
స సన్దేహస్వప్నాత్త్వరితమిహ  జాగర్తి సుమతిః ।

అవాప్తశ్చైతన్యం  ప్రణయజలధౌ  ఖేలతి యతో
భృశం ధత్తే తస్మిన్నతులకరుణాం కుఞ్జనృపతిః  ॥౯॥

ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  
శ్రీస్వప్నవిలాసామృతాష్టకం   సమ్పూర్ణమ్  ।

శ్రీస్తవామృతలహరీ 
(10) Shri Gopaladevashtakam ॥ (౧౦) శ్రీగోపాలదేవాష్టకమ్   ॥

మధురమృదులచిత్తః ప్రేమమాత్రైకవిత్తః 
స్వజనరచితవేషః ప్రాప్తశోభావిశేషః   ।

వివిధమణిమయాలఙ్కారవాన్ సర్వకాలం
స్ఫురతు హృది స ఏవ శ్రీలగోపాలదేవః  ॥ ౧॥

నిరుపమగుణరూపః సర్వమాధుర్యభూపః
శ్రితతనురుచిదాస్యః  కోటిచన్ద్రస్తుతాస్యః  ।

అమృతవిజయిహాస్యః ప్రోచ్ఛలచ్చిల్లిలాస్యః 
స్ఫురతు హృది స ఏవ శ్రీలగోపాలదేవః  ॥౨॥

ధృతనవపరభాగః సవ్యహస్తస్థితాగః
ప్రకటితనిజకక్షః  ప్రాప్తలావణ్యలక్షః   ।

కృతనిజజనరక్షః ప్రేమవిస్తారదక్షః
స్ఫురతు హృది స ఏవ శ్రీలగోపాలదేవః  ॥ ౩॥

క్రమవలదనురాగస్వప్రియాపాఙ్గభాగ  
ధ్వనితరసవిలాసజ్ఞానవిజ్ఞాపిహాసః   ।

స్మృతరతిపతియాగః ప్రీతిహంసీతడాగః
స్ఫురతు హృది స ఏవ శ్రీలగోపాలదేవః  ॥ ౪॥

మధురిమభరమగ్నే భాత్యసవ్యేఽవలగ్నే
త్రివలిరలసవత్త్వాత్యస్య  పుష్టానతత్వాత్  ।

ఇతరత ఇహ తస్యా మారరేఖేవ రస్యా
స్ఫురతు హృది స ఏవ శ్రీలగోపాలదేవః  ॥ ౫॥

వహతి వలితహర్షం  వాహయంశ్చానువర్షం
భజతి చ సగణం స్వం భోజయన్యోఽర్పయన్ స్వమ్ ।

గిరిముకుటమణిం శ్రీదామవన్మిత్రతాశ్రీః  
స్ఫురతు హృది స ఏవ శ్రీలగోపాలదేవః  ॥౬॥

అధిధరమనురాగం మాధవేన్ద్రస్య  తన్వం-
స్తదమలహృదయోత్థాం  ప్రేమసేవాం  వివృణ్వన్ ।

ప్రకటితనిజశక్త్యా  వల్లభాచార్యభక్త్యా
స్ఫురతు హృది స ఏవ శ్రీలగోపాలదేవః  ॥ ౭॥

ప్రతిదినమధునాపి  ప్రేక్ష్యతే  సర్వదాపి
ప్రణయసురసచర్యా  యస్య వర్యా సపర్యా ।

గణయతు కతి భోగాన్ కః కృతీ తత్ప్రయోగాన్
స్ఫురతు హృది స ఏవ శ్రీలగోపాలదేవః  ॥౮॥

గిరిధరవరదేవస్యాష్టకేనేమమేవ
స్మరతి నిశి దినే వాయో గృహే వా వనే వా ।

అకుటిలహృదయస్య ప్రేమదత్వేన  తస్య
స్ఫురతు హృది స ఏవ శ్రీలగోపాలదేవః  ॥౯॥

ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  
శ్రీగోపాలదేవాష్టకం   సమ్పూర్ణమ్  ।

శ్రీస్తవామృతలహరీ 
(11) Shri Madanagopalashtakam ॥ (౧౧) శ్రీమదనగోపాలాష్టకమ్   ॥

మృదుతలారుణ్యజితరుచిరదరదప్రభం
కులిశకఞ్జారిదరకలసఝషచిహ్నితమ్  ।

హృది మమాధాయ నిజచరణసరసీరుహం
మదనగోపాల ! నిజసదనమను రక్ష మామ్ ॥ ౧॥

ముఖరమఞ్జీరనఖశిశిరకిఋణావలీ
విమలమాలాభిరనుపదముదితకాన్తిభిః ।

శ్రవణనేత్రశ్వసనపథసుఖద   నాథ హే
మదనగోపాల ! నిజసదనమను రక్ష మామ్ ॥౨॥

మణిమయోష్ణీషదరకుటిలిమణిలోచనో -

చ్చలనచాతుర్యచితలవణిమణిగణ్డయోః  ।
కనకతాటఙ్కరుచిమధురిమణి మజ్జయన్

మదనగోపాల ! నిజసదనమను రక్ష మామ్ ॥ ౩॥
అధరశోణిమ్ని దరహసితసితిమార్చితే

విజితమాణిక్యరదకిరణగణమణ్డితే  ।
నిహితవంశీక జనదురవగమలీల హే

మదనగోపాల ! నిజసదనమను రక్ష మామ్ ॥ ౪॥
పదకహారాలిపదకటకనటకిఙ్కిణీ

వలయ తాటఙ్కముఖనిఖిలమణిభూషణైః  ।
కలితనవ్యాభ నిజతనురుచిభూషితై -
ర్మదనగోపాల ! నిజసదనమను రక్ష మామ్ ॥ ౫॥

ఉడుపకోటీకదనవదనరుచిపల్లవై  -
ర్మదనకోటీమథననఖరకరకన్దలైః   ।

ద్యుతరుకోటీసదనసదయనయనేక్షణై -
ర్మదనగోపాల ! నిజసదనమను రక్ష మామ్ ॥౬॥

కృతనరాకారభవముఖవిబుధసేవిత !

ద్యుతిసుధాసార !పురుకరుణ ! కమపి క్షితౌ ।
ప్రకటయన్  ప్రేమభరమధికృతసనాతనం

మదనగోపాల ! నిజసదనమను రక్ష మామ్ ॥ ౭॥
తరణిజాతీరభువి తరణికరవారక
ప్రియకషణ్డాస్థమణిసదనమహితస్థితే     !

లలితయా సార్ధమనుపదరమిత  !రాధయా
మదనగోపాల ! నిజసదనమను రక్ష మామ్ ॥౮॥
మదనగోపాల ! తవ సరసమిదమష్టకం

పఠతి యః సాయమతిసరలమతిరాశు తమ్ ।
స్వచరణామ్భోజరతిరససరసి మజ్జయన్

మదనగోపాల ! నిజసదనమను రక్ష మామ్ ॥౯॥
ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  

శ్రీమదనగోపాలాష్టకం   సమ్పూర్ణమ్  ।

శ్రీస్తవామృతలహరీ 
(12) Shri Govindadevashtakam ॥ (౧౨) శ్రీగోవిన్దదేవాష్టకమ్    ॥

జామ్బూనదోష్ణీషవిరాజిముక్తా
మాలామణిద్యోతిశిఖణ్డకస్య  ।

భఙ్గ్యా  నృణాం లోలుపయన్ దృశః శ్రీ
గోవిన్దదేవః  శరణం మమాస్తు ॥ ౧॥

కపోలయోః కుణ్డలలాస్యహాస్య -
చ్ఛవిచ్ఛిటాచుమ్బితయోర్యుగేన ।

సంమోహయన్ సమ్భజతాం ధియః శ్రీ
గోవిన్దదేవః  శరణం మమాస్తు ॥౨॥

స్వప్రేయసీలోచనకోణశీధు
ప్రాప్త్యై   పురోవర్తి జనేక్షణేన ।

భావం కమప్యుద్గమయన్  బుధానాం
గోవిన్దదేవః  శరణం మమాస్తు ॥ ౩॥

వామప్రగణ్డార్పితగణ్డభాస్వత్  
తాటఙ్కలోలాలకకాన్తిసిక్తైః  ।

భ్రూవల్గనైరున్మదయన్    కులస్త్రీ -
ర్గోవిన్దదేవః   శరణం మమాస్తు ॥ ౪॥

దూరే స్థితాస్తా  మురలీనినాదైః
స్వసౌరభైర్ముద్రితకర్ణపాలీః    ।

నాసారుధో హృద్గత  ఏవ కర్షన్
గోవిన్దదేవః  శరణం మమాస్తు ॥ ౫॥

నవీనలావణ్యభరైః  క్షితౌ శ్రీ
రూపానురాగామ్బునిధిప్రకాశైః   ।

సతశ్చమత్కారవతః ప్రకుర్వన్
గోవిన్దదేవః  శరణం మమాస్తు ॥౬॥

కల్పద్రుమాధోమణిమన్దిరాన్తః 
శ్రీయోగపీఠామ్బురుహాస్యయా  స్వమ్ ।

ఉపాసయంస్తత్రవిదోఽపి  మన్త్రై -
ర్గోవిన్దదేవః   శరణం మమాస్తు ॥ ౭॥

మహాభిషేకక్షణసర్వవాసోఽ
లఙ్కృత్యఙ్గీకరణోచ్ఛలన్త్యా  ।

సర్వాఙ్గభాసాకులయంస్త్రిలోకీం 
గోవిన్దదేవః  శరణం మమాస్తు ॥౮॥

గోవిన్దదేవాష్టకమేతదుచ్చైః  
పఠేత్తదీయాఙ్ఘ్రినివిష్టవీర్యః   ।

తం మజ్జయన్నేవ  కృపాప్రవాహై  -

ర్గోవిన్దదేవః   శరణం మమాస్తు ॥౯॥
ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  

శ్రీగోవిన్దదేవాష్టకం    సమ్పూర్ణమ్  ।

శ్రీస్తవామృతలహరీ 
(13) Shri Gopinathadevashtakam ॥ (౧౩) శ్రీగోపినాథదేవాష్టకమ్   ॥

ఆస్యే హాస్యం తత్ర మాధ్వీకమస్మిన్
వంశీ తస్యాం నాదపీయూషసిన్ధుః  ।

తద్వీచీభిర్మజ్జయన్  భాతి గోపీ-
ర్గోపీనాథః  పీనవక్షా గతిర్నః ॥ ౧॥

శోణోష్ణీషభ్రాజిముక్తాస్రజోద్యత్  
పిఞ్ఛోత్తంసస్పన్దనేనాపి  నూనమ్ ।

హృన్నేత్రాలీవృత్తిరత్నాని  ముఞ్చన్
గోపీనాథః పీనవక్షా గతిర్నః ॥౨॥

బిభ్రద్వాసః  పీతమూరూరుకాన్త్యా
శ్లీష్టం   భాస్వత్కిఙ్కిణీకం నితమ్బే ।

సవ్యాభీరీచుమ్బితప్రాన్తబాహు  -

ర్గోపీనాథః  పీనవక్షా గతిర్నః ॥ ౩॥
గుఞ్జాముక్తారత్నగాఙ్గేయహారై   -
ర్మాల్యైః  కణ్ఠే లమ్బమానైః  క్రమేణ  ।

పీతోదఞ్చత్కఞ్చుకేనాఞ్చితశ్రీ -
ర్గోపీనాథః  పీనవక్షా గతిర్నః ॥ ౪॥

శ్వతోష్ణీషః  శ్వేతసుశ్లోకధౌతః
సుశ్వేతస్రక్ద్విత్రశః    శ్వేతభూషః ।

చుమ్బన్ శర్యామఙ్గలారాత్రికే   హృ-
ద్గోపీనాథః  పీనవక్షా గతిర్నః ॥ ౫॥

శ్రీవత్సశ్రీకౌస్తుభోద్భిన్నరోమ్ణాం  
వర్ణైః  శ్రీమాన్  యశ్చతుర్భిః సదేష్టః  ।

దృష్టః  ప్రేమ్ణైవాతిధన్యైరనన్యై    -
ర్గోపీనాథః  పీనవక్షా గతిర్నః ॥౬॥

తాపిఞ్ఛః కిం హేమవల్లీయుగాన్తః
పార్శ్వద్వన్ద్వోద్ద్యోతివిద్యుద్ఘనః    కిమ్ ।

కిం వా మధ్యే రాధయోః శ్యామలేన్దు -

ర్గోపీనాథః  పీనవక్షా గతిర్నః ॥ ౭॥
శ్రీజాహ్నవ్యా  మూర్తిమాన్ ప్రేమపుఞ్జో

దీనానాథాన్ దర్శయన్ స్వం ప్రసీదన్  ।
పుష్ణన్  దేవాలభ్యఫేలాసుధాభి-
ర్గోపీనాథః  పీనవక్షా గతిర్నః ॥౮॥

గోపీనాథాష్టకం  తుష్టచేతా -

స్తత్పదాబ్జప్రేమపుష్ణీభవిష్ణుః     ।
యోఽధీతే తన్మన్తుకోటీరపశ్యన్

గోపీనాథః పీనవక్షా గతిర్నః ॥౯॥
ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  

శ్రీగోపినాథాష్టకం   సమ్పూర్ణమ్  ।

శ్రీస్తవామృతలహరీ 
(14) Shri Gokulanandagovindadevashtakam ॥ (౧౪)

శ్రీగోకులనన్దగోవిన్దదేవాష్టకమ్     ॥

కోటికన్దర్పసన్దర్పవిధ్వంసన 
స్వీయరూపామృతాప్లావితక్ష్మాతల  ।

భక్తలోకేక్షణం సక్షణం తర్షయన్
గోకులానన్ద గోవిన్ద తుభ్యం నామః ॥ ౧॥

యస్య సౌరభ్యసౌలభ్యభాగ్గోపికా
భాగ్యలేశాయ లక్ష్మ్యాపి తప్తం తపః ।

నిన్దితేన్దీవరశ్రీక    తస్మై  ముహు-

ర్గోకులానన్ద  గోవిన్ద తుభ్యం నామః ॥౨॥
వంశికాకణ్ఠయోర్యః  స్వరస్తే స చేత్

తాలరాగాదిమాన్ శ్రుత్యనుభ్రాజితః   ।
కా సుధా బ్రహ్మ  కిం కా ను వైకుణ్ఠము  -

ద్గోకులానన్ద  గోవిన్ద తుభ్యం నామః ॥ ౩॥
యత్పదస్పర్శమాధుర్యమజ్జత్కుచా

ధన్యతాంయాన్తి గోప్యో రమాతోఽప్యలమ్ ।
యద్యశో దున్దుభేర్ఘోషణా   సర్వజి-
ద్గోకులానన్ద  గోవిన్ద తుభ్యం నామః ॥ ౪॥

యస్య ఫేలాలవాస్వాదనే పాత్రతాం
బ్రహ్మరుద్రాదయో  యాన్తి నైవాన్యకే  ।

ఆధరం శీధుమేతేఽపి విన్దన్తి   నో
గోకులానన్ద గోవిన్ద తుభ్యం నామః ॥ ౫॥

యస్య లీలామృతం సవథాకర్షకం

బ్రహ్మసౌఖ్యాదపి  స్వాదు సర్వే జగుః ।
తత్ప్రమాణం స్వయం వ్యాససూనుః శుకో

గోకులానన్ద గోవిన్ద తుభ్యం నామః ॥౬॥
యత్ షడైశ్వర్యమప్యార్యభక్తాత్మని

ధ్యాతముద్యచ్చమత్కారమానన్దయేత్  ।
నాథ తస్మై  రసామ్భోధయే కోటిశో

గోకులానన్ద గోవిన్ద తుభ్యం నామః ॥ ౭॥
గోకులానన్దగోవిన్దదేవాష్టకం  

యః పఠేన్ నిత్యముత్కణ్ఠితస్త్వత్పదోః   ।
ప్రేమసేవాప్తయే  సోఽచిరాన్మాధురీ

సిన్ధుమజ్జన్మనా   వాఞ్ఛితం విన్దతామ్  ॥౮॥
ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  

శ్రీగోకులనన్దగోవిన్దదేవాష్టకం     సమ్పూర్ణమ్  ।

శ్రీస్తవామృతలహరీ 
(15) Shri Svayambhagavattvashtakam ॥ (౧౫) శ్రీస్వయంభగవత్త్వాష్టకమ్   ॥

స్వజన్మన్యైశ్వర్యం  బలమిహ వధే దైత్యవితతే -
ర్యశః పార్థత్రాణే   యదుపురి మహాసమ్పదమధాత్ ।

పరం జ్ఞానం  జిష్ణౌ ముషలమను వైరాగ్యమను యో
భగైః  షడ్భిః పూర్ణః  స భవతు ముదే నన్దతనయః  ॥ ౧॥

చతుర్బాహుత్వం యః స్వజని సమయేయో మృదశనే
జగత్కోటీం కుక్ష్యన్తరపరిమితత్వం స్వవపుషః ।

దధిస్ఫోటే బ్రహ్మణ్యతనుత  పరానన్తతనుతాం
మహైశ్వర్యః  పూర్ణః  స భవతు ముదే నన్దతనయః  ॥౨॥

బలం బక్యాం దన్తచ్ఛదనవరయోః కేశిని నృగే
నిఋపే బాహ్వోరఙ్ఘ్రేః  ఫణిని వపుషః కంసమరుతోః ।

గిరిత్రే దైత్యేష్వప్యతనుత  నిజాస్త్రస్య  యదతో
మహౌజోభిః పూర్ణః  స భవతు ముదే నన్దతనయః  ॥ ౩॥

అసఙ్ఖ్యాతో  గోప్యో వ్రజభువి  మహిష్యో యదుపురే
సుతాః ప్రద్యుమ్నాద్యాః  సురతరుసుధర్మాది చ ధనమ్ ।

బహిర్ద్వారి  బ్రహ్మాద్యాపి  బలివహం స్తౌతి యదతః
శ్రియాం  పూరైః  పూర్ణః  స భవతు ముదే నన్దతనయః  ॥ ౪॥

యతో దత్తే ముక్తిం రిపువితతయే యన్ నరజని-
ర్విజేతా రుద్రాదేరపి  నతజనాధీన ఇతి యత్ ।

సభాయాం ద్రౌపద్యా  వరకృదతిపూజ్యో నృపమఖే
యశోభిస్తత్పూర్ణః  స భవతు ముదే నన్దతనయః  ॥ ౫॥

న్యధాద్గీతారత్నం  త్రిజగదతులం  యత్ప్రియసఖే
పరం తత్త్వం ప్రేమ్ణోద్ధవపరమభక్తే    చ నిగమమ్ ।

నిజప్రాణప్రేస్ఠాస్వపి    రసభృతం గోపకులజా-

స్వతో జ్ఞానైః   పూర్ణః  స భవతు ముదే నన్దతనయః  ॥౬॥
కృతాగస్కం వ్యాధం సతనుమపి వైకుణ్ఠమనయన్ 

మమత్వస్యైకాగ్రానపి   పరిజనాన్ హన్త విజహౌ ।
యద్యప్యేతే శ్రుత్యా  ధువతనుతయోక్తాస్తదపి  హా

స్వవైరాగ్యైః   పూర్ణః  స భవతు ముదే నన్దతనయః  ॥ ౭॥
అజత్వం జన్మిత్వం రతిరరతితేహారహితతా

సలీలత్వం వ్యాప్తిః పరిమితిరహంతామమతయోః ।
పదే త్యాగాత్యాగావుభయమపి నిత్యం సదురరీ

కరోతీశః పూర్ణః  స భవతు ముదే నన్దతనయః  ॥౮॥
సముద్యత్సన్దేహజ్వరశతహరం  భేషజవరం

జనో యః సేవేత ప్రథితభగవత్త్వాష్టకమిదమ్   ।
తదైశ్వర్యస్వాదైః   స్వధియమతివేలం సరసయన్

లభేతాసౌ తస్య ప్రియపరిజనానుగ్యపదవీమ్  ॥౯॥
ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  

శ్రీశ్రీస్వయంభగవత్త్వాష్టకం    సమ్పూర్ణమ్  ।

శ్రీస్తవామృతలహరీ 
(16) Shri Jaganmohanashtakam ॥ (౧౬) శ్రీజగన్మోహనాష్టకమ్   ॥

గుఞ్జావలీవేష్టితచిత్రపుష్ప  
చూడావలన్మఞ్జులనవ్యపిఞ్ఛమ్  ।

గోరోచనాచారుతమాలపత్రం
వన్దే జగన్మోహనమిష్టదేవమ్  ॥ ౧॥

భ్రూవల్గనోన్మాదితగోపనారీ 
కటాక్షబాణావలివిద్ధనేత్రమ్   ।

నాసాగ్రరాజన్మణిచారుముక్తం
వన్దే జగన్మోహనమిష్టదేవమ్  ॥౨॥

ఆలోలవక్రాలకకాన్తిచుమ్బి
గణ్డస్థలప్రోన్నతచారుహాస్యమ్    ।

వామప్రగణ్డోచ్చలకుణ్డలాన్తం  
వన్దే జగన్మోహనమిష్టదేవమ్  ॥ ౩॥

బన్ధూకబిమ్బద్యుతినిన్దికుఞ్చత్ 
ప్రాన్తాధర్భ్రాజితవేణువక్త్రమ్   ।

కిఞ్చిత్తిరశ్చీనశిరోఽధిభాతం
వన్దే జగన్మోహనమిష్టదేవమ్  ॥ ౪॥

అకుణ్ఠరేఖాత్రయరాజికణ్ఠ 
ఖేలత్స్వరాలిశ్రుతిరాగరాజిమ్  ।

వక్షఃస్ఫురత్కౌస్తుభమున్నతాంసం
వన్దే జగన్మోహనమిష్టదేవమ్  ॥ ౫॥

ఆజానురాజద్వలయాఙ్గదాఞ్చి
స్మరార్గలాకారసువృత్తబాహుమ్  ।

అనర్ఘముక్తామణిపుష్పమాలం
వన్దే జగన్మోహనమిష్టదేవమ్  ॥౬॥

శ్వాసైజదశ్వత్థదలాభతున్ద 
మధ్యస్థరోమావలిరమ్యరేఖమ్  ।

పీతామ్బరం మఞ్జులకిఙ్కిణీకం
వన్దే జగన్మోహనమిష్టదేవమ్  ॥ ౭॥

వ్యత్యస్తపాదం మణినూపురాఢ్యం
శ్యామం త్రిభఙ్గం   సురశాఖిమూలే ।

శ్రీరాధయా  సార్ధముదారలీలం
వన్దే జగన్మోహనమిష్టదేవమ్  ॥౮॥

శ్రీమజ్జగన్మోహనదేవమేతత్ 
పద్యాష్టకేన  స్మరతో జనస్య ।

ప్రేమా  భవేద్యేన తదఙ్ఘ్రిసాక్షాత్
సేవామృతేనైవ  నిమజ్జనం  స్యాత్ ॥౯॥

ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  
శ్రీజగన్మోహనాష్టకం   సమ్పూర్ణమ్  ।

శ్రీస్తవామృతలహరీ 
(17) Shri Anuragavallih ॥ (౧౭) శ్రీఅనురాగవల్లిః   ॥

దేహార్బుదాని భగవాన్!యుగపత్ప్రయచ్ఛ
వక్త్రార్బుదాని  చ పునః ప్రతిదేహమేవ  ।

జిహ్వార్బుదాని కృపయా ప్రతివక్త్రమేవ 
నృత్యన్తు తేషు తవ నాథ!గుణార్బుదాని ॥ ౧॥

కిమాత్మనా?యత్ర న దేహకోట్యో
దేహేన కిం?యత్ర న వక్త్రకోట్యః  ।

వక్త్రేణ  కిం?యత్ర న కోటిజిహ్వాః
కిం జిహ్వయా?యత్ర న నామకోట్యః ॥౨॥

ఆత్మాస్తు నిత్యం శతదేహవర్తీ
దేహస్తు నాథాస్తు సహస్రవక్త్రః   ।

వక్త్రం  సదా రాజతు లక్షజిహ్వం
గృహ్ణాతు  జిహ్వా తవ నామకోటిమ్ ॥ ౩॥

యదాయదామాధవ!యత్ర యత్ర
గాయన్తి యే యే తవ నామలీలాః ।

తత్రైవ  కర్ణాయుతధార్యమాణా
స్తాస్తే  సుధా నిత్యమహం ధయాని ॥ ౪॥

కర్ణాయుతస్యైవ   భవన్తు లక్ష
కోట్యో రసజ్ఞా భగవంస్తదైవ  ।

యేనైవ  లీలాః శ‍ృణవాని నిత్యం
తేనైవ  గాయాని తతః సుఖం మే ॥ ౫॥

కర్ణాయుతస్యేక్షటకోటిరస్యా
హృత్కోటిరస్యా రసనార్బుదం స్తాత్ ।

శ్రుత్వైవ   దృష్ట్వా  తవ రూపసిన్ధు
మాలిఙ్గ్య  మాధుర్యమహో! ధయాని ॥౬॥

నేత్రార్బుదస్యైవ   భవన్తు కర్ణ
నాసారసజ్ఞా హృదయార్బుదం వా ।

సౌన్దర్యసౌస్వర్యసుగన్ధపూర 
మాధుర్యసంశ్లేషరసానుభూత్యై   ॥ ౭॥

త్వత్పార్శ్వగత్యై  పదకోటిరస్తు
సేవాం విధాతుం మమ హస్తకోటిః ।

తాం శిక్షితుం స్తాదపి బుద్ధికోటి
రేతాన్వరాన్మే భగవన్! ప్రయచ్ఛ  ॥౮॥

ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  
శ్రీఅనురాగవల్లిః   సమాప్తా ।

శ్రీస్తవామృతలహరీ 
(18) Shri Vrindadevyashtakam ॥ (౧౮) శ్రీవృన్దాదేవ్యష్టకమ్    ॥

గాఙ్గేయచామ్పేయతడిద్వినిన్ది
రోచిఃప్రవాహస్నపితాత్మవృన్దే  ! ।

బన్ధూకబన్ధుద్యుతిదివ్యవాసో 
వృన్దే !నుమస్తే చరణారవిన్దమ్  ॥ ౧॥

బిమ్బాధరోదిత్వరమన్దహాస్య
నాసాగ్రముక్తాద్యుతిదీపితాస్యే  ।

విచిత్రరత్నాభరణాశ్రియాఢ్యే  !
వృన్దే !నుమస్తే చరణారవిన్దమ్  ॥౨॥

సమస్తవైకుణ్ఠశిరోమణౌ   శ్రీ
కృష్ణస్య  వృన్దావనధన్యధామ్ని  ।

దత్తాధికారే వృషభానుపుత్ర్యా
వృన్దే !నుమస్తే చరణారవిన్దమ్  ॥ ౩॥

త్వదాజ్ఞయా  పల్లవపుష్పభృఙ్గ
మృగాదిభిర్మాధవకేలికుఞ్జాః  ।

మధ్వాదిభిర్భాన్తి విభూష్యమాణా
వృన్దే !నుమస్తే చరణారవిన్దమ్  ॥ ౪॥

త్వదీయదూత్యేన నికుఞ్జయునో -

రత్యుత్కయోః కేలివిలాససిద్ధిః  ।
త్వత్సౌభగం కేన నిరుచ్యతాం త-
ద్వృన్దే !నుమస్తే చరణారవిన్దమ్  ॥ ౫॥

రాసాభిలాషో వసతిశ్చ వృన్దా
వనే త్వదీశాఙ్ఘ్రిసరోజసేవా  ।

లభ్యా చ పుంసాం కృపయా తవైవ
వృన్దే !నుమస్తే చరణారవిన్దమ్  ॥౬॥

త్వం కీర్త్యసే సాత్వతతన్త్రావిద్భి -
ర్లీలాభిధానా  కిల కృష్ణశక్తిః   ।

తవైవ  మూర్తిస్తులసీ నృలోకే
వృన్దే !నుమస్తే చరణారవిన్దమ్  ॥ ౭॥

భక్త్యా విహీనా అపరాధలక్షైః
క్షిప్తాశ్చ కామాదితరఙ్గమధ్యే  ।

కృపామయి!త్వాం శరణం ప్రపన్నా
వృన్దే !నుమస్తే చరణారవిన్దమ్  ॥౮॥

వృన్దాష్టకం   యః శ‍ృణుయాత్పఠేద్వా
వృన్దావనాధీశపదాబ్జభృఙ్గః    ।

స ప్రాప్య  వృన్దావననిత్యవాసం
తత్ప్రేమసేవాం లభతే కృతార్థః  ॥౯॥

ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  
శ్రీవృన్దాదేవ్యష్టకం    సమ్పూర్ణమ్  ।

శ్రీస్తవామృతలహరీ 
(19) Shri Radhikadhyanamritastotram ॥ (౧౯) శ్రీరాధికాధ్యానామృతస్తోత్రమ్   ॥

తడిచ్చమ్పకస్వర్ణకాశ్మీరభాసః
స్వకాన్త్యా భృశం దణ్డయిత్ర్యా   విలాసః ।

స్వరూపస్య తస్యాస్తు వర్ణ్యః
సుబోధద్రవో  నామవర్ణోఽపి  కర్ణ్యః  ॥ ౧॥

ప్రఫుల్లకుసుమప్రభాద్యోతితానాం  
లసచ్చన్ద్రికాప్రోతమేఘోపమానామ్   ।

కచానాం సచాతుర్యబన్ధేయమేణీ
దృశః సచ్చమర్యాగ్రిమా  భాతి వేణీ ॥౨॥

మహానర్ఘ్యచూడామణీకామలేఖా
ప్లుతా  రాజతే చారుసీమన్తరేఖా ।

ఉడుద్యోతిముక్తైకపఙ్క్తిం   వహన్తీ
కిమాస్యేన్దుసౌధైకధారోచ్చలన్తీ   ॥ ౩॥

నవేన్దూపమే  పత్రపాశ్యాప్రభాలే 
సులీలాలకాలీవృతే చారుభాలే ।

మదేనాన్తరా చిత్రితం  చిత్రకం  తత్
విభాత్యచ్యుతాతృప్తనేత్రైకసమ్పత్  ॥ ౪॥

అతిశ్యామలా విజ్యకన్దర్పచాప
ప్రభాజిష్ణుతాం   భ్రూద్వయీ  కుఞ్చితాప ।

ముఖామ్భోజమాధ్వీకపానాదభీష్టా -

దచేష్టాలిపఙ్క్తిః   కిమేషా నివిష్టా ॥ ౫॥
సఫర్యావివ ప్రేష్ఠలావణ్యవన్యే 

ప్సితే రాజతస్తే దృశౌ హన్త ధన్యే ।

లసత్కజ్జలాక్తే  తయోః శ్యామపక్ష్మ
క్వచిద్విన్దతే  కాన్తతామ్బూలలక్ష్మ ॥౬॥

తడిత్కన్దలీ  మూర్ధ్ని  నక్షత్రయుక్తా
స్థిరాధఃసుధాబుద్బుదద్వన్ద్వసక్తా   ।

యది స్యాత్సరోజాన్తరే తాం చ భాసా
మృగాక్ష్యాస్తిరస్కుర్వతీ భాతి నాసా ॥ ౭॥

కపోలాక్షిబిమ్బాధరశ్రీవిషక్తం 
బహ్వేన్మౌక్తికం పీతనీలాతిరక్తమ్ ।

స్మితోద్యత్పుటోదీర్ణమాధుర్యవృష్టి  -
ర్లసత్యచ్యుతస్వాన్తతర్షైకసృష్టిః    ॥౮॥

లసత్కుణ్డలే  కుణ్డలీభూయ  మన్యే
స్థితే  కామపాశాయుధే హన్త ధన్యే ।

శ్రుతీ  రత్నచక్రీశలాకాఞ్చితాగ్రే
దృశౌ కర్షతః  శ్రీహరయే  సమగ్రే ॥౯॥

అతిస్వచ్ఛమన్తఃస్థతామ్బూలరాగ -
చ్ఛటోద్గారి  శోభామ్బుధౌ కిం లలాగ ।

కపోలద్వయం లోలతాటఙ్కరత్న
ద్యుమచ్చుమ్బితం ప్రేయసో  యత్ర యత్నః ॥ ౧౦॥

స్ఫుటద్బన్ధుజీవప్రభాహారిదన్త  -
చ్ఛదద్వన్ద్వమాభాతి  తస్యా యదన్తః ।

స్మితజ్యోత్స్నయా క్షాలితంయా సతృష్ణం
చకోరీకరోత్యత్యన్వహం హన్త కృష్ణమ్  ॥ ౧౧॥

న సా విన్దతే  పాకిమారుణ్యభాజి-
చ్ఛవిర్యత్తులాం దాడిమీబీజరాజిః ।

కథం వర్ణ్యతాం యా త్వియం దన్తపఙ్క్తి -
ర్ముకున్దాధరే  పౌరుషంయా వ్యనక్తి ॥ ౧౨॥

ముఖామ్భోజమాధుర్యధారా వహన్తీ
యదన్తః కియన్ నిమ్నతాం ప్రాపయన్తీ  ।

కిమేషా కస్తూరికాబిన్దుభృత్తం

హరిం కిం దధానం విభాత్యాసావృత్తమ్ ॥ ౧౩॥
స కణ్ఠస్తడిత్కమ్బుసౌభాగ్యహారీ 

త్రిరేఖః  పికస్తవ్యసౌస్వర్యధారీ ।
స్రజం  మాలికాం మాలికాం మౌక్తికానాం

దధత్యేవ యః ప్రేయసా  గుమ్ఫితానామ్ ॥ ౧౪॥
ఉరోజద్వయం తుఙ్గతాపీనతాభ్యాం

సమం సఖ్యయుక్ కృష్ణపాణ్యమ్బుజాభ్యామ్  ।
నఖేన్దుర్యదోదేతుమిచ్ఛాం  విధత్తే

తదా కఞ్చుకీ కాలికా నాపి ధత్తే ॥ ౧౫॥
మ్రదిమ్ణా  శిరీషస్య సౌభాగ్యసారం

క్షిపన్త్యా వహన్త్యా భుజాభోగభారమ్ ।
తులాశూన్యసౌన్దర్యసీమాం  దధత్యా

నిజప్రేయసేఽజస్రసౌఖ్యం   దదత్యాః ॥ ౧౬॥
శ్రితాయాః  స్వకాన్తస్వతాం కమ్రగాత్ర్యాః 

శ్రియాః  శ్రీవిలాసాన్  భృశం ఖర్వయన్త్యాః ।
గతాంసద్వయీ సౌభగైకాన్తకాన్తం

యదా పాణినోత్క్రామయేతి సాలకాన్తమ్ ॥ ౧౭॥
తడిద్ధామభృత్కఙ్కణానద్ధసీమా 

ఘనద్యోతచూడావలీ సాస్త్రసీమా  ।
చకాస్తి ప్రకోష్ఠద్వయే  యా స్వనన్తీ

స్మరాజౌ సుఖాబ్ధౌ సఖీః ప్లావయన్తీ  ॥ ౧౮॥
తద్భాతి రక్తోత్పలద్వన్ద్వశోచి -
స్తిరస్కారిపాణిద్వయం యత్ర రోచిః ।

శుభాఙ్కావలేః సౌభగం యద్వ్యనక్తి
ప్రియాన్తర్హృది   స్థాపనే  యస్య శక్తిః  ॥ ౧౯॥
(చతుర్భిః కులకమ్)

నఖజ్యోతిషా భాన్తి తాః పాణిశాఖాః
కరోత్యూర్మికాలఙ్కృతాయా విశాఖా ।

సమాసజ్య కృష్ణాఙ్గులీభిర్విలాస  -
స్తదాసాం యదా రాజతే హన్త రాసః ॥౨౦॥

జనిత్వైవ  నాభిసరస్యుద్గతా  సా
మృణాలీవ రోమావలిర్భాతి భాసా ।

స్తనచ్ఛద్మనైవామ్బుజాతే  యదగ్రే
ముఖేన్దుప్రభాముద్రితే    తే సమగ్రే ॥౨౧॥

కృశం కిం ను శోకేన ముష్తిప్రమేయం
న లేభే మణిభూషణం యత్పిధేయమ్ ।

నిబద్ధం  వలీభిశ్చ మధ్యం తథాపి
స్ఫుటం తేన సుస్తవ్యసౌన్దార్యమపి  ॥౨౨॥

క్వనత్కిఙ్కిణీమణ్డితం  శ్రోణీరోధః
పరిస్ఫారి యద్వర్ణనే  క్వాస్తి బోధః ।

కియాన్వా కవేర్హన్త   యత్రైవ  నిత్యం
ముకున్దస్య  దృక్ఖఞ్జనోఽవాప   నృత్యమ్ ॥౨౩॥

ప్రియానఙ్గకేలిభరైకాన్తవాటీ  
పటీవ స్ఫురత్యఞ్చితా పట్టశాటీ  ।

విచిత్రాన్తరీయోపరి   శ్రీభరేణ
క్షిపన్తీ నవేన్దీవరాభామ్బరేణ  ॥౨౪॥

కదల్యావివానఙ్గమాఙ్గల్యసిద్ధౌ 
సమారోపితే శ్రీమదూరూ  సమృద్ధౌ ।

విభాతః పరం వృత్తతాపీనతాభ్యాం
విలాసైర్హరేః   చేతనాహారియాభ్యామ్ ॥౨౫॥

విరాజత్యహో జానుయుగ్మం పటాన్తః
సమాకర్షతి  ద్రాగథాప్యచ్యుతాన్తః  ।

యదాలక్ష్యతే తత్ర లావణ్యసమ్పత్
సువ్రిత్తం   లసత్కానకం సమ్పుటం తత్ ॥౨౬॥

తనుత్వం క్రమాన్మూలతశ్చారుజఙ్ఘే
ప్రయాతః  పరిప్రాప్తసౌభాగ్యసఙ్ఘే   ।

పదామ్భోజయోర్నాలతా ధారయన్త్యౌ
స్వభామన్తరీయాన్తరే గోపయన్త్యౌ ॥౨౭॥

జయత్యఙ్ఘ్రిపఙ్కేరుహద్వన్ద్వమిష్టం  
దలాగ్రే నఖేన్దువ్రజేనాపి   హృష్టమ్  ।

క్వనన్నూపురం హంసకారావభక్తం
హరిం రఞ్జయత్యేవ  లాక్షారసాక్తమ్ ॥౨౮॥

దరామ్భోజతాటఙ్కవల్లీరథద్యై  -
ర్మహాలక్షనైర్భవ్యవృన్దాభివాద్యైః    ।

యుతం యత్తలం మార్దవారుణ్యశాలి
స్మృతం యద్భవేదచ్యుతాభీష్టపాలి  ॥౨౯॥

ప్రియే  శ్యామలో లేఢుభృఙ్గో నలిన్యా
మరన్దం  పరం దన్దశీతి  క్షుదన్యా ।

యదేతం బతేత్యచ్యుతోక్త్యాఞ్చలాన్త-
ర్ముఖాబ్జే సితేన్దుం  దధే సాలకాన్తః ॥ ౩౦॥

తమాలమ్బ్య లబ్ధౌజసో  మాధవస్య
స్ఫుటం పాణిచాపల్యమల్పం నిరస్య ।

తయా స్వాధరః సాధు కర్పూరలిప్తః
కృతో నేతి నేత్యక్షరోద్గారదీప్తః  ॥ ౩౧॥

స జాగర్తి తస్యాః పరివారచేత-
స్తటేఽనుక్షణం రమ్యలీలాసమేతః ।

అథాప్యష్టయామిక్యముష్యాః  సపర్యా
యథాకాలమాచర్యతే తేన వర్యా ॥ ౩౨॥

ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  
శ్రీరాధికాధ్యానామృతస్తోత్రం   సమ్పూర్ణమ్  ।

(20) Shri Rupachintamanih ॥ (౨౦) శ్రీరూపచిన్తామణిః  ॥

ఛత్రం  శక్తియవాఙ్కుశం  పవిచతుర్జమ్బూఫలం  కుణ్డలం
వేదీదణ్డగదారథామ్బుజచతుఃస్వస్తిం   చ కోణాష్టకమ్  ।

శుద్ధం  పర్వతమూర్ధ్వరేఖామలోఽఙ్గష్ఠాత్కనిష్ఠావధే    -
ర్బిభ్రద్దక్షిణపాదపద్మమమలం   శచ్యాత్మజశ్రీహరేః  ॥ ౧॥

శఙ్ఖాకాశకమణ్డలుం   ధ్వజలతాపుష్పస్రగర్ధేన్దుకం  
చక్రం  నిర్జ్యధనుస్త్రికోణవలయాపుష్పం   చతుస్కుమ్భకమ్ ।

మీనం గోష్పదకూర్మమాసుహృదయాఙుష్ఠాత్కనిష్ఠావధే  -
ర్బిభ్రద్సవ్యపదామ్బుజం  భగవతో విశ్వమ్భరస్య స్మర ॥౨॥

యవమఙ్గుష్ఠమూలే   చ తత్తలే చాతపత్రకమ్  ।
అఙ్గుష్ఠతర్జనీసన్ధిభాగస్థామూర్ధ్వరేఖికామ్       ॥ ౩॥
సుకుఞ్జికాం  సూక్ష్మరూపాం స్మర రే మే మనః సదా ।
తర్జన్యాస్తు  తలే దణ్డం  వారిజం మధ్యమాతలే ॥ ౪॥
తత్తలే పర్వతాకారం తత్తలే చ రథం స్మర ।
రథస్య దక్షిణే పార్శ్వే గదాం వామే చ శక్తికామ్ ॥ ౫॥
కనిష్ఠాయాస్తలేఽఙ్కుశం  తత్తలే కులిశం స్మర ।
వేదికాం తత్తలే వ్యాప్తాం తత్తలే కుణ్డలం  తతః ॥౬॥
ఏషాం చిహ్నతలే దీప్తం స్వస్తికానాం  చతుష్టయమ్  ।
అష్టకోణసమాయుక్తం  సన్ధౌ జమ్బూచతుష్టయమ్  ॥ ౭॥
అసవ్యాఙ్ఘ్రౌ  మహాలక్ష్మ స్మర గౌరహరేర్మనః ।
అథ వామపదాఙ్గుష్ఠమూలే   శఙ్ఖం  తలే పవిమ్ ॥౮॥
మధ్యమాతలయాకాశం తద్ద్వయాధో  ధనుః స్మర ।

గుణేన రహితం చాపం వలయాం మణిమూలకే ॥౯॥
కనిష్ఠాయాస్తలే  చైకం  సుశోభనకమణ్డలుమ్  ।
తస్య తలే గోష్పదాఖ్యం సత్పతాకాం ధ్వజాం పునః ॥ ౧౦॥
చిన్తయ తత్తలే పుష్పం వల్లీం  తస్య తలే స్మర ।
గోష్పదస్య తలేఽప్యేకం త్రికోణాకృతిమణ్డలమ్   ॥ ౧౧॥
చిన్తయ తత్తలే కుమ్భాన్ చతురః సమనోరమాన్ ।
తేషాం మధ్యే చార్ధచన్ద్రం   తలే కూర్మం సుశోభనమ్ ॥ ౧౨॥
శఫరీం తత్తలే రమ్యాం తస్యాపి దక్షిణే పునః ।
కూర్మస్య తుల్యభాగే తు నిమ్నే ఘటతలేఽపి చ ॥ ౧౩॥
మనోరమాం పుష్పమాలాం స్మర వామాఙ్ఘ్రిపఙ్కజే  ।
ఇతి ద్వాత్రింశచ్చిహ్నాని  గౌరాఙ్గస్య  పదాబ్జయోః  ॥ ౧౪॥
ఇతి శ్రీవిశ్వనాథచక్రవర్తిఠక్కురవిరచితస్తవామృతలహర్యాం  

శ్రీరూపచిన్తామణిః  సమ్పూర్ణా ।

(21) Shri Sankalpakalpadrumah ॥ (౨౧) శ్రీసఙ్కల్పకల్పద్రుమః   ॥

శ్రీశ్రీరాధామదనగోపాలో   విజయతే
వృన్దావనేశ్వరి  వయోగుణరూపలీలా

సౌభాగ్యకేలికరుణాజలధేఽవధేహి ।
దాసీ భావాని సుఖయాని సదా సకాన్తాం

త్వామాలీభిః పరివృతామిదమేవయాచే ॥ ౧॥
శ‍ృఙ్గారయాణి  భవతీమభిసారయాణి

వీక్ష్యైవ కాన్తవదనం పరివృత్య యాన్తీమ్ ।
ధృత్వాఞ్చలేన హరిసన్నిధిమానయాని

సమ్ప్రాప్య తర్జనసుధాం  హృషితా భవాని ॥౨॥
పాదే నిపత్య శిరసానునయాని రుష్టాం

తాం ప్రత్యపాఙ్గకలికామపి   చాలయాని ।
తద్దోర్ద్వయేన   సహసా పరిరమ్భయాని

రోమాఞ్చకఞ్చుకవతీమవలోకయాని ॥ ౩॥
ప్రాణప్రియే   కుసుమతల్పమలఙ్కురు త్వం

ఇత్యచ్యుతోకిత్మకరన్దరసం  ధయాని ।
మాం ముఞ్చ మాధవ సతీమితి గద్గదార్ధ

వాచస్తవైత్య  నికటం హరిమాక్షిపాని ॥ ౪॥
వామాముదస్య నిజవక్షసి తేన రుద్ధాం

ఆనన్దబాష్పతిమితాం  ముహురుచ్ఛలన్తీమ్ ।
వ్యస్తాలకాం స్ఖలితవేణీమబద్ధనీవీం 

త్వాం వీక్ష్య సాధు జనురేవ కృతార్థయాని  ॥ ౫॥
తల్పే మయైవ  రచితే బహుశిల్పభాజి

పౌష్పే నివేశ్య భవతీం నననేతి వాచమ్ ।
కృష్ణం  సుఖేన రమయన్తమనన్తలీలం

వాతాయనాత్తనయనైవ  నిభాలయాని ॥౬॥
స్థిత్వా  బహిర్వ్యజనయన్త్రనిబద్ధడోరీ 

పాణిర్వికర్షణవశాన్మృదు  బీజయాని ।
ఉత్తుఙ్గకేలికలితశ్రమబిన్దుజాలం  

ఆలోపయాని మణితైః  స్మితముద్గీరాణి  ॥ ౭॥
శ్రీరూపమఞ్జరిముఖప్రియకిఙ్కరీణాం  

ఆదేశమేవ సతతం శిరసా వహాని ।
తేనైవ  హన్త తులసీ పరమానుకమ్పా

పాన్నీభవాని కరవాణి సుఖేన సేవామ్ ॥౮॥
మాల్యాని హారకటాదిమృజా విచిత్ర

వర్తిః  శితాంశుఘుసృణాగురుచన్దనాది  ।
వీటీర్లవఙ్గఖపురాదియుతాః   సఖీభిః

సార్ధం  ముదా విరచయాని కలాం ప్రకాశ్య  ॥౯॥
త్వాం స్రస్తవేషవసనాభరణాం   సకాన్తాం

వీక్ష్య ప్రసాధనవిధౌ  ద్రుతముద్యతాభిః  ।
శ్రీరూపరఙ్గతులసీరతిమఞ్జరీభి   -
ర్దృష్టానయాని   తవ సంముఖమేవ తాని ॥ ౧౦॥

త్వామాశిఖాచరణమూఢవిచిత్రవేషాం
స్ప్రష్టుం  పునశ్చ ధృతతృష్ణమవేక్ష్య  కృష్ణమ్  ।

ఆయాన్తమేవ వికటభ్రూకుటీవిభఙ్గ
హుఙ్కృత్యుదఞ్చితముఖీ వినివర్తయాని ॥ ౧౧॥

తత్రైత్య  విస్మయవతీం లలితాం ప్రతీహ
సాధ్వీత్వకణ్టకవినిష్క్రమనార్థమస్యాః   ।

ప్రాప్తం  న్యసిద్ధదయి  మామియమేవ ధూర్తే-
త్యుక్తిం హరేః స్వహృదయం రసయాని నిత్యమ్ ॥ ౧౨॥

నిష్క్రమ్య కుఞ్జభవనాద్విపినే  విహర్తుం
కాన్తైకబాహుపరిరబ్ధతనుం   ప్రయాన్తీమ్  ।

త్వామాలీభిః సహ కథోపకథాప్రఫుల్ల
వక్త్రామహం  వ్యజనపాణిరనుప్రయాణి  ॥ ౧౩॥

గాయాని తే గుణగణాంస్తవ వర్త్మ గమ్యం
పుష్పాస్తరైర్మృదులయాని  సుగన్ధయాని  ।

సాలీతతిః ప్రతిపదం  సుమనోఽతివృష్టిం
స్వామిన్యహం ప్రతిదిశం  తనవాని బాఢమ్ ॥ ౧౪॥

ప్రేష్ఠస్వపాని   కృతకౌసుమహార కాఞ్చీ
కేయూరకుణ్డలకిరీటవిరాజితాఙ్గీమ్   ।

త్వాం భూషయాణి పునరాత్మకవిత్వపుష్పై -
రాస్వాదయాని రసికాలితతీరిమాని ॥ ౧౫॥

చన్ద్రాంశురూప్యసలిలైరవసిక్తరోధ 
స్యఞ్చత్కదమ్బసురభావలిగీతకీర్తి ।

ఆరబ్ధరాసరభసాం  హరిణా సహ త్వాం
తత్పాఠితైవ  విదుషీ కలయాని వీణామ్ ॥ ౧౬॥

రాసం సమాప్య దయితేన సమం సఖీభి-
ర్విశ్రాన్తిభాజి   నవమాలతికానికుఞ్జే ।

త్వయ్యానయాని రసవత్కరకామ్రరమ్భా -
ద్రాక్షాదికాని  సరసం పరివేషయాణి ॥ ౧౭॥

తల్పే సరోజదలకౢప్తమనఙ్గకేలి  
పర్యాప్తమాప్తకలయా రచితం తులస్యా ।

త్వాం ప్రేయసా  సహ రసాదధిశాయయాని
తామ్బూలమాశాయితుముల్బనముల్లసాని  ॥ ౧౮॥

సంవాహయాని చరణావలకైః  స్పృశాని
జిఘ్రాణి  సౌరభసమూఢచమత్క్రియాబ్ధిః  ।

అక్ష్ణోర్దధాన్యురసిజౌ   పరిరమ్భయాని
చుమ్బాన్యలక్షితమవేక్షితసౌకుమార్యాః ॥ ౧౯॥

అన్తే నిశస్తనుతరప్రసృతాలకాల్యా 
తాడఙ్కహారతతిగన్ధవహాగ్రముక్తాః   ।

ప్రేష్ఠస్య   తే తవ చ సంగ్రథితా  నిభాల్య

తత్రానయాని  పరమాప్తసఖీః ప్రబోధ్య  ॥౨౦॥
తా దర్శయాని సుఖసిన్ధుషు  మజ్జయాని

తాభ్యః ప్రసాదమతులం  సహసాప్నువాని ।
తన్నూపురాదిరణితైర్గతసాన్ద్రనిద్రాం   

శయ్యోత్థితాం  సచకితాం భవతీం భజాని ॥౨౧॥
హే స్వామిని ప్రియసఖీత్రపయాకులాయా 

కాన్తాఙ్గతస్తవ   వియోక్తుమపారయన్త్యాః ।
ఉద్గ్రన్థయాన్యలకకుణ్డలమాల్యముక్తా  

గ్రన్థిం   విచక్షణతయాఙ్గులికౌశలేన  ॥౨౨॥
నాశాగ్రతః  శ్రుతియుగాచ్చ  వియోజయాని

తద్భూషణం మణిసరాంస్తు విసూత్రయాణి  ।
ప్రాణార్బుదాదధికమేవ  సదా తవైకం

రోమాపి దేవి కలయాని కృతావధానా ॥౨౩॥
త్వాం సాలిమాత్మసదనం నిభృతం వ్రజన్తీం 

త్యక్త్వా హరేరనుపథం తదలక్షితైత్య  ।
తం ఖణ్డితామనునయన్తమవేక్ష్య  చన్ద్రాం

తద్వృత్తమాలితతిసంసది వర్ణయాని  ॥౨౪॥
ప్రక్షాలయాని  వదనం సలిలైః  సుగన్ధై -
ర్దన్తాన్  రసాలజదలైస్తవ   ధావయాని ।

నిర్ణేజయాని  రసనాం తనుహేమపత్ర్యా
సన్దర్శయాని  ముకురం నిపుణం ప్రమృజ్య  ॥౨౫॥

స్నానాయసూక్ష్మవసనం పరిధాపయాని
హారాఙ్గదాద్యప్యఙ్గాదవతారయాణి   ।

అభ్యఞ్జయాణ్యరుణసౌరభహృద్యతైలై   -
ర్వర్తయాని నవకుఙ్కుమచన్ద్రచూర్ణైః   ॥౨౬॥

నీరైర్మహాసురభిభిః  స్నపయాని గాత్రా -

దమ్భాంసి సూక్ష్మవసనైరపసారయాణి  ।
కేశాన్ జవాదగురుధూమకులేన యత్నా-
దాశోషయాణి రభసేన సుగన్ధయాని  ॥౨౭॥

వాసో మనోభిరుచితం పరిధాపయాని
సౌవర్ణకఙ్కతికయా  చికురాన్విశోధ్య ।

గుమ్ఫాని వేణీమమలైః  కుసుమైర్విచిత్రాం 
అగ్రే లసచ్చమరికామణిజాతభాతామ్ ॥౨౮॥

చూడామణిం శిరసి మౌక్తికపత్రపాస్యాం
భాలే విచిత్రతిలకం  చ ముదారచయ్య ।

అఙ్క్త్వాక్షిణీ  శ్రుతియుగం  మణికుణ్డలాఢ్యం
నాసామలఙ్కృతవతీం కరవాణి దేవి ॥౨౯॥

గణ్డద్వయే  మకరికే చిబుకే విలిఖ్య
కస్తురికేష్టపృషతం  కుచయోశ్చ చిత్రమ్  ।

బాహ్వోస్తవాఙ్గదయుగం  మణిబన్ధయుగ్మే
చూడా మసారకలితాః కలయాని యత్నాత్ ॥ ౩౦॥

పాణ్యఙ్గులీః  కనకరత్నమయోర్మికాభి-
రభ్యర్చయాని హృదయం పదకోత్తమేన ।

ముక్తోతకఞ్చులికయోరసిజౌ విచిత్ర
మాల్యేన హారనిచయేన చ కణ్ఠదేశమ్  ॥ ౩౧॥

కాఞ్చ్యా నితమ్బమర్థహంసకనూపురాభ్యాం
పాదామ్బుజే దలతతిం క్వణదఙ్గురీయైః   ।

లాక్షారసైరరుణమప్యనురఞ్జయాని 
హే దేవి తత్తలయుగం కృతపుణ్యపుఞ్జా ॥ ౩౨॥

అఙ్గాని  సాహజికసౌరభయన్త్యథాని
దేవ్యర్చయాని నవకుఙ్కుమచర్చయైవ  ।

లీలామ్బుజం కరతలే తవ ధారయాణి
త్వాం దర్శయాని మణిదర్పణమర్పయిత్వా ॥ ౩౩॥

సౌన్దర్యమద్భుతమవేక్ష్య  నిజం స్వకాన్త
నేత్రాలిలోభనమవేత్య  విలోలగాత్రీమ్  ।

ప్రాణార్బుదేన  విధువర్తికదీపకైశ్చ
నిర్మఞ్ఛయాని నయనామ్బునిమజ్జితాఙ్గీ  ॥ ౩౪॥

గోష్ఠేశ్వరీప్రహితయా   సహ కున్దవల్ల్యా 
ప్రాభాతికప్రియతమాశనసాధనాయ   ।

యాన్తీం సమం ప్రియసఖీభిరనుప్రయాణి 
తామ్బూలసమ్పుటమణివ్యజనాదిపాణిః ॥ ౩౫॥

గోష్ఠేశ్వరీసదనమేత్య  పదే ప్రణమ్య
తస్యాస్తదాప్తభవికాం త్రపయావృటాఙ్గీమ్   ।

ఘ్రాతం  తయా శిరసి తన్నయనామ్బుసిక్తాం
త్వాం వీక్ష్య తామహమపి ప్రణమామి  భక్త్యా ॥ ౩౬॥

మూర్తం తపోఽసి వృషభానుకులస్య భాగ్యం
గేహస్య మేఽసి తనయస్య చ మే వరాఙ్గి ।

నైరుజ్యదాస్యమృతపాణిరభూర్వరేణ
దుర్వాససో యదితి తద్వచసా హసాని ॥ ౩౭॥

స్నాతానులిప్తవపుషో దయితస్య తస్య
తాత్కాలికే మధురిమన్యతిలోలితాక్షీమ్ ।

స్వామిన్యవేత్య భవతీం క్వచన ప్రదేశే
తత్రైవ  కేన చ మిషేణ సమానయాని ॥ ౩౮॥

ప్రక్షాలయాని  చరణౌ భవదఙ్గతః  స్రఙ్ -

మాల్యాది పాకరచనానుపయోగి యత్తత్ ।
ఉత్తారయాణి తదిదం తు తవాస్త్వితి త్వ-
ద్వాచోల్లసాని  వికసన్మధుమాధవీవ ॥ ౩౯॥

పక్త్వాస్థితాం  మధురపాయసశాకసూప
భాజిప్రభృత్యమృతనిన్దిచతుర్విధాన్నమ్   ।

త్వాం లోకయాని నననేతి ముహుర్వదన్తీం
గోష్ఠేశయాపి  పరివేషయితుం నిదిష్టామ్  ॥ ౪౦॥

తృప్త్యుత్థితాం  ప్రియతమాఙ్గరుచిం   ధయన్త్యా
వాతాయన్తార్పితదృశః సహసోల్లసన్త్యాః  ।

ఆనన్దజద్యుతితరఙ్గభరే   మనోజ
మఞ్జుకృతే  తవ మనో మమ మజ్జయాని  ॥ ౪౧॥

రాధే తవైవ  గృహమేతదహం చ జాతే
సూనోః శుభే కిమపరాం భవతీమవైమి  ।

తద్భుఙ్క్ష్వ  సమ్ముఖమితి వ్రజపాగిరా  త్వ-

ద్వక్త్రే స్మితం స్వహృదయం రసయాని నిత్యమ్ ॥ ౪౨॥
యాన్తం వనాయ సఖీభిః సమమాత్మకాన్తం

పిత్రాదిభిః  సరుదితైరనుగమ్యమానమ్  ।
వీక్ష్యాప్తగౌరవగేహాం దిననాథపూజా

వ్యాజేన లబ్ధగహనాం  భవతీం భజాని ॥ ౪౩॥
కాన్తం విలోక్య కుసుమావచయే ప్రవృత్తాం

ఆదాయ పత్రపుటీకామనుయాన్యహం  త్వామ్ ।
కా తస్కరీయమితి తద్వచసా న కాపీ-
త్యుక్త్యా సహార్పితదృశం భవతీం స్మరాణి ॥ ౪౪॥

పుష్పాణి దర్శయ కియన్తి హృతాని చౌరీ-
త్యుక్త్యైవ  పుష్పపుటికామపి గోపయాని ।

తద్వీక్ష్య హన్త మమ కక్షతలే క్షిపన్తం
పాణిం బలాత్తమభిమృశ్య భవాని దూనా ॥ ౪౫॥

రక్షాద్య దేవి కృపయా నిజదాసికాం మాం
ఇత్యుచ్చకాతరగిరా శరణం వ్రజాని  ।

కిం ధూర్త దుఃఖయసి మజ్జనమిత్యముష్య
బాహుం కరేణ తుదతీం భవతీం శ్రయాణి  ॥ ౪౬॥

త్యక్త్వైవ  మాం భవదురఃకవచం విఖణ్డ్య
ప్రాప్తాం  శ్రజం  తవ గలాత్స్వగలే నిధాయ ।

పుష్పాణి చౌరి మమ కిం తవ కణ్ఠహేతో -

స్తత్కణ్ఠమేవ  సుభృశం పరిపీడయాని ॥ ౪౭॥
రాజాస్తి కన్దరతలే  చల తత్ర ధూర్తే

తస్యాజ్ఞయైవ   సహసా చ వివస్త్రయిష్యే  ।
తాం వీక్ష్య హృష్యతి స చేన్ నిజదివ్యముక్తా

మాలాం ప్రదాస్యతి  లలాటతటే మదీయే ॥ ౪౮॥
దోషో న తే వ్రజపతేస్తనయోఽసి  తస్య

దుష్టస్య  యన్ నరపతేః ఖలు సేవకోఽభూః ।
తద్బుద్ధిరీదృగభవన్మమ  చాత్ర సాధ్వ్యా

భాలే కిమేతదభవల్లిఖితం  విధాత్రా ॥ ౪౯॥

ఇత్యాదివాఙ్మయసుధామహహ శ్రుతిభ్యాం
స్వాభ్యాం ధయాన్యుదరపూరమథేక్షణాభ్యామ్ ।

రూపామృతం తవ సకాన్తతయా విలాస
సీధుం చ దేవి వితరాణ్యథ మాదయాని ॥ ౫౦॥

ప్రేష్ఠే  సరస్యభినవాం కుసుమైర్విచిత్రాం 
హిన్దోలికాం  ప్రియతమేన  సహాధిరూఢామ్ ।

త్వాం దోలయాన్యథ కిరాణి పరాగరాజి-
ర్గాయాని  చారుమహతీమపి వాదయాని ॥ ౫౧॥

వృన్దావనే  సురమహీరుహయోగపీఠే
సింహాసనే స్వరమణేన విరాజమానామ్ ।

పాద్యార్ఘ్యధూపవిధుదీపచతుర్విధాన్న
స్రగ్భూషణాదిభిరహం  పరిపూజయాని ॥ ౫౨॥

గోవర్ధనే  మధువనేషు మధూత్సవేన
విద్రావితాత్రపసఖీశతవాహినీకామ్   ।

పిష్టాత  యుద్ధమను  కాన్తజయాయయాన్తీం
త్వాం గ్రాహయాణి  నవజాతుషకూపికాలీః ॥ ౫౩॥

అగ్రే స్థితోఽస్మి  తవ నిశ్చయ ఏవ వక్ష
ఉద్ఘాట్య  కన్దుకచయం  క్షిప చేద్బలిష్ఠా ।

ఉద్ఘాట్య  కఞ్చుకమురః కిల దర్శయన్తీ
త్వం చాపి తిష్ఠ యది తే హృది వీరతాస్తి ॥ ౫౪॥

యత్కథ్యసే తదయమేవ తవ స్వభావో
యత్పూర్వజన్మని భవానజితః కిలాసీత్ ।

మిథ్యైవ  తత్యదిహ భోః కతిశో జితోఽభూ-

ర్మత్కిఙ్కరీభిరపి తద్విగతత్రపోఽసి  ॥ ౫౫॥
ఇత్యేవముత్పులకినీ కలయాని వాచః

సిఞ్జానకఙ్కణఝనత్కృతదున్దుభీకమ్   ।
యుద్ధం  ముఖాముఖి రదారది చారుబాహు

బాహవ్యమన్దనఖరానఖరి  స్తువాని ॥ ౫౬॥
కస్యాఞ్చిదద్రినృపదీవ్యదుపత్యకాయాం

స ప్రేయసి  త్వయి సఖీశతవేష్టితాయామ్  ।
విశ్రాన్తిభాజి   వనదేవతయోపనీతా

నీష్టాని  సీధుచషకాణి పురా దధాని ॥ ౫౭॥
హా కిం కిం కిం ధధరణీ ఘుఘుఘూర్ణతీయం

ధాధాధధావతి భయాద్వివివృక్షపుఞ్జః  ।
భీభీభిభీరురహమత్ర కథం జిజీవా-

మ్యేవం లగిష్యసి సదా దయితస్య కణ్ఠే ॥ ౫౮॥
త్వత్స్వామినీ ప్రలపతీయమిమాం  గదేన

హీనాం కరోమి కలయాత్ర నిరేహి నేతః ।
ఇత్యుక్తిసీధురసతర్పితహృత్తదైవ

నిష్క్రమ్య జాల వితతౌ విదధాని నేత్రే ॥ ౫౯॥
ఘ్రాణాక్షికర్ణవదనే   జలసేకతత్యా

కృష్ణస్త్వయా   జిత ఇతః సహసా నిమజ్జ్య  ।
గ్రాహో  భవన్ స ఖలు యత్కురుతే స్మ తత్తు

వేదాన్యహం తవ ముఖామ్బుజమేవ వీక్ష్య ॥౬౦॥
అభ్యఞ్జయాని  ససఖీదయితాం సహాలి-
స్త్వాం స్నాపయాని వసనాభరణైర్విచిత్రమ్   ।

శ‍ృఙ్గారయాణి  మణిమన్దిర  పుష్పతల్పే
సమ్భోజయాని కరకాద్యథ శాయయాని ॥౬౧॥

వాణీరకుఞ్జ ఇహ తిష్ఠతి  దేవీ నిహ్నుత్య
మృగ్యసి కథం తదితః పరత్ర ।

సత్యామిమాం మమ గిరం తమవిశ్వసన్తం
యాన్తం మయి ప్రదర్శ్య  భవతీ హర్షయాణి  ॥౬౨॥

స్వామిన్యమూత్రహరిరస్తి  కదమ్బకుఞ్జే
నిహ్నుత్య మృగ్యసి కథం తదితః పరత్ర ।

సత్యామిమాం మమ గిరం ఖలు విశ్వసత్యాః
పాణౌ జయం తవ నయాని తమాప్నువత్యాః ॥౬౩॥

రాధే జితా చ జయినీ చ పణం న దాతుం
ఆదాతుమప్యహహ చుమ్బనమీశిషే త్వమ్ ।

నాశ్లేషచుమ్బమధురాధరపానతోఽన్యం

ద్యూతే గ్లహం  రసవిదః ప్రవరం  వదన్తి ॥౬౪॥
గోవర్ధనేఽత్ర  మమ కాపి సఖీ పులిన్ద

కన్యాస్తి భృఙ్గ్యతితరాం  నిపుణేదృశేఽర్థే ।
మద్గ్రాహ్యదేయపణవస్తుని  మన్నియుక్తా

సా తే గృహీష్యతి చ దాస్యతి చోపగూహమ్ ॥౬౫॥
ఉక్త్వేత్థమాత్మదయితం  ప్రతి  వక్ష్యసే మాం

యాహీత్యథోత్పులకినీ ద్రుతపాదపాతా  ।
తామానయాన్యుప ముకున్దమథాసయాని

తం లజ్జయాని  సుముఖీరతి హాసయాని ॥౬౬॥
స్వీయా కిల వ్రజపురే  మురలీ తవైకా

ప్రాభూన్  న తామపి భవానవితుం స్వభార్యామ్ ।
సా లమ్పటాపి భవతోఽధరసీధుసిక్తా-
ప్యన్యం పుమాంసమిహ మృగ్యతి చిత్రమేతత్  ॥౬౭॥

వంశీం సతీం గుణవతీం సుభగాం ద్విషన్త్యోఽ
సాధ్వ్యో భవత్య ఇహ తత్సమతామలబ్ధాః  ।

తాం క్వాపి బన్ధమనయంస్తదహం  భుజాభ్యాం
బద్ధ్వైవ  వః శిఖరిగహ్వరగాః కరోమి ॥౬౮॥

ఇత్యాగతం హరిమవేక్ష్య రహస్తదీయ
కక్షాదహం మురలికాం సహసా గృహీత్వా ।

తాం గోపయాని తదలక్షితమాత్తచిత్ర
పుష్పేషు సఙ్గరరసాం  కలయాని చ త్వామ్ ॥౬౯॥

బ్రహ్మన్నిమామనుగృహాణ  భవన్తమేవ
భాస్వన్తమర్చయితుమిచ్ఛతి మే స్నుషేయమ్ ।

ఇత్యార్యయా ప్రణమితాం  ధృతవిప్రవేశే
కృష్ణేఽర్పితాం  చ భవతీం స్మితభాగ్భజాని ॥ ౭౦॥

యాన్తీం గృహం స్వగురునిఘ్నతయాతిలౌల్యాత్-
కాన్తావలోకనకృతే మిషమామృశన్తీమ్ ।

దూరేఽనుయాని యదతోఽనువివర్తితాస్యాం
ఏహీతి వక్ష్యసి తదాస్యరుచో ధయన్తీ ॥ ౭౧॥

గేహాగతాం విరహిణీం నవపుష్పతల్పే
త్వాం శాయయాని పరతః కిల ముర్మురాభాత్ ।

తస్మాత్పరత్ర శయనం విసపుఞ్జకౢప్తం  
అధ్యాశయాని విధుచన్దనపఙ్కలిప్తామ్  ॥ ౭౨॥

ఆకర్ణ్య  చన్దనకలాకథితం  వ్రజేశా
సన్దేశముత్సుకమతేః  సరసా సహాల్యాః ।

సాయన్తనాశనకృతే దయితస్య నవ్య
కర్పూరకేలిబటకాదివినిర్మితౌ తే ॥ ౭౩॥

లిమ్పాని చుల్లిమథ  తత్ర కటాహమచ్ఛ
మారోహయాణి దహనం రచయాని దీప్తమ్ ।

నిరాజ్యఖణ్డకదలీమరిచేన్దుసీరి 
గోధూమచూర్ణముఖవస్తు  సమానయాని ॥ ౭౪॥

అత్యద్భుతం మలయజద్రవసేకతత్యా
వృద్ధిం  జగామ యదిదం విరహానలౌజః ।

కర్పూర కేలీబటకావలిసాధనాగ్ని
జ్వాలేన శాన్తిమనయత్తదితి బ్రువాణి  ॥ ౭౫॥

ధూలిర్గవాం  దిశమరుద్ధ హరేః సహామ్బా
రావేత్యుదన్తమతులం మధు పాయయాని ।

తత్పానసంమదనిరస్తసమస్తకృత్యాం
త్వాముత్థితాం  సహగణామభిసారయాణి ॥ ౭౬॥

తత్కృష్ణవర్త్మనికటస్థలమానయాని  
నిర్వాపయాణి విరహానలమున్నతం తే ।

ఆయాత ఏష ఇతి వల్లినిగూఢగాత్రీం 
ఆకృష్య మహ్యమహహేశ్వరి కోపయాని ॥ ౭౭॥

శ్రీకృష్ణదృఙ్మధులిహౌ   భవదాస్యపద్మం
ఆఘ్రాపయాణ్యతితృషన్  తవ దృక్చకోరీమ్ ।

తద్వక్త్రచన్ద్రవికసత్స్మితధారయైవ  
సంజీవయాని మధురిమ్ణి నిమజ్జయాని  ॥ ౭౮॥

వైవశ్యమస్య  తవ చాద్భుతమీక్షయాణి

త్వామానయాని సదనం లలితానిదేశాత్ ।
కర్పూరకేల్యమృతకేలితతిం ప్రదాతుం

గోష్ఠేశ్వరీమను  సరాణి సమం సఖీభిః ॥ ౭౯॥
గత్వా ప్రణమ్య  తవ శం కథయాని దేవి

పృష్టా తయాథ బటకావలిం భోక్షయిత్వా ।
తాం హర్షయాణి  భవదద్భుతసద్గుణాలీ -
స్తత్కీర్తితాః  సవయసే శ‍ృణవాని హృష్టా ॥౮౦॥

వీక్ష్యాగతం తనయమున్నతసమ్భ్రమోర్మి
మగ్నాం స్తనాక్షిపయసామభిషిచ్య పూరైః  ।

అభ్యఞ్జనాదికృతయే  నిజదాసికాస్తా
మాం చాపి తాం నిదిశతీం మనసా స్తవాని ॥౮౧॥

స్నానానులేపవసనాభరణైర్విచిత్ర
శోభస్య మిత్రసహితస్య  తయా జనన్యా ।

స్నేహేన సాధు బహుభోజితపాయితస్య
తస్యావశేషితమలక్షితమాదదాని ॥౮౨॥

తేనైవ  కాన్తవిరహజ్వరభేషజేన
తాత్కాలికేన తదుదన్తరసేన చాపి ।

ఆగత్య సాధు శిశిరీకరవాణి శీఘ్రం
త్వన్నేత్రకర్ణరసనాహృదయాణి   దేవి ॥౮౩॥

స్నానాయ పావనతడాగజలే నిమగ్నాం
తీర్థాన్తరే   తు నిజబన్ధువృతో  జలస్థః  ।

సంమజ్జ్య  తత్ర జలమధ్యత ఏత్య స త్వాం
ఆలిఙ్గ్య  తత్ర గత ఏవ సముత్థితః  స్యాత్ ॥౮౪॥

తన్ నో విదుర్నికటగా అపి తే ననన్దృ
స్వస్రాదయో  న కిల తస్య సహోదరాద్యాః ।

జ్ఞాత్వాహముత్పులకితైవ   సహాలిరేత-
చ్చాతుర్యమేత్య లలితాం ప్రతి  వర్ణయామి  ॥౮౫॥

ఉద్యానమధ్యవలభీమధిరుహ్య తత్ర
వాతాయనార్పితదృశం భవతీం విధాయ ।

సన్దర్శ్య  తత్ప్రియతమం సురభీర్దుహానం

ఆనన్దవారిధిమహోర్మిషు  మజ్జయాని  ॥౮౬॥
గత్వా ముకున్దమథ  భోజితపాయితం తం

గోష్ఠేశయా  తవ దశాం నిభృతం నివేద్య ।
సఙ్కేతకుఞ్జమధిగత్య  పునః సమేత్య

త్వాం జ్ఞాపయాన్యయి  తదుత్కలికాకులాని ॥౮౭॥
త్వాం శుక్లకృష్ణరజనీసరసాభిసార 

యోగ్యైర్విచిత్రవసనాభరణైర్విభూష్య    ।
ప్రాపయ్య  కల్పతరుకుఞ్జమనఙ్గసిన్ధౌ 

కాన్తేన తేన సహ తే కలయాని కేలీః ॥౮౮॥
హే శ్రీతులస్యురుకృపాద్యుత  తరఙ్గిణీ  త్వం

యన్మూర్ధ్ని  మే చరణపఙ్కజమాదధాః స్వమ్ ।
యచ్చాహమప్యపిబమమ్బు మనాక్ తదీయం

తన్మే మనస్యుదయమేతి మనోరథోఽయమ్ ॥౮౯॥
క్వాహం పరశతనికృత్యనుబిద్ధచేతాః

సంకల్ప ఏష సహసా క్వ సుదుర్లభార్థే  ।
ఏకా కృపైవ  తవ మామజహత్యుపాధి

శూన్యైవ  మన్తుమదధత్యగతేర్గతిర్మే  ॥౯౦॥
హే రఙ్గమఞ్జరి   కురుష్వ మయి ప్రసాదం

హే ప్రేమమఞ్జరి   కిరాత్ర కృపాదృశం స్వామ్ ।
మామానయ స్వపదమేవ విలాసమఞ్జ -

ర్యాలీజనైః  సమమురీకురు దాస్యదానే ॥౯౧॥
హే మఞ్జులాలి  నిజనాథపదాబ్జసేవాం

సాతత్యసమ్పదతులాసి మయి ప్రసీద  ।
తుభ్యం నమోఽస్తు గుణమఞ్జరి  మాం దయస్వ

మాముద్ధరస్వ  రసికే రసమఞ్జరి  త్వమ్ ॥౯౨॥
హే భానుమత్యనుపమప్రణయాబ్ధిమగ్నా 

స్వస్వామినోస్త్వమసి మాం పదవీం నయ స్వామ్ ।
ప్రేమప్రవాహపతితాసి   లవఙ్గమఞ్జ  -

ర్యాత్మీయతామృతమయీం మయి ధేయి దృష్టిమ్  ॥౯౩॥

హే రూపమఞ్జరి  సదాసి నికుఞ్జయూనోః
కేలికలారసవిచిత్రితచిత్తవృత్తిః   ।

త్వద్దత్తదృష్టిరపి    యత్సమకల్పయం తత్-
సిద్ధౌ తవైవ  కరుణా ప్రభుతాముపైతు   ॥౯౪॥

రాధాఙ్గ శశ్వదుపగూహనతస్తదాప్త
ధర్మద్వయేన తనుచిత్తధృతేన దేవ ।

గౌరో దయానిధిరభూరపి నన్దసూనో
తన్మే మనోరథలతాం సఫలీకురు త్వమ్ ॥౯౫॥

శ్రీరాధికాగిరిభృతౌ  లలితాప్రసాద
లభ్యావితి వ్రజవనే  మహతీం ప్రసిద్ధిమ్   ।

శ్రుత్వాశ్రయాణి   లలితే తవ పాదపద్మం
కారుణ్యరఞ్జితదృశం  మయి హా నిధేహి ॥౯౬॥

త్వం నామరూపగుణశీలవయోభిరైక్యా -
ద్రాధేవ  భాసి సుదృశాం సదసి ప్రసిద్ధా  ।

ఆగఃశతాన్ న గణయన్త్యురరీకురుష్వ
తన్మాం వరాఙ్గి నిరుపాధికృపే విశాఖే ॥౯౭॥

హే ప్రేమసమ్పదతులా  వ్రజనవ్యయూనోః
ప్రాణాధికాః  ప్రియసఖాః  ప్రియనర్మసఖ్యః  ।

యుష్మాకమేవ చరణాబ్జరజోఽభిషేకం
సాక్షాదవాప్య సఫలోఽస్తు మమైవ  మూర్ధా ॥౯౮॥

వృన్దావనీయముకుట  వ్రజలోకసేవ్య
గోవర్ధనాచలగురో  హరిదాసవర్య ।

తత్సన్నిధిస్థితియుషో  మమ హృత్శిలాస్వ-
ప్యేతా మనోరథలతాః సహసోద్భవన్తు ॥౯౯॥

శ్రీరాధయా  సమం తదీయసరోవర త్వత్-
తీరే వసాని సమయే చ భజాని సంస్థామ్  ।

త్వన్నీరపానజనితా మమ తర్షవల్ల్యః 
పాల్యాస్త్వయా కుసుమితాః ఫలితాశ్చ కార్యాః ॥ ౧౦౦॥

వృన్దావనీయసురపాదప యోగపీఠ

స్వస్మిన్ బలాదిహ నివాసయసి స్వయం యత్ ।
తన్మే త్వదీయతలస్తస్థుష  ఏవ సర్వ

సఙ్కల్పసిద్ధిమపి  సాధు కురుష్వ శీఘ్రమ్  ॥ ౧౦౧॥
వృన్దావనస్థిరచరాన్   పరిపాలయిత్రి

వృన్దే తయో రసికయోరతిసౌభగేన ।
ఆఢ్యాసి తత్కురుకృపాం గణనా యథైవ

శ్రీరాధికాపరిజనేషు  మమాపి సిద్ధేత్  ॥ ౧౦౨॥
వృన్దావనావనిపతే  జయ సోమ సోమ

మౌలే సనన్దనసనాతననారదేడ్య  ।
గోపీశ్వర వ్రజవిలాసి  యుగాఙ్ఘ్రిపద్మే

ప్రీతిం  ప్రయచ్ఛ  నిరుపాధి నమో నమస్తే ॥ ౧౦౩॥
హిత్వాన్యాః కిల వాసనా భజత రే వృన్దావనం  ప్రేమదం

రాధాకృష్ణవిలాసవారిధిరసాస్వాదం  చేత్విన్దథ  ।
త్యక్తుం శక్నుథ న స్పృహామపి పునస్తత్రైవ  హృద్వృత్తయో

విశ్రద్ధాః   శ్రయత  మమైవ  సతతం సఙ్కల్పకల్పద్రుమమ్  ॥ ౧౦౪॥
ఇతి శ్రీవిశ్వనాథచక్రవర్తీఠక్కురవిరచితః    శ్రీసఙ్కల్పకల్పద్రుమః   సమ్పూర్ణః  ।

(22) Nikunjakelivirudavali ॥ (౨౨) నికుఞ్జకేలివిరుదావలీ  ॥

(౧)
నికుఞ్జకేలీవిరుదావలీయం

నికుఞ్జకేలీరసికప్రసాదమ్   ।
స్వకీర్తినైపుణ్యజుషే   ప్రదత్తే 

స్వకీర్తినైపుణ్యపుషే   జనాయ ॥ ౧॥
శ్రీకృష్ణలీలా   హృదయం పునాతు మే

లీలా చయా ప్రేమరసానుభావినీ  ।
రసశ్చ కాన్తాపరిశీలితోఽస్తి యః

కాన్తా చ యా గోకులయౌవతాగ్రణీః  ॥౨॥
వ్రజయువతిజనైకప్రాణబన్ధోరముష్య   

స్మరవిలసితమేవోత్కర్షమాహుః  కవీన్ద్రాః  ।
భవకమలభవాద్యైః  స్తావకైః  ప్రథ్యమానం

న పునరనుపమం తత్పారమైశ్వర్యముచ్చైః   ॥ ౩॥
ప్రథితమపి  వదాన్యం రాధికే మాం తవాల్యః

కథమధరసుధాయాస్తస్కరం తా బ్రువన్తి   ।
పిబ పిబ ముఖచన్ద్రం  తత్స్వయం మే నికామం

త్వమితి రహసి శంసన్ శం స కృష్ణస్తనోతు   ॥ ౪॥

(౨)

చణ్డవృత్తస్య   నఖే మాతఙ్గఖేలితమ్  ౨
గోకులానన్ద శీలితామన్ద చాతురీపుఞ్జ మాధవీకుఞ్జ ।
భాజిమాతఙ్గ గామినీసఙ్గ శాలితారఙ్గ రాజితానఙ్గ ।

కౌతుకాసఙ్గ భారభాగఙ్గ రాగితారఞ్జి యౌవతాసఞ్జి ।
ధీరతాగఞ్జి చాపలావ్యఞ్జి కైతవాభ్రాన్త    శోణనేత్రాన్త   ।
శాయకాక్రాన్త   భావినీస్వాన్తర్భావితానన్త కేలిసామన్త ।
రేచితోదన్త రాధికాదన్త దంశనాఖణ్డ మాధురీషణ్డ ।
ఖేలితాపాఙ్గ నీరదాభాఙ్గ రాధితాశ్రాన్త   కన్దరాధ్వాన్త  ।
నీలచేలాఞ్చి కామినీకాఞ్చి మోచనోదీర్ణ సమ్మదాకీర్ణ ।
శేముషీశీర్ణ వామతాభీర్ణ ఖేద సమ్పూర్ణ వైదుషీ  తూర్ణ ।
కామసంరమ్భ సఙ్గరారమ్భ  జాత రోమాఞ్చ పాహి భో మాం చ ॥ ౫॥
॥ ధీర ॥
ఉద్యన్నఖాఙ్కహరిణాఙ్కరుచా సుచారు

ఖేలాపరం కుచరథాఙ్గయుగం  సుకణ్ఠ్యాః  ।
స్వాగాధహృత్సరసి సాధు నిమజ్జయంస్త -
దున్మజ్జయన్  స రసికో ముదమాదధాతు ॥౬॥

సఙ్గత  సదనఙ్గజ  మద
రఙ్గ తరలదఙ్గ గరల
శ‍ృఙ్గ రుచిరభృఙ్గ సుచిర
గుఞ్జన  చణకుఞ్జశరణ
కఞ్జనిచయ  గఞ్జనశయ  ॥ ౭॥
॥ వీర ॥

(౩)
వీరభద్రః  ౩
కన్దర్పదర్పకకుచాద్రివిమర్దభీతి  

సంవిగ్నకౌస్తుభభటశ్రితకణ్ఠపార్శ్వః   ।
కాన్తాతినిఃశ్వసితధూసరితాధరశ్రీః

కృష్ణో ముదం నయనయోర్మమ శం తనోతు ॥౮॥
యుఞ్జద్గుఞ్జద్భ్రమరకలితకల  
భవ్యస్తవ్యస్థలసరసిజదల  ।
మాల్యస్వాల్యర్పితరతిరసకర
రఙ్గత్రఙ్గద్రసనయువతివర     ।

దీవ్యన్నీవ్యన్తికవినిహితపురు
వామ్యక్లామ్యద్బలకరబలదురు  ।
హర్షోత్కర్షోత్పులకహృదయనట 
శమ్భస్తమ్భస్ఫురితజఘనతట ।
కాఞ్చిప్రాఞ్చిస్వనితజనితసుఖ
మన్దస్పన్దస్వలకలలితముఖ   ।
నృత్యశ్రిత్యర్థకశుభమణిసర 
సద్యఃప్రద్యత్ప్రఖరనఖరశర  ।
భిన్నస్విన్నస్తనయుగనవఘట
సక్తస్రక్తర్జకసుపదకభట    ।
రత్యుద్ధత్యుచ్చలితచికురచయ
శస్తస్రస్తప్రవరకుసుమమయ    ।
తల్పస్వల్పస్వననవలయధర
కమ్పోత్కమ్పోత్తరలసుతనుకర ।
వేష్టస్వేష్టస్మరవిలసితమద 
మత్తప్రత్తస్వజనహృదయముద   ।
భీష్టశ్రీష్టస్వపఘనరదబల  

దష్టస్పష్టప్రభసదధరదల    ।
కాన్తస్వాన్తప్రణయదమమలస

హృద్యక్లిద్యప్యతులకరుణరస  ॥౯॥
॥ వీర ॥
కౌస్తుభవిదలిత సులలిత

కుఙ్కుమకఞ్చుకకుచాం రాధామ్ ।
తదలకమార్జితతిలకో

రమయన్ కృష్ణో హృది స్ఫురతి ॥ ౧౦॥
సఞ్జాతతన్ద్రాస్య   కఞ్జాతచన్ద్రాస్య 

కాశ్మీరజన్మాదిరశ్మీరసమ్మాది ।
ఘర్మోచితానల్పనర్మోచితాకల్ప

కుఞ్జే లసానన్ద పుఞ్జే రసాశన్ద ॥ ౧౧॥
॥ వీర ॥

(౪)
పురుషోత్తమః ౪
ప్రియాయా  గచ్ఛన్త్యాః స్వయమనుపలబ్ధో వనపథం

పరిష్కుర్వన్ పుష్పైర్ఘనవిటపవల్లీర్విఘటయన్    ।
స్వపాణిభ్యాం లుమ్పన్ నిజచరణచిహ్నం చలతి య-

స్తదగ్రే తం నౌమి ప్రణయవివశం  త్వాం గిరిధరమ్ ॥ ౧౨॥
ధరణీక్లమహారిక్రియ 
రమణీవ్రజకేలిప్రియ   ।
లలితోద్భటవేణుస్వర
వలితోత్కటకామజ్వర ।
దలితాన్వితలోకత్రప
వనితాస్మృత భో భద్రప  ।
కమలార్చితపాదద్యుతి
పటలాద్రితశోకశ్రుతి 
యుగలోచ్చలనీపస్ఫటన్-
ముకులోజ్జ్వలరూపఛట  ।
చపలాప్రభచేలద్వయ
మహిలార్పితహేలస్మయ ।
సరసేక్షణకోణక్రమ
రభసేక్షకలోకభ్రమ  ।
జనకాశ్రితవేదక్రమ 
శమకాచ్యుతశీలశ్రమ  ।
కణికార్జితమాధుర్య  స
దనికాద్భుతరోచిర్లస  ।
పురుషోత్తమ చేతఃస్థిత
మరుషో వ్రణమాశు  స్మృత
చరితో ధ్రువమేవ  ద్రుతం
అభితోఽర్దసి  నాథ ద్రుత
మనసాం ప్రణయేన  త్వయి
మమ సాంప్రతమీశ  త్వయి

భవతాద్రతిరీతిర్మతిం
అవతాత్తవ నామశ్రుతి -
రమితార్థకలీలస్వరం
అమితార్థద  మాముద్ధర  ॥ ౧౩॥
॥ వీర ॥
ఉరోజాన్తర్లగ్నాం  మమ దృశమియం వీక్ష్య చకితం

పరిస్రస్తం   చేలాఞ్చలమధిశిరో న్యస్య సుముఖీ ।
పిధత్తే కఞ్చుక్యావృతమపి కుచం తద్గతమనో

మణిం మే సమ్ప్రాప్యేత్యుదితసుబలో నోఽవతు హరిః ॥ ౧౪॥
విమలజలదసుభగసుషమ
విజితచపలవసనకుసుమ ।
సదృశమృదులగజకభుజక
చికురరచితశిఖిజదలక ।
రసికయువతిహృదయకలన
చటులనయనమదిరమిలన ।
రుచిరవదనమధురహసిత

కథితనిఖిలసురతచరిత ।
లలితచరణకమలచలన

విలస సుతనువితనువలన ॥ ౧౫॥
॥ ధీర ॥

(౫)
అచ్యుతః ౫
కర్ణాధ్వగామ్యతనునర్మశలాకయైవ 

విద్రావ్యచారురదనచ్ఛదగాఢముద్రామ్   ।
నిష్కాసితాం స్మితసుధాం ప్రసభం  రమణ్యాః

కృష్ణః  స్వనేత్రచషకేణ  పిబన్ముదే స్యాత్ ॥ ౧౬॥
జయ జయ శీలప్రియ  జలధీల
స్వరఘననీలద్యుతిధర కీల
స్తుత పురులీల ప్రణయనిమీలత్ -

త్రపతరులీల  శ్రుతిపరిశీలన్ -
నవమురలీకప్రబలదలీక
ప్లుతజనభీకప్రకటతటీక 
ప్రమదవతీకస్థితసుపటీక  -
ర్షకరజనీపస్వకిరనదీప  ।
ప్రణుతసమీపస్ఫుటదలనీప
స్తృతతటదేశ ప్రథితవరేశ
ప్రగతసుకేశప్రవర   నిశేశ ।
ప్రతిమవిశేష  ప్రభృతవిశేష
ప్రభశుభవేశ  వ్రజమహిలేష  ।
చలితసుచేల స్తనయుగఖేలన్-
నయనసువేల స్మృతరతివేల ।
సుహృదతివేలప్రతతనిశాత
స్మరశరజాతప్రజరనిపాత  ।
ప్రబలవిఘాతప్రచలితదేహ 
శ్రితరతగేహ  త్వమఘహరేహ ।
స్ఫుత హృది మే హ ॥ ౧౭॥
॥ వీర ॥
మయి క్షిప్త్వాపాఙ్గం  కుచకనకశమ్భుం స్మితసుధా

సుధారాభిః కాన్తే! స్నపయసి న కిం పూజయసి తమ్ ।
ప్రకామం  కామాయాచ్యుతకరసరోజేణ సుదతీ-
త్యుపాగచ్ఛన్ జల్పన్విలసతు స రాధారతిసఖః ॥ ౧౮॥

వృన్దావననగవృన్దాధికలవ 
కుఞ్జాలయచర  గుఞ్జామణిసర  ।

కఞ్జాతులమదగఞ్జామలపద 
కాన్తాకుచశయ మాం తారయ జయ ॥ ౧౯॥

॥ ధీర ॥

(౬)

తురఙ్గః  ౬
పృష్ఠీకృత్య  ప్రయాన్త్యా  ద్రుతమయమధునైవాగ్రతో    రోత్స్యతే మాం

ఇత్యాశ్వాసం దధత్యా హృది బత సుతనో రక్షిణీ తే పదాబ్జే ।
ప్రాభూతాం  నైవ  గన్తుం కథమపి పురతో నాపి పృష్ఠం  ద్రుతో  వే-
త్యాకుఞ్చన్త్యా నితమ్బత్విషి ధృతనయనో మాధవో మాం ధినోతు ॥౨౦॥

సున్దరముఖ  శశిబిమ్బక కున్దనివిడ  మదడిమ్బక
దన్తపటల లసదమ్బుజ శన్తమకర శుభకమ్బుజ
లఙ్గిమభర  పరికుణ్ఠక  రఙ్గిమధురతరకణ్ఠక   ।
సఙ్గతయువతికదమ్బకరఙ్గతరలితహృదమ్బర   ।
లుఞ్చనచతురదృగఙ్గన  కుఞ్చనవిలసితరఙ్గణ
వఞ్జులకుసుమసురఞ్జిత   మఞ్జులకచభరగఞ్జిత 
చఞ్చలమధుకరమణ్డల  సఞ్చలదలకసకుణ్డల  ।
మన్దహసితలసదిన్దిరశన్దచరితగుణమన్దిర     ।
దణ్డితసమదమతఙ్గజ   మణ్డితగతివలదఙ్గజ   ।
కమ్పరుచిరరుచినిన్దిత  శంపసుతనుమతిసన్దిత  ।
దమ్భవిషమజనవఞ్చక శమ్భదమన శరపఞ్చక
ఖణ్డితహృదతను  సాగరపణ్డితరతిసుహృదఙ్గర   ।
బమ్భ్రమదలివరలమ్భిత సమ్భ్రమసుదృగభిరమ్భిత ।
సఙ్గమసదలికకఙ్కణ  మఙ్గలచలకరకఙ్కణ
డిణ్డిమరణితనిరన్తరచణ్డిమకలితముదన్తర   ।
నన్దహృదయమకరన్దక   శన్దయవిపినపురన్దర   ॥౨౧॥
॥ వీర ॥
నటచ్చటులలోచనాఞ్చలవిలాసవల్గుశ్రియం 

స్వచిల్లివరవల్గనగ్లపితధైర్యచర్యాభరామ్     ।
నవప్రణయసమ్భృతస్మితసుధాపిధానాకులాం

నిజప్రణయిణీం  స్మరన్ సపులకో హరిః పాతు నః ॥౨౨॥
జయ చారువేష నయ నాగరేశ

శయనీతతాలమయరాగజాల ।
ధరవేణుదూతవరసాధుధూత

వనితాభిమానజనితాతిమాన ॥౨౩॥
॥ వీర ॥

(౭)
తిలకమ్ ౭
జీయాద్ధరిః  స్వమురలీపరిగీతపీత

పాతత్రపామ్బుసరసీః  సరసీరుహాక్సీః ।
శూన్యాన్తరా గతబలా అపి తాః ప్రకూర్వన్ -
పూర్ణా నిజాధరసుధారసుధారసేన ॥౨౪॥

చటులమధుపమదకుణ్ఠకసదలక  ।
విమలజలదరుచిలుణ్ఠకదమనక
మృదులసురభిదలగుమ్ఫకసులలిత
కులవరతనుధృతిలుమ్పకవిహసిత ।
హఠభరకుచపటకుఞ్చనవికలిత
యువతినయనకటుకుఞ్చనకవలిత ।
కరకరధుననవిశఙ్కటకలహజ
వితతపులకకులకఙ్కతమలయజ
మృగమదఘుసృణసుగన్ధితపరిసర
వనగతమదనముదన్ధితమధుకర
నికరరణితరతిమఙ్గలమయరవ
వివృతసురతరసరఙ్గలసుఖనవ
వితనుసమరపురుదమ్భపటిమధర
సుతనునివిడపరిరమ్భ రసికవర ।
జనితమణితమణికఙ్కనకణదతి
రభసరమణగతశఙ్కచికురతతి
మిలితనటనఝషకుణ్డలవిసృమర
రుచిభరవరకరిశుణ్డసదృశకర  ।
నిజపరిచరణరతం జనమిమమతి
కృపయ నిఖిలగుణరఞ్జనరతిపతి
శతమతిమథనకృదఙ్గసుషమ  జయ
మనసిజవలితతరఙ్గచరితమయ  ॥౨౫॥

॥ వీర ॥
రతిరణఘనఘర్మాక్రాన్తసిన్దూరపఙ్క  

శ్రితవదలకమాలాసక్తభాలం  ప్రభాలమ్  ।
యువతిరదనకీర్తిఖ్యాపి బిమ్బాధరహృన్-
మమ కలయతు కృష్ణస్యాస్యచన్ద్రం   స్వతన్త్రమ్  ॥౨౬॥

త్వం గతశఙ్కితరఙ్గతరఙ్గిత 
కున్దసుసత్తమదన్తవసన్తమ  ।

వఞ్జులకుఞ్జకమఞ్జులగుఞ్జక   
సఞ్జయరఞ్జకకుఙ్కుమపఙ్కక   ॥౨౭॥

॥ వీర ॥
నిత్యం యాతి యథాయథా కుచయుగం పీతత్వముత్తుఙ్గతాం

చోలిం ప్రాప్య  తనుత్వమృచ్ఛతి తథాస్యార్ధావృతౌ యోగ్యతామ్ ।
కాన్తే కుప్యసి తత్ప్రసాధనకృతే సఖ్యౌ వృథా హృష్టతాం

అక్ష్ణోర్మే  కలయేతి కృష్ణభణితం  జాగర్తు మే చేతసి ॥౨౮॥

(౮)

చణ్డవృత్తస్య   విశిఖే పద్మమ్ ౮
జయ లవమాత్రస్వవిరహదాత్ర
ప్రదితసుగాత్ర  వ్రజమహిలాత్ర  ।
గ్రహపతికన్యాతటలసదన్యా
ప్రతిమసుధన్యా  యతనతవన్యా
సుహృదలకాన్తాలిపటలకాన్తా
లికనిజకాన్తామిలనరతాన్తా ।
రతిరణరఙ్గోదయకుచసఙ్గో
పణపరిభఙ్గోదితవదనఙ్గో
రుశరనఖాఙ్కకలితశశాఙ్కా
వలివలితాఙ్కాధృతహరిణాఙ్కా
ననసుదృగుల్లాసకపరిఫుల్లా
చటులమరుల్లాలితభుజమల్లా

హితపరివేష్టప్రణయసుఖేష్ట 
ప్రవలదకష్టస్వరదనదష్ట 
ప్రమదవతీ  ద్రాగుదితసుధార్ద్రా 
చరితమిహార్ద్రా  వహమతి ముద్రా
వితహృది యుఞ్జేఽరుణతరగుఞ్జే
లితనవకుఞ్జే రువదలిపుఞ్జే ॥౨౯॥
॥ వీర ॥

(౯)

వఞ్జులమ్  ౯
శ్రీరాధేక్షణసఖ్యలక్షణరసస్వారాజ్యమత్యుర్జ్జితం 

ప్రాప్య  స్వైరమలం  గతో యదధరో భ్రాజిష్ణుతాం   జిష్ణుతామ్  ।
నాథ న్యక్కురుతామయం తవ తతః సఖ్యాలిదృఙ్మోదనో

మత్తాలిశ్రితబన్ధుజీవక   యశఃపుఞ్జ నికుఞ్జేశ్వర  ॥ ౩౦॥
కుఞ్చితకచవిరచనధృతచమ్పక

లుఞ్చితమణిసరసదతనుకమ్పక ।
రఞ్జితయువతిసురతరసలమ్పట

గఞ్జితతడిదభినవరుచిసమ్పట  ॥ ౩౧॥
॥ వీర ॥
స్నాతోత్థితాం  కలితరఞ్జితచీనచీర

పాణిద్వయోద్ధుతకచాం  చకితామకుర్వన్ ।
కాన్తాం హరిర్జయతి  వల్లిదలావృతోఽస్యా

వక్షోజకక్ససుఖవీక్షణసక్షణాత్మా ॥ ౩౨॥
విలస విశఙ్కత భుజగతసఙ్కత
జగదతిరఙ్గలచరితసుమఙ్గల   ।
శశధరగఞ్జక  ముఖరుచిరఞ్జక
కురువకమఞ్జులవికసితవఞ్జుల   ।
కుసుమసుమణ్డిత  శుచిరసపణ్డిత
తనురుచిదణ్డిత  జలధరఖణ్డిత  ।
తడిదతిసున్దరవసన  పురన్దర

ధనురతినిన్దకచలశిఖిచన్ద్రక 
నిచయకరమ్బితకచభరలమ్బిత
మణిసరకమ్పకధృతనవచమ్పక ।
కలితవికస్వరకలగవలస్వర
సుతనుజనస్ఖలదుపజఘనస్థల   ।
పరిహితనీవ్యభిహితమదన వ్యభిచరిత
జవస్ఫురదతిఖరనిష్ఠుర  ।
గురుజనగర్జనకటుముఖతర్జన 
కృతగతివర్జనవలదుపసర్జన   ।
పిశునవిసృత్వరపురువలితజ్వర
శమనకృతక్రమధృతయువతిభ్రమ   ।
కలపదసఞ్చితచతురిమవఞ్చిత
కటుతరదుర్జనభవనసమర్జన   ।
కలితసుతల్పకవిలసదనల్పక
మధురిమసన్ధితమదనముదన్ధిత   ।
వరతనుకఙ్కితకుచయుగటఙ్కిత
భుజపరిరమ్భణరుతమణికఙ్కణ
చపలిమలమ్భనజనితవికమ్పన ॥ ౩౩॥
॥ వీర ॥
వికచయదపి రాధానేత్రనీలోత్పలాన్తం

స్మితసితరుచిబిమ్బం సమ్భ్రమాదుజ్జిహానమ్  ।
వ్యనమయదథ సా ప్రాచూకుచత్తత్తదైవే   -
త్యుదితమను స జీయాత్కున్దవల్ల్యా   ముకున్దః  ॥ ౩౪॥

జయ కమలాగోచరపరభాగో
చితనవరాగోపనతకలాగో
పనచలరామాముఖవిధుధామా
మృతకలనామాదితనవదామా ॥ ౩౫॥
॥ వీర ॥
నృత్యాన్తే ధృతగర్వముద్ధతసఖిప్రోత్తేజనాత్స్వం    హఠా-

జ్జేతుం  దృగభినేష్యమాణనటనావేశాప్తశోభాం ప్రియామ్  ।

కాఞ్చీకఞ్చుకగాఢబన్ధకషణాసంసక్తపాణిద్వయాం
పశ్యన్ స్వాక్షియుగం హరిః సఫలయన్ దిశ్యాత్స మే వాఞ్ఛితమ్ ॥ ౩౬॥

(౧౦)
బకులభాసురమ్ ౧౦
జయ జయ పిఞ్ఛముకుట రససాగర సాగరసాభూషణపదకేతన
కేతనకల్పనికుఞ్జమహారత  హారతరలతరతాప్రతిపాదక  ।
పాదకమలవరలాస్యవిలాసక లాసకలాకౌతుకముదితాన్తర
తాన్తరమితతరుణీముఖమార్జన  మార్జన  పరకరకమలసుఖాతుల ।
ఖాతులవనితావృన్దవిమోహన  మోహనదీప్లావితభవనారద  ।
నారదశాప్రార్థకకమలాసన   లాసనచరణాబ్జపరాగక  ।
రాగకలాస్వరమూర్చ్ఛనసఞ్చయ సఞ్చయనాశ్రితసర్వవిలక్షణ
లక్షణమయమురలీపరిశీలక శీలకలితగుణమణిపదపర్వత ।
పర్వతరలరమణీక్షణనిర్వృత నిర్వృతనర్మవిలాసహసప్రియ  ।
సప్రియభృఙ్గీస్తుతనవమాలక   మాలకదమ్బకమఞ్జులరూపక  ।
రూపకరమ్యకవిత్వకవీలిత వీలితశిఖరితటాప్తమహారస ।
హారసహితకుచకఞ్చుకఘట్టక  ఘట్టకలహఖణ్డితసుసతీవ్రత    ।
తీవ్రతమఃశమకాఙ్గసదామద   దామదరాన్దోలనగతివిభ్రమ   ।
విభ్రమదన్తరుదితబహుసమ్భ్రమ  సమ్భ్రమవిశ్లథనీవివధూజన  ।
ధూజనకేక్షణకోణవినోదన నోదనచిత్రచరిత్రవిరాజన   ।
రాజనటోపమకౌస్తుభకన్ధర  కన్ధరసున్దరగోకులజీవన   ।
జీవనజాక్షసమస్తసభాజన భాజనకుఞ్జగృహశ్రితదేవన 
దేవ నమో భవతే భయభేదన ॥ ౩౭॥
॥ వీర ॥
మధురహసితవిద్యాద్రావితాశేషనారీ

ధృతికఠినభుజాఙ్గీసఞ్చయః  శం చికీర్షుః  ।
శిశిరతరదృగమ్భోజాఞ్చలేనామృజంస్తాః

స రసయతు ముకున్దః  కున్దదామాభిరామః  ॥ ౩౮॥
కలితముఖతాన లలితసుఖగాన

జనితమతిమోహ వనితరతిదోహ ।

చలదమలమాల జలదసమభాల
నయ చతురశీల జయ మధురలీల ॥ ౩౯॥

॥ వీర ॥
ముఖచరణమేకం కమ్పయన్ లమ్పటత్వం

దధదధితరుగాత్రం  ధరయంశ్చారయన్ స్వమ్ ।
నిజతనుమను నేత్రం  వల్లిగూఢామ్బుజాక్షీ

హసితదృశి చ యుఞ్జన్  కుఞ్జనాథః  స జీయాత్ ॥ ౪౦॥

(౧౧)
బకులతుఙ్గమ్  ౧౧
ఉల్లస  ముకున్ద కున్దవనమాల  మాలమదహారి హారిరుచికాయ ।
కాయనవిహార హారలతికాన్త కాన్తమణిరాజరాజదుపకణ్ఠ
కణ్ఠ కమలాస్య లాస్యకృతభూష భూషణహగాన గానవధిమోద ।
మోదయ భదక్ష దక్షమతినార్య నార్యపథసత్వసత్వరహృదిష్ట
దిష్టమహిలాగ  లాగపరభాగ భాగమలధీలధీలలితలోక
లోకనన్దభాల  భాలవిధుబిమ్బ బిమ్బసుభగోష్ఠ గోష్ఠపసముద్ర  ।
ముద్రవరచన్ద్ర   చన్ద్రరసచిత్ర  చిత్రకకపోల  పోలవనహాస
హాససహచారి చారిమసదన్త దన్తరుగకన్ద  కన్దరసుపర్వ  ।
పర్వతవిలాస లాసకమహేశ హే శరణ దేవ నాథ ॥ ౪౧॥
ఉన్నీతవామకరపద్మ ధృతాగ్రశాఖాం

రాధాం విలోక్య కుసుమప్రచయైకతానామ్   ।
పశ్చద్వివర్తితముఖీం సహసా విధిత్సు-
ర్వంశీం స్వరన్ జయతి గూఢతనుర్ముకున్దః  ॥ ౪౨॥

నీరదపుఞ్జ శ్రీధరగుఞ్జ
భాసురభృఙ్గ క్ష్మాధరశ‍ృఙ్గ
స్థాతులసన్తస్త్వామభజన్త  ॥ ౪౩॥
॥నాథ ॥
పాణిర్మేఽత్ర మదీయకిఙ్కిణిసఖః చోకూయతే తేన కిం

సద్యః సున్దరి  కిఙ్కిణీమను నిజాం శాశఙ్కమానేక్షసే ।

జేఘ్రియే  కమలం వికాస్య తవ కిం చోకుప్యతే వా ముఖం
సాక్షాదిత్యతిమఞ్జులా  తవ హరే వాణీ వ్రజే  భ్రాజతామ్  ॥ ౪౪॥

అథ చణ్డవృత్తస్య   సామాన్యభేదః
వేణుధ్వానక ధేనుస్వానక
సారప్రీతిద  సారశ్రీమద  ।
ధామశ్యామల భామధ్యానల
గోపస్త్రీకృతకోప  శ్రీడిత  ।
హాసప్రోదిత  రాసత్రోటిత
మానశ్లేషణ  దానస్వేషణ ।
దామభ్రాజిత  కామప్రామృత
ఖేలక్లేశద  హేలశ్లేషద  ।
బాలక్షేమద మాలప్రేమద
భాలస్థాలక  జాలక్షాలక ।
హారిస్వేదక వారిక్షేపక
బాతప్రాహిత  శాతద్రాగిత  ।
భాతక్ష్మాధర రాతస్వాదర
లోకఖ్యాపిత తోకత్వావృత ।
మేఘత్వాయిత హేఽఘత్రావిత
గోపవ్రాతక  భో పత్రానక  ।
వాదిత్రారత  కాదిత్రనత

లోకస్థాతుల  శోకవ్యాకుల ।
చారువ్యాపృత కారుణ్యామృత

ధార ప్రీణయ  సారశ్రీమయ  ॥ ౪౫॥
॥ వీర ॥
మణిసరమహధారే కౌస్తుభానర్ఘ్యదీపే

నిజఃర్ది వనమాలాతోరణే ధామ్ని నిత్యమ్ ।
పరిచయ కమలాఙ్కస్వర్ణసింహాసనస్థాం 

అఘహర వరదేవీం రాధికాం త్వం సకామః ॥ ౪౬॥
జయ కుణ్డల  రుచిసణ్డల
శుభగణ్డక  జగదణ్డక  ।

దవఖణ్డన  వరమణ్డన
రతిపణ్డిత  తనుదణ్డిత
ఘనమణ్డల  నవదణ్డల  ॥ ౪౭॥
॥ దేవ ॥
వదనమధురిమసదనం చలనదలనం కరీన్ద్రకీర్తీనామ్   ।
హసితం సుదృగభిలషితం హరతు హరే మామకం హృదయమ్ ॥ ౪౮॥

(౧౨)

మఞ్జర్యాం  కోరకః ౧౨
నీలసరోజకులస్తుతకాయక
శీలసమృద్ధిజితాఖిలనాయక  ।
పీతనపీతనవామ్బర నారద
గీతనవోదితలీల సదా మద ।
మారసహస్రజయి  ప్రభనాగర
సారసలోచన హే గుణసాగర ।
చన్దనచిత్రక   చిత్రలలాటక
మన్దనటన్నయనాఞ్చలహాతక  ।
కుణ్డలతాణ్డవితచ్ఛబిపుఞ్జక  
తుణ్డలసద్ద్విజరాజసుగుఞ్జక    ।
హారవిరాజితతుఙ్గసదంసక
సారవిలాసభరావధిశంసక ।
సర్వవిలక్షణాలక్షణమణ్డిత
పర్వవిశేషసమర్పణపణ్డిత  ।
విశ్వసభాజితమఞ్జులతారత
నిశ్వసనోల్లసదానమదానత
తున్దరమాఙ్కవిరాజదురఃస్థల 
సున్దరకౌస్తుభరత్నధరస్థల   ।
నీరదదామదరోర్జితధూనన
ధీరజగద్వనితామతిమోహన ।
మత్తమతఙ్గజనవ్యగతిక్రమ 
సత్తమనూపురపూరితవిభ్రమ  ।

stavAmRRitalaharIsangraha.pdf 75



శ్రీస్తవామృతలహరీ 

నృత్యకలాతివిచక్షణమాదన
కృత్యకలాపపరాఖిలసాధన ।
ధర్మపరాఙ్ముఖగోపవధూధృత
భర్మపదాఙదరావవశీకృత ।
చారుతరాబ్జపరాగభరాదృత

మారుతవేల్లితవేల్లిదలావృత   ।
చన్ద్రకశోభితచూలసుధామయ

మన్త్రకలస్వనవంశ  విభో జయ ॥ ౪౯॥
॥ వీర ॥
రాధాకటాక్షమధుపావలిపీతబన్ధు

జీవాధరద్విగుణితస్మితసీధుపూరః ।
లీలామ్బుజం కరతలేన వికాశ్య జిఘ్రన్ -
కృష్ణః  స మే హృదయగేహమలఙ్కరోతు ॥ ౫౦॥

పాదపల్లవభాసరిల్లవ 
నీతఖర్వతరూపపర్వత ।
మారసుస్తుత కేలివస్తుత
నాథసర్వక శేషపర్వక
చారువిక్రమ  శీలసుక్రమ  ॥ ౫౧॥
॥ వీర ॥
వలద్ఘూర్ణాపూర్ణారుణనయనమాకీర్ణచికురం   

నవాలక్తారక్తాలికమధరసక్తాఞ్జనరసమ్  ।
ప్రగే  రాధాబాధాప్రకుపితసఖీతర్జితమలం 

హరిం యుఞ్జే కుఞ్జే హృది కమపి భావం దధతి తమ్ ॥ ౫౨॥

(౧౩)
మఞ్జర్యాం  గుచ్ఛః ౧౩
జయ కుసుమశాయకోద్ధతయువతిరఞ్జిత 
ప్రబలతరఘూర్ణితారుణనయనగఞ్జిత  
భ్రమరధృతబన్ధుజీవరుచిరుచిరాధర 
ప్రసరదురుజృమ్భితహ్నుతిచతురనాగర  ।

శ్రమసలిలరాజియావకసరసభాలక
క్రమవివృతవిశ్వగాలులితలలితాలక  ।
ప్రఖరనఖరాఙ్కితారుణహృదయఖణ్డిత 
ప్రణయభరవల్లభాకటురటనదణ్డిత    ।
క్రకచనిభచిల్లితర్జనబహులతాధుత  
ప్రకటశపథావలిధ్వనితనిజసాధుత  ।
స్మరసమరసూచకలపితవనదామక

గ్రథితబహుచాతురీప్రతివచనసామక   ।
ద్రుతమసరలాలినిర్మితపటిమవఞ్చన

ప్రతను  మమ భావమచ్యుత మనసి కఞ్చన ॥ ౫౩॥
॥ వీర ॥
స్మరసమరవిమర్దామోదముగ్ధం   తవాఙ్గం

మమకనయననాసానన్దముచ్చైర్వ్యతానీత్   ।
వితర వితర చాటు ప్రేమగర్భం  ప్రియోఽసి

శ్రుతిసుఖమితి  రాధాగీర్ధుతం  స్తౌమి కృష్ణమ్  ॥ ౫౪॥
దృష్టస్మరమద  సృష్టశ్రమపద 

మృష్టప్రణిగద   ధృష్టప్రణయద   ।
సిద్ధప్రతిభయ   విద్ధస్వహృదయ

వృద్ధక్లమవియదృద్ధప్రభ     జయ ॥ ౫౫॥
॥ వీర ॥
ఇన్దీవరేణ  సఖి కర్ణమలఙ్కురుష్వే -
త్యుక్తా నిరఞ్జనముదీక్షయతే  స్వనేత్రమ్  ।

తత్త్వం శ‍ృణోతి న చ పశ్యతి రాధికేతి
వృన్దోక్తితో   విధురితో విధురస్తు భూత్యై  ॥ ౫౬॥

(౧౪)
మఞ్జర్యాం  గన్ధః  ౧౪
ధృష్టవర  మానదవ హేతిభర దుననవ
నీరరుహచారుముఖ రాధాధృతఖేదసుఖ
మఞ్జుపదచాటుచయభాగుదితశీలమయ

లీల నిజతాపగణసూచిసముపక్రమణ
సాధుచరితాలికృత శాన్తసుదృగఙ్ఘ్రిధృత
చూడవనితాస్రజలసిక్తకుచకుమ్భతల
మార్జిశుభపాణితల  లబ్ధమకరాఙ్కబల
మఙ్క్షుహృతమానధన  రోమకసముద్గమన
బోధితవిలాసరస లబ్ధరతికుఞ్జలసన్  -
మఞ్జుకుసుమాలిదల  చిత్రమృదుతల్పతల
రూపపురుకేలివిశదఙ్గ సుహృదాలిదృశం
అఙ్గ సుఖయానుపదమిద్ధరుచిచన్ద్రమద 
హారిచరణాబ్జనఖ  దీవ్యలలితాలిసఖ ॥ ౫౭॥
॥ దేవ ॥
ఝనజ్ ఝనదితి శ్రుతి  ప్లుతిమితా  రతే కిఙ్కిణీ

సనత్సనదితి స్వనాశ్వసితి సన్తతిర్వాం ముహుః ।
భ్రమద్భ్రమర  సంభ్రమా  ప్రచల  సౌరభాలిర్విభో

ఝలజ్ ఝలతి భాతు మే హృదయ సమ్పుటే రత్నవత్ ॥ ౫౮॥
మదన రణగ సుతను దశన విదిత విదిత చరిత లలన
ముఖర బలయ కథిత వితత సకల సకల నిభృత సురత
కలిత విపిన సదన శయన విలస విలస కమల నయన ॥ ౫౯॥
॥ ధీర ॥
ఖపుర సరస వీటీం చర్వయన్నాస్య భాసా

వరతను ధృతి గర్వం ఖర్వయన్ పీతవాసాః ।
సుబల భుజ శిరోఞ్చద్వామ బాహుః సహేలం

మదకల కరిగామీ భాతి చిత్తేఽనువేలమ్ ॥౬౦॥

(౧౫)
విదగ్ధత్రిభఙ్గీ   ౧౫
వృన్దారకనతివృన్దాదృతశుభవృన్దావిపినపురన్దర     కన్దర
ఖేలారత వరహేలావృత సుమహేలాముఖ విధుబిమ్బకచుమ్బక
గోపీగురుభయలోపీ హితసుఖరోపీ క్షణరతినాయకశాయక

గఙ్గాధరధృతిభఙ్గాచిత   నవరఙ్గావనమురలీలితశీలిత
శర్మాలయగుణకర్మాకృతిధర నర్మామృతరసవర్షణహర్షణ 
కృష్ణాతటనట  కృష్ణాసమశరతృష్ణావిధుతసతీవ్రతతీవ్రత   
రమ్భాజయిసుభగమ్భావుక గుణసమ్భావితమహిలాలసలాలస
రాధాస్మరశరబాధాహర సురసాధాయకవచనామలదామల
కాన్తామణి నయ నాన్తాదరలవశాన్తాఖిలదవలక్షణ సక్షణ
రామాకుచముకులామాదితతమ కామార్బుదమదదారునవారణ
బాలార్పితవనమాలాసులలిత కాలాగురురసవాసిత భాసిత
శీలోదితనిజలీలోన్నత నవనీలోత్పలరుచిజాల సదాలస
దేవాభిలషితసేవామవిరతమేవాదిశ కరుణాలయ పాలయ ॥౬౧॥
॥ వీర ॥
చఞ్చద్బర్హవిరాజితిర్యగరుణోష్ణీషావనత్యున్నతి 

భ్రామ్యత్కన్ధరముచ్ఛలత్స్వరదనద్యోతానుబిద్ధస్మితమ్    ।
సఖ్యాంసాహితవామబాహువలయద్రాధావితర్కావలి

కర్ణాకర్ణివచః   ప్రభోర్విజయతాం  గోష్ఠాధిరథ్యాన్తరమ్  ॥౬౨॥
మన్దమరుచ్చలపీతచేల

శన్ద సఖీవ్రజగీతఖేల  ।
యుఞ్జదలివ్రజశోభిమాల 

కుఞ్జగృహశ్రితకేలిజాల   ॥౬౩॥
॥ వీర ॥
నటన్మణిసరం త్రుటద్వలయముచ్ఛలత్సౌరభం

క్వణత్కనకనూపురం వ్రణితముక్తధారాధరమ్  ।
స్ఖలత్కచభరం  దరశ్రమకపాలి  సప్రేయసీ

భవాన్మదనరమ్యతాం దధదధీశ రంరమ్యతామ్ ॥౬౪॥

(౧౬)

అథ సాప్తవిభక్తికీ  కలికా ౧౬
ముఖవిధురిష్టః  సుదృగభిమృష్టః
స్మరమదధృష్టః  స భవతు దృష్టః  ।
సువలితహస్తౌ కరికరశస్తౌ

రతికలితస్తౌ యువతిభిరస్తౌ ।
శ్రితబహుదాసా  జగదభిలాషా
మధురిమవాసాః స్యురిహ విలాసాః ।
గుణమభిధేయం తమపరిమేయం
జగతి సుగేయం రటతి వరేయమ్ ।
వ్రజభయదరణౌ  లసదాభరణౌ
లవణిమ ధరణౌ ప్రణువే  చరణౌ ।
తాంస్తరసారాంశ్చతురిమభారాన్-
మమ హృదుదారాన్ భజతు విహారన్ ।
దయితసవయసా సహవరమహసా లస
సహసరసామృతమయవచసా ప్రవిహర  ।
తాభ్యాం సుతనుధృతాభ్యాం స్మరవశగాభ్యాం
తైర్జయదక్షైర్యువతిధృతిక్షైః   ।
పరిషదలక్షైః ప్రచలకటాక్షైః
సుదృగభిలషతే వనమధివసతే ।
తదతిమదాభ్యాం వితరతి తాభ్యాం
స్వమపి నటాభ్యాం తవ నయనాభ్యామ్ ।
సుదృగుదితేభ్యః స్మరవిలసితేభ్య-
స్తదిహ త్వమేభ్యః ప్రమిల  సితేభ్యః ।
రతి-సుఖభరితాత్తదతులచరితాన్-
న ఫలముదారాత్పరమిహ సారాత్ ।
త్రస్యతి  తాభ్యాం రతిముగ్ధాభ్యాం
ఖరనఖరాభ్యాం తవక కరాభ్యామ్ ।
ప్రఖరతరేభ్యో  మదనశరేభ్యో
ఽవసి బత తేభ్యః సుతనుమితేభ్యః ।
ప్రతితతమస్య  ప్రతిపదమస్య
స్వమివ వరస్య త్వమసి రసస్య ।
స్మరరణచలయోర్నటరసకలయో-

ర్ఝషకుణ్డలయోర్యుగమేవ   కలయ
వ్రజభువి  వసతాం రతిమభిలషతామ్ ।
శరణమసి సతాం తస్మిన్ భగవతి లీలాం కుర్వతి
పరమకృపావతి మతిరస్తు భవతి ।

తవ మృదుతరయోరరుణాధరయోః ఖపురసురసయోః
సుదృగతిరసయోరుల్లసితేషు  ప్రమదయ  తేషు
స్మితకుసుమేషు ప్రేమప్రదేషు   ।
స్వాన్తం పురుదయ నవనవరసమయ
చరిత నిఖిలనయమన్దిర  జయ జయ ॥౬౫॥
॥ వీర ॥
స్వీయం కౌశలసూచకేన కుటిలాలోకేన కీర్ణోఽప్యలం

కుర్వన్నేవ కపోలయోర్మకరికే గాన్ధర్వికాయాశ్చిరమ్  ।
ప్రస్విన్నాఙ్గులిరాదిశ   ప్రభువర  త్వం మాం కృపావారిధే

యేన త్వామభివీజయాని వలితానన్దాశ్రు  సప్రేయసీమ్  ॥౬౬॥
జయ శుభలీలామృతరసలీలా
మయభవదాలిపరిజనపాలీం
అనుగణనాయామహమపియాయాం
ఇతి భవపాశావృతమతిరాశాం
అపి రచయేయం ఫలతు మమేయమ్ ॥౬౭॥
॥నాథ ॥ వీర ॥
మధురరసకృతార్థీకారిహారీష్టలీలః 

ప్రణయిసుజనచేతోవప్రవిప్లావిశీలః    ।
క్షణరుచిరుచికాన్తాకాన్తిసంమర్దధీలః

సుఖయతు ముదిరోఽస్మాన్మేదురః కోఽపి నీలః ॥౬౮॥
రాధామాధవసాధుసాధనసుధాధారాధురాధారిణాం

ధాతా సా తమియం నుతిః ప్రతిపదం  ప్రీతిప్రతానా   సతామ్ ।
అత్రాధిం  విధువన్ ధరాధరధరో ధారాధరేన్ద్రద్యుతిః

సద్యః స ద్యతు యద్యవద్యమధిపద్యాద్యన్తమధ్యాన్తగః ॥౬౯॥
శ్రీమద్రూపపదాబ్జధూలిమలికే    నిత్యం దధేయా మనా-

ఘ్రాతా  హృన్మధుపం మమానయదహో కృష్ణాఙ్ఘ్రితృష్ణాఙ్ఘ్రిపమ్     ।
యః సంసారమతఙ్గజాఙ్గమదిరాం   వ్యస్మారయత్స్వై  రసై -
ర్యద్గన్ధాణులవోఽపి   కర్షతి  ధృతోత్తర్షం  మునీన్ద్రానపి  ॥ ౭౦॥

షోదషభిః కలికాభిః పూర్ణామృతరశ్మిమణ్డలీవేయమ్   ।

విరుదావల్యధికుఞ్జం  సరాధామాధవముదే భూయాత్ ॥ ౭౧॥
వియన్నభఃకారకచన్ద్రసఙ్ఖ్యే 

శాకే శూచౌ సూర్యదినే శుదర్శే ।
నికుఞ్జకేలీవిరుదావలీయం

రాధాసరస్తీరభువి వ్యరాజీత్ ॥ ౭౨॥
ఇతి మహామహోపాధ్యాయశ్రీవిశ్వనాథచక్రవర్తివిరచితా  

నికుఞ్జకేలివిరుదావలీ  సమాప్తా ।

(23) Suratakathamritam Aryashatakam ॥ (౨౩)సురతకథామృతం అథవా

ఆర్యశతకమ్ ॥

మూలగ్రన్థస్య   కేన్ద్రీయశ్లోకః  -
కదాహం సేవిష్యే వ్రతతిచమరీచామరమరు -

ద్వినోదేన క్రీడా  కుసుమశయనే న్యస్తవపుషౌ ।
దరోన్మీలన్నేత్రౌ శ్రమజలకణక్లిద్యదలకౌ 

బ్రువాణావన్యోన్యం  వ్రజనవయువానావిహ యువామ్ ॥
ఉత్కలికావల్లరీ  ౫౨
శ్రీకృష్ణ  ఉవాచ-
చిత్రమిదం  నహి యదహో వితరస్యధరసుధాం నికామం మే ।
అతి కృపణోఽపి కదాచిద్వదాన్యతమతాం జనః ప్రియే  ధత్తే ॥ ౧॥
లయమపి నయాతి దానే ప్రత్యుత  ఋద్ధిం  రసాధికాం లభతే ।
అధరసుధోత్తమవిద్యాం విబుధవరాయాద్య మే దేహి ॥౨॥
స్వాన్తే బిభ్రతి  భవతీం స్వాన్తే వాసిన్యతిస్నిగ్ధే ।
మయి కిమపూర్వాం నాదాస్త్వమిమాం చ యస్మాద్విదుష్యహో తత్ర ॥ ౩॥
శ్రీరాధాహ -

కులరమణీతతిలజ్జానిర్మూలనతన్త్రకౌశలోద్గారైః     ।
ప్రథయసి  కిము నిజగర్వం జ్ఞాతం  పాణ్డిత్యమస్తి  తే తత్ర ॥ ౪॥
దైవాద్విపక్షతామపి  మయియాన్త్యా బత మమైవ  సహచర్యా ।
న్యస్తాహం తవ హస్తే కథమత్ర గర్వో భవేన్ న తే ॥ ౫॥
అయమపి పరమో ధర్మః శ్లాఘా  మహతీ తవేయమేవేష్టా ।
యౌవనఫలమపి చేదం కులాబలాపీడనం యదహో ॥౬॥
శ్రీకృష్ణ  ఆహ-

స్మరనరపతివరరాజ్యే ధర్మః శర్మప్రదోఽయమాదిష్టః   ।
వత్స్యాయనమునినిర్మితపద్ధత్యుక్తానుసారేణ  హి ॥ ౭॥
అపి చ-
అత్ర ప్రమాణమిష్టం   చేన్మదుక్తేఽపి న మన్యతే కిఞ్చిత్ ।
భరతమునేః కిల శాస్త్రం  శాస్త్రాన్తరమత్ర   కో గణయేత్ ॥౮॥
విద్యుతి విద్యుతిదాయీ శ్లాఘాం  మనుతే పయోధరః స్వీయామ్ ।
విద్యుదపి స్వాం సుషమాం పయోధరే శ్లాఘయత్యధికామ్  ॥౯॥
శ్రీరాధాహ -

గోవర్ధనగిరికన్దరవాసీ   హరిరసీతి శ్రుతం  కతిధా ।
కులబాలాహరిణీతతిరథాపి గచ్ఛత్యతో న తే దోషః ॥ ౧౦॥
కిం కుర్మః స్వాచరితో ధర్మస్త్యక్తుం కథం పునః శక్యః ।
దినకరపూజనవిధిరిహ కుసుమావచయే ప్రవర్త్యతే   ॥ ౧౧॥
శ్రీకృష్ణ  ఆహ-

వృన్దారణ్యపురన్దరమపి   మాం న గిరాపి కర్హిచిన్మనుషే  ।
సూర్యారాధనగర్వస్తదయం రాధే న తే భవేత్ఖర్వః  ॥ ౧౨॥
గోవర్ధనగిరిధారణకారణమోజో  న తేఽధికం మనుతే ।
తవ సవయస్తతిరపి స తవైకకుచశైలగర్వేణ   ॥ ౧౩॥
శ్రీరాధాహ -

న కిల కుచౌ మమ శైలౌ  పశ్యామ్బుజకోరకౌ నవోత్పన్నౌ ।
న తయోర్దలనం  మరకతశిలానిభేనోరసాఽద్య తేయోగ్యమ్ ॥ ౧౪॥
కౌస్తుభమణిరతితరలః సరలమతిః పునరహం కుల ప్రమదా  ।
తదలమనేన ధినోతు త్వాం నిజసదృశం భృశం హృదిస్థస్తే   ॥ ౧౫॥
శ్రీకృష్ణ  ఆహ-

సత్యమయం భయతరలః కణ్ఠతటాన్తం  మమ ప్రియే  శ్రయతే  ।
దయతే తవ కుచద్వయమధికం సమ్మర్దయత్యహో  సద్యః ॥ ౧౬॥
శ్రీరాధాహ -

తవ ఖరనఖరవిదారణసహనం కుచయోరియం వరా శక్తిః ।
కిమత్ర సమ్భవతి స్ఫుటమనయోః స్వబలప్రకాశనాటోపః  ॥ ౧౭॥

శ్రీకృష్ణ  ఆహ-

మమ ఖరనఖరమహాఙ్కుశఘాతాదపి శతగుణం బలం లబ్ధ్వా  ।
కోలాదివ కుచ కుమ్భౌ మమార్దయతో  భృశం ప్రియే  పశ్య ॥ ౧౮॥
శ్రీరాధాహ -

కుచపద్మకుట్మలయుగం మర్దయతి  త్వాం నిజాతిదౌరాత్మ్యాత్ ।
వృన్దావనవరసిన్ధుర   నను దయసే త్వం నిసర్గకారుణ్యాత్  ॥ ౧౯॥
శ్రీకృష్ణ  ఆహ-

తన్వాతే ముదముచ్చైస్తావకకుచకోరకౌ  యదిమౌ ।
నఖచన్ద్రోదయమధి  కిం స్వయోగ్యమతులం న శోభతే ప్రియే  ॥౨౦॥
శ్రీరాధాహ -

నఖరానామతిఖరతారతాయ తే తావకేన కిల విధినా ।
వ్రజవనితానామరుచ్య  రుషేవ నిరమాయి కిం నూనమ్ ॥౨౧॥
శ్రీకృష్ణ  ఆహ-

కుసుమాదపి మృదులాఙ్గ్యాః  కుచయోరేవాస్తి హన్త కాఠిన్యమ్ ।
ఇతి తన్ నిష్కాశయితుం క్షుణత్తి నఖరావలీ చతురా ॥౨౨॥
శ్రీరాధాహ -

హన్త కృతం బత కిమిదం సురతరసోన్మదకులస్త్రియాః  కదనమ్ ।
హారాస్త్రుటితాః  కాఞ్చీ గలితా స్ఖలితా  తథైవ  మే వేణీ ॥౨౩॥
శ్రీకృష్ణ  ఆహ-

హారా బలాదురుభారాః కృశమపి మధ్యం చ నహ్యతే కాఞ్చీ ।
చికురకదర్థనభూతా  వేణీ తదిమా రక్షితుం నయోగ్యాః ॥౨౪॥
శ్రీరాధాహ -

ఊధో యేన గిరీన్ద్రస్తమపి   న వహతో మమోరసో భారః ।
హారైర్భూషణభూతైరభూదియం   స్నేహముద్రా కిమ్ ॥౨౫॥
కుచగిరివహనపటుత్వం కృశమపి మధ్యం యతో బలాద్ధత్తే   ।
మణిమయకాఞ్చీబన్ధాదేవ  తమృతే దృఢతాఽస్య కేన స్యాత్ ॥౨౬॥
ఉత్కర్షణావాకర్షణపర్యాయోదితపరస్పరాసక్త్యా   ।
ప్రీతిరియం  కిల వేణీచికురాణాం న చ కదర్థనం  వాచ్యమ్ ॥౨౭॥

శ్రీకృష్ణ  ఆహ-

సత్యమహం గిరిధారీ కరనలినాభ్యాం గిరిద్వయం ధాస్యే ।
మధ్యస్యాత్ర పటుత్వైరలం  బలం కిల మమైవాస్తామ్  ॥౨౮॥
చికురాణామపి వేణ్యాః పరస్పరాసక్తిః సూచితా ।
ప్రీత్యా  కిం ఫలమిహ యది పరిచరణం తే న కుర్వన్తి ॥౨౯॥
వేణీబన్ధవిముక్తశ్చికుర  కలాపోఽత్ర వేల్లితో  మరుతా ।
చామరతాముపయాతః స్విన్నాఙ్గీం  వీజయత్యహో భవతీమ్ ॥ ౩౦॥
శ్రీరాధాహ -

ఆవిస్కృత పురు శిల్పం సఖ్యా మే బహు విలమ్బతో రచితమ్ ।
చిత్రకమలికతటే  తత్క్షణేన  విధ్వంసితం భవతా ॥ ౩౧॥
శ్రీకృష్ణ  ఆహ-

స్మితముఖి రుచార్ధవిధునా  సుచారుభాలేన మే మిలన్త్యేషా ।
త్వదలికవిధురేఖాఽస్మై  ప్రేమ్నాఽర్పయతి  స్మ సర్వస్వమ్ ॥ ౩౨॥
శ్రీరాధాహ -

గణ్డతటే  మమ మకరీ శ్యామా సరలాతిచిత్రితాప్యబలామ్  ।
మకరద్వయతాటఙ్కశ్చపలో ధృష్టః  కదర్థయత్యేనామ్  ॥ ౩౩॥
శ్రీకృష్ణ  ఆహ-

రమణి మమ శ్రుతియుగలం  త్వదుదితసౌధద్రవైః   ప్లుతం  తదపి ।
ద్విగుణితతృష్ణం  జాతం లోలుపతాయాః స్వరూపమేవైతత్  ॥ ౩౪॥
శ్రీరాధాహ -

లోలుపచూడామణిరసి తవాఙ్గవృన్దం   చ లోలుపం యదయమ్ ।
మన్నయనాక్తమసీమప్యధరో రాగీ స్వ మణ్డనం  కురుతే ॥ ౩౫॥
శ్రీకృష్ణ  ఆహ-

బన్ధూకాన్తరవర్తినమలినమివాయం   మసీద్రవం  ధృత్వా ।
అక్ష్ణోరేవ  ముదం తే తనుతే తదిమం కిమాక్షిపసి ॥ ౩౬॥
శ్రీరాధాహ -

వన్దే తవ పరిహసితం కం దేవం పరిచరస్యహో నిభిఋతమ్ ।
యత్ప్రసాదాదధీతా సౌరతవిద్యాతిచాతురీధారా ॥ ౩౭॥

శ్రీకృష్ణ  ఆహ-

తవ జఘనోత్తమసదనం సరసం దేవం సముపచరామ్యతులమ్ ।
నిభృతనికుఞ్జగృహస్థః   ప్రతి  దినముచితాధికార ఏవాహమ్ ॥ ౩౮॥
శ్రీరాధాహ -

సత్యమతః స్వారూప్యం లబ్ధ్వా  దృప్తః కులాబలానలినీః ।
మలినీః కురుషే కా తవ నయనే పతితా స్వకం పతిం భజతామ్ ॥ ౩౯॥
శ్రీకృష్ణ  ఆహ-

సఖి తవ నిరావృతాన్యతిరుచిరాన్యఙ్గాన్యతీవ  సఙ్కుచన్తి ।
సమ్ప్రతి మన్నయనాన్తర్విశన్తి  మన్దాక్షమగ్నాని  ॥ ౪౦॥
శ్రీరాధాహ -

ధృష్టతమే  తవ నయనే యన్మిత్రం  కౌస్తుభో ద్యుతిం తనుతే ।
తదిహ మదఙ్గాన్యధునా  శరణంయాన్తు త్వదఙ్గానామ్  ॥ ౪౧॥
శ్రీకృష్ణ  ఆహ-

హిత్వా సతృషదృశౌ మమ వైరాదివ  కౌస్తుభం పరాభూయ ।
విశతి తవ స్తనయుగలం మద్ధృదయాన్తః  స్వవిక్రమం  బిభ్రత్  ॥ ౪౨॥
శ్రీరాధాహ -

కఠినతమం తవ హృదయం కుచయుగమపి మే ప్రతీయతే  కఠినమ్ ।
తదుచితమనయోర్మిలనం యోగ్యం యోగ్యేన యుజ్యతే యస్మాత్ ॥ ౪౩॥
శ్రీకృష్ణ  ఆహ-

మదురః పక్షగతా త్వం మమ యద్యక్ష్ణోర్విపక్షతాం  కురుషే ।
తదపి తయోస్త్వద్వదనం ప్రకామసుభగం  ముదం తనుతే ॥ ౪౪॥
శ్రీరాధాహ -

స్వచ్ఛన్దం  యది రమసే రమస్వ తత్రాబలాస్మి  కిం కుర్యామ్ ।
క్షిపసి దృశం యదలజ్జం  మదపఘనే తత్కథం సహే కులజా ॥ ౪౫॥
శ్రీకృష్ణ  ఆహ-

యది మమ దృష్తిచకోర్యా విధుముఖి నైవోపలభ్యసే  దైవాత్  ।
హృదయగృహే ఖేలస్యపి తథాపి హా జ్వలయసి ప్రసభమ్  ॥ ౪౬॥
శ్రీరాధాహ -

తవ భుజయుగదృఢబన్ధం  వామాపీహేఽన్యథా భవన్నయనే ।

నిస్త్రపశిరోమణే  మాం త్రపామ్బుధౌ  పాతయిష్యతః ప్రకటమ్  ॥ ౪౭॥
శ్రీకృష్ణ  ఆహ-

త్వన్నయనే చ మదక్ష్ణోరన్తేవాసిత్వమిచ్ఛతః   కిన్తు ।
గర్వాదివ న చ పఠతః ప్రకటం  ప్రౌఢిః  కియతో అహోయదియమ్ ॥ ౪౮॥
శ్రీరాధాహ -

చేతః స్ఫుటతి స్వయం చ తథాపి నయనే న తాదృశే భవతః ।
సాధ్వీనామియముచితా ఏవ నిసర్గత్రపాకులతా   ॥ ౪౯॥
శ్రీకృష్ణ  ఆహ-

సమ్ప్రతి సత్యం బ్రూషే  త్రపావతీనాం  శిరోమణిస్త్వమసి ।
వత్స్యాయనతన్త్రోక్తః   సాధ్వీనామయమేవ ధర్మః ॥ ౫౦॥
శ్రీరాధాహ -

యద్యప్యరున్ధతీ  సా సాధ్వీగణగణ్యగౌరవా జగతి ।
ధర్మమిమం పాఠయితుం తామపి శక్నోతి తే నయనమ్ ॥ ౫౧॥
శ్రీకృష్ణ  ఆహ-

రాఢే ద్విగుణితశోభం మదాస్యపఙ్కేరుహం ధ్రువం  పిబతు ।
సమ్ప్రత్యపి నిజలోచనమధుకరయుగం కిం న సర్వథా దిశసి ॥ ౫౨॥
శ్రీరాధాహ -

లావణ్యాద్భుతవన్యామయం త్వదఙ్గం  న శీలయత్యధికమ్ ।
లోచనశఫరయుగం మమ దృగన్తజాలం యదా ను తత్క్షిపసి  ॥ ౫౩॥
శ్రీకృష్ణ  ఆహ-

నూపురమఙ్గలవాద్యజ్ఞాపితమనసిజనృపోత్సవామోదః   ।
త్వరితముపయాతి అలివన్దీ కీర్తిం  చ తవ ప్రథయన్విరాజతే  ॥ ౫౪॥
శ్రీరాధాహ -

దయిత నృపోఽస్యనుభూతః సత్యం మనసిజపరఃశతానాం త్వమ్ ।
దిశి దిశి సతీషు విక్రమవిజయం  శంసతి తవైవాయమ్  ॥ ౫౫॥
శ్రీకృష్ణ  ఆహ-

సురతమహామఖభేరీ త్రిజగతి  గర్జంస్తవైష    నూపురః ।
తర్జతి  గర్వవతీస్తాః ప్రకామమమరాఙ్గనా   అపి ప్రసభమ్  ॥ ౫౬॥
శ్రీరాధాహ -

రమణమహోదితమదభరమత్తాహం కిం బ్రవీమి  తే చరితమ్ ।
స్తౌషి ముహుర్నూపురమపి నూపురమాత్రావశిష్టభూషాయాః   ॥ ౫౭॥
శ్రీకృష్ణ  ఆహ-

కిం కథ్యసే స్వయం బత రమణమహే త్వం సముద్ధతా  సత్యమ్ ।
మదభరమత్త యన్ నిజపరిహితవాసోఽపి కురుషే స్మరసాత్ ॥ ౫౮॥
శ్రీరాధాహ -

స కిల తవేష్టా దేవతా మదనః శ్రద్ధావతీరతో  యువతీః ।
ఉపదిష్యైతన్మన్త్రం   శిష్యాః కురుషే వితీర్ణసర్వస్వాః  ॥ ౫౯॥
శ్రీకృష్ణ  ఆహ-

త్వయి పునరసౌ రసజ్ఞః  స్మరోఽపి రోపితముదా వసతి ।
యదిదం కుచహాటక సమ్పుటయుగమస్య సర్వస్వమ్ ॥౬౦॥
శ్రీరాధాహ -

ఏవం చేత్కథమనయోః కఞ్చుకమథ మౌక్తికం లసద్ధారమ్  ।
మృగమదచర్చాం దలయసి కలయసి చ కఠినకరాఘాతమ్ ॥౬౧॥
శ్రీకృష్ణ  ఆహ-

స్వధనవ్యవహృతిసమయే హాటకమయసమ్పుతస్య యద్దృష్టః   ।
మఙ్గలభూషణవసనోద్ఘాటో   ముఖదార్ఢ్యతః  నఖాఘాతః ॥౬౨॥
శ్రీరాధాహ -

తద్వ్యవహర్తా పునరథ కృత్వా ద్విగుణితసుసమ్భారమ్ ।
ఆవృత్యాతిరహఃస్థం  కురుతే సమ్పుటమిదం చ భో దృష్టమ్  ॥౬౩॥
శ్రీకృష్ణ  ఆహ-

స్మరమణిసమ్పుటకుచయుగమధునాప్యుత్తానమస్తి తత్కాన్తే ।
హృదయగృహం మమ పూరయ కృత్వాఽధో ముఖమిదం మహారత్నైః  ॥౬౪॥
శ్రీరాధాహ -

విధినా విమృశ్య నిహితంయాసామబలేతి నామయుక్తార్థమ్  ।
తాసాం కుచసమ్పుటయోరధో ముఖీ కృతివిధౌ క్వ వా శక్తిః ॥౬౫॥
శ్రీకృష్ణ  ఆహ-

కతి న కరగ్రహవిధినా  కుచసమ్పుటకాన్తరాహృత రాధే ।
మోదమణీనాం తతయస్తదపి న మే పూర్యతే హృదయమ్ ॥౬౬॥

శ్రీరాధాహ -

వ్రజవనితాః  శతకోట్యస్తవైవ  తాః పణ్డితాశ్చ  రతితన్త్రే ।
హృదయం తదపి రతౌ బత రఙ్కతమత్వం న తే త్యజతి ॥౬౭॥
శ్రీకృష్ణ  ఆహ-

స్మరశిఖితప్తే మమ హృది సుకుమార్యస్తాః విశన్తు కిం ముగ్ధాః  ।
త్వమతిసమర్థా ప్రసభం  ప్రవిశ్య  రాజసి సదైవైకా   ॥౬౮॥
శ్రీరాధాహ -

తదయే స్వరఙ్గదానే  స్వరఙ్గనాస్తాః  సమానయ క్షిప్రమ్  ।
తత్తన్నామ గృహీత్వా మురలీగానే తవాత్ర కో యత్నః ॥౬౯॥
శ్రీకృష్ణ  ఆహ-

నన్దనవనకుసుమాఞ్చితశిరోఽపి  ధర్తుం నిజాత్యయోగ్యతయా ।
తవ పదనఖతలసవిధే లజ్జం  తే సురవరాఙ్గనా  అపి తాః ॥ ౭౦॥
శ్రీరాధాహ -

నాభీవివరవరాన్మే సముద్గతేయం  న కాన్తరోమాలీ ।
కిన్తు ప్రకుపితభుజగీ  తదున్ముఖం కిము చికీర్షసి  స్వకరమ్ ॥ ౭౧॥
శ్రీకృష్ణ  ఆహ-

తవ రోమాలీభుజగీం ఖేలయితుం మత్కరశ్చలత్యభితః ।
భవదఖిలాఙ్గగతాన్యపి  రోమాన్యుద్యాన్తి కిం రోద్ధుమ్  ॥ ౭౨॥
శ్రీరాధాహ -

మదఖిలగాత్రభటా  అపి యతః పరాభవమవాప్య ముహ్యన్తి ।
స్మరరణమత్తే త్వయి కిం బత రోమ్నాం యుజ్యతే యుద్ధమ్  ॥ ౭౩॥
శ్రీకృష్ణ  ఆహ-

వయమతికృశాశ్చ తదపి ప్రభవామోద్గమవిధావితి   ప్రకటమ్  ।
భవతీముద్గమచర్యాం  రోమభటాః స్మరయన్త్యహో చతురాః ॥ ౭౪॥
శ్రీరాధాహ -

రతిరసపరవశ ! సహతే తేఽతథ్యం కిం మే తనోరన్వయః ।
రమయస్వ అతివామామపి తాం న చ దయసే కాన్త్యా వేదయసే ॥ ౭౫॥
శ్రీకృష్ణ  ఆహ-

స్మరశరరాధే రాధే సమరే సమరేఖయాఞ్చితే ద్వితయే ।

ఇహ భవదఙ్గమదఙ్గే  ప్రతిభటమధునా  ధునానేస్తామ్ ॥ ౭౬॥
శ్రీరాధాహ -

ప్రస్వేదామ్బు  వమన్తీ ఘనరససిక్తేవ గాత్రవల్లీ  మే ।
దలితో లలితాకల్పస్తల్పశ్చ ఖణ్డితో  నో వా కతిధా ॥ ౭౭॥
శ్రీకృష్ణ  ఆహ-

మదనఘనాఘన ఏష స్వేదమిషాద్వర్షతీహ  తనువల్లీమ్  ।
ఘనరసభరైః  ప్రతిపదముదితలసత్కోరకాం  కాన్తే ॥ ౭౮॥
శ్రీరాధాహ -

ప్రియ  తవ తరుణిమజలధేరవధేరన్వేషణం కథం కురుతామ్ ।
మహిలామతిమకరీ తద్విరమ్యతాం రమ్యతాం రతం యాతు ॥ ౭౯॥
శ్రీకృష్ణ  ఆహ-

అతినిఃశ్వసితసమీరణవేగాద్ద్విగుణీభవన్మహావీచిమ్  ।
కేలిసుధాసరితం నౌ మానసకరిణౌ ముహుర్ముహుర్భజతామ్ ॥౮౦॥
శ్రీరాధాహ -

ఖేలతి మనఃకరీ తే సత్యం ప్రకటం  స లక్ష్యతే కిన్తు ।
తత్రైక్యం  మమ మనసో బ్రూషే  కోఽత్రాభిప్రాయస్తే   ॥౮౧॥
శ్రీకృష్ణ  ఆహ-

శ్రీమన్మదనసురోత్తమసేవా  సమ్సిద్ధయే  తు నౌ మనసీ ।
ఐక్యమవాప్య త్వరయా తత్ర చ సాయుజ్యమీహేతే ॥౮౨॥
శ్రీరాధాహ -

స్వస్మిన్నేవ తనోర్మమ మనసశ్చాప్యేకదైవ  సాయుజ్యమ్ ।
ప్రసభం  కురుషే దేవ త్వమేవ సాక్షాన్మహామదనః ॥౮౩॥
శ్రీకృష్ణ  ఆహ-

సర్వస్వాత్మసమర్పణకారిణ్యై  తే ముదా మారః ।
స్వీయాం మౌక్తికమాలామలికే స్వేదకణవ్యాజాద్దత్తే   ॥౮౪॥
శ్రీరాధాహ -

త్వదలకనికరస్తామపి నీత్వా స్తిమ్యతి హఠాదయం చపలః ।
మదనప్రసాద  ఇత్యతిభాగ్యం సంశ్లాఘతే  స్వీయమ్ ॥౮౫॥
శ్రీకృష్ణ  ఆహ-

తామ్బూలామృతరసలవలాభేనైవాత్ర  గర్వితే భవన్నయనే ।
అన్తర్బహిరపి తద్రసముదితే  గణ్డే కథం ను మే హసతః ॥౮౬॥
శ్రీరాధాహ -

యత్సూచయసి రసప్రియ  తదిదం స్వేనైవ  పాఠితం తన్త్రమ్  ।
స్వయమేవ వ్యాచష్టే స భవానితి కిల నమస్తుభ్యమ్ ॥౮౭॥
శ్రీకృష్ణ  ఆహ-

మన్ముఖపఙ్కేరుహమపి చిత్రమిదం  యద్వికాశయస్యధికమ్ ।
గుణవత్యతిసురభితేన స్వవదనసుధాకరసుధాద్రవేణ  హి ॥౮౮॥
శ్రీరాధాహ -

నీలనిధేర్బత పోతో బిన్దువ్యాజేన  రక్షితశ్చిబుకే ।
తమపి చ భవదధరోఽయం హృతవానితి కతి మృషామ్యనయమ్ ॥౮౯॥
శ్రీకృష్ణ  ఆహ-

అనురాగిణమపి సాగసమధరం మే దణ్డయస్యతః  కోపాత్ ।
రదనాస్త్రేణ  తదప్యభిమనుతే లబ్ధప్రసాదమేవాయమ్   ॥౯౦॥
శ్రీరాధాహ -

అధి రదనచ్ఛన్దనం  మే స్వరదనకీర్తిం న కిం విచారయసి ।
యువతీసభాసు చిత్రం  త్రపాకులతమతేయం  ను మయి సృష్టా ॥౯౧॥
శ్రీకృష్ణ  ఆహ-

విషమాశుగరణరఙ్గే స్వాఙ్గేనాతుల  పరాక్రమా  క్రమసే  ।
దర్శయ భుజబలమయి భో మయి తే దయితే గుణావలీ ఫలతు ॥౯౨॥
శ్రీరాధాహ -

తన్వీమపి తనుమేతాం ముహురతిదార్ఢ్యేన  వేష్టయతే  ।
త్వద్భుజభుజాఙ్గపాశః  శ్వాసో మే కేవలం వలతే ॥౯౩॥
శ్రీకృష్ణ  ఆహ-

సమ్ప్రతి సాక్షాత్కారో మదనస్య స్యాదితీవ జానీమః ।
యన్ నశ్చేతస్త్వరతే నిరుపమమత్రైకభావాయ  ॥౯౪॥
శ్రీరాధాహ -

తాణ్డవపణ్డిత   నితరామలమధ్యాపనశ్రమేణ  తే ।
మదపఘనాః స్వయమేతే చారణచర్యాసుయాన్తి నైపుణ్యమ్  ॥౯౫॥

శ్రీకృష్ణ  ఆహ-

మదనమహాఘనఘూర్ణాఘ్రాతాన్యఙ్గాని    నౌ ప్రియే యుగపత్ ।
శ్వాసోదితజయచతురిమభరమన్యోన్యం దిశన్తి సోన్మాదమ్ ॥౯౬॥
(శ్రీ గ్రన్థకర్తాహ  - )

లోచనమీనచతుష్టయమధునా  నిష్పన్దతామురీకురుతే  ।
రసభరవిస్మయమత్తే నైసర్గికచేష్టితస్మృతిః    కిం స్యాత్ ॥౯౭॥
చన్దననలదసుధాంశుద్రవమయజలయన్త్రవేశ్మమధ్యస్థే    ।
స్థలజలరుహదలకల్పితతల్పేఽసుప్తాం  రతశ్రాన్తౌ  ॥౯౮॥
క్రమవలితైర్నిఃశ్వసితైః    సురభయతోః స్వామినోరథాన్యోన్యమ్ ।
నిద్రావృద్ధిమవేత్య   ప్రమోదసిన్ధావయం   జనః ప్లవతామ్  ॥౯౯॥
సురతకథామృతమార్యశతకం నతకన్ధరో  జనో జుషతామ్ ।
రతసుఖధామగవాక్షశ్రితనయనః  స్వామినోరహో కృపయా ॥ ౧౦౦॥
ప్రవిశతు  శనైః  శనైరథ  మూకితనూపురం జనస్తత్ర ।
గాత్రే నిభాల్యయూనోః స్వవలయరాజీం పిధాయ బధ్నాతు ॥ ౧౦౧॥
కమ్పనచకితైరలిభిస్త్యక్తుమశక్యేన  తాలవృన్తేన ।
వీజయతు శ్రమసలిలం  ప్రత్యఙ్గం   శోషితం నిరూపయతు ॥ ౧౦౨॥
రాధాకుణ్డతటవాసమహాసమ్పదం  మదః సోఽయమ్ ।
కిము వాఞ్ఛితమతిదుర్లభవస్తుని  తమృతే మమాస్తు సమ్భావ్యమ్ ॥ ౧౦౩॥
అష్టమక్  అధికరహస్యవ్యఞ్జకం  మథ్నన్ నిబధ్యతేఽత్ర శతకే ।
తాదృశభావవిభావితహృదయేనైవాస్తు  తత్సేవ్యమ్ ॥ ౧౦౪॥
ఖవియదృతుక్షమాగణితే శాకే వృషసంస్థితే  దివాధీశే ।
సురతకథామృతముదగదుదయతాం చ భక్తహృన్నభసి ॥ ౧౦౫॥
ఇతి మహామహోపాధ్యాయశ్రీవిశ్వనాథచక్రవర్తివిరచితం  

సురతకథామృతం సమాప్తమ్ ॥

శ్రీస్తవామృతలహరీ 
(24) Shri Nandishvarashtakam ॥ (౨౪) శ్రీనన్దీశ్వరాష్టకమ్    ॥

సాక్షాన్మహత్తమమహాఘనచిద్విలాస
పుఞ్జః  స్వయం శిఖరిశేఖరతాముపేతః ।

యత్రేశ్వరః  స ఖలు నన్దతి  యేన వేతి
నన్దీశ్వరః  స మదమన్దముదం  దధాతు ॥ ౧॥

బ్రహ్మాణ్డవప్రగతలోకనికాయశస్య  
సన్తర్పి కృష్ణచరితామృతనిర్ఝరాఢ్యః   ।

పర్జన్యసన్తతిసుఖాస్పదపూర్వకో యో
నన్దీశ్వరః  స మదమన్దముదం  దధాతు ॥౨॥

యత్సౌభగం భగవతా ధరణీభృతాపి
న ప్రాప్యతే  సురగిరిః స హి కో వరాకః ।

నన్దః  స్వయం వసతి యత్ర సపుత్రదారో
నన్దీశ్వరః  స మదమన్దముదం  దధాతు ॥ ౩॥

యత్ర వ్రజాధిపపురాప్రతిమప్రకాశ  
ప్రాసాదమూర్ధకలశోపరినృత్యరఙ్గీ   ।

బర్హీక్ష్యతే  భువి జయధ్వజకేతుభూతో
నన్దీశ్వరః  స మదమన్దముదం  దధాతు ॥ ౪॥

యచ్ఛృఙ్గసఙ్గతసుగన్ధశిలాధిరూఢః  
కృష్ణః  సతృష్ణనయనః  పరితో వ్రజాబ్జమ్   ।

ఆలోక్యతే ద్విషడుదారదాలాటవీస్తా
నన్దీశ్వరః  స మదమన్దముదం  దధాతు ॥ ౫॥

జిగ్యే యదీయతటరాజిసరోజరాజి
సౌరభ్యమఞ్జులసరోజలశీకరేణ  ।

త్రైలోక్యవర్తివరతీర్థయశో   రసౌఘై -

ర్నన్దీశ్వరః  స మదమన్దముదం  దధాతు ॥౬॥
యత్తీరసఙ్గిపవనైరభిమృశ్యమానాః 

స్యుః పావనా అపి జనాః స్వదశాం పరేషామ్ ।
సా పావనాఖ్యసరసీ యదుపత్యకాయాం

నన్దీశ్వరః  స మదమన్దముదం  దధాతు ॥ ౭॥
కృష్ణాఖ్యమస్తి  మహదుజ్జ్వలనీలరత్నం

సూతే తదేవ వసు తత్స్వభువైవ  దృష్టమ్  ।
తల్లభ్యతే  సుకృతినైవ  యదీయసానౌ

నన్దీశ్వరః  స మదమన్దముదం  దధాతు ॥౮॥
దుర్వాసనాశతవృతోఽపి భవత్ప్రయత్నః

పద్యాష్టకం  పఠతి యః శిఖరీశ తుభ్యమ్ ।
కృష్ణాఙ్ఘ్రిపద్యరస   ఏవ సదా సతృష్ణం

ఏతం జనం కురు గురుప్రణయం  దధానమ్ ॥౯॥
ఇతి మహామహోపాధ్యాయశ్రీవిశ్వనాథచక్రవర్తివిరచితం  

శ్రీనన్దీశ్వరాష్టకం    సమాప్తమ్ ।

శ్రీస్తవామృతలహరీ 
(25) Shri Vrindavanashtakam 2 ॥ (౨౫) శ్రీవృన్దావనాష్టకమ్    ౨ ॥

నయోగసిద్ధిర్న  మమాస్తు మోక్షో
వైకుణ్ఠలోకేఽపి   న పార్షదత్వమ్  ।

ప్రేమాపి  న స్యాదితి చేత్తరాం తు
మమాస్తు వృన్దావన  ఏవ వాసః ॥ ౧॥

తార్ణం  జనుర్యత్ర విధిర్యయాచే
సద్భక్తచూడామణిరుద్ధవోఽపి  ।

వీక్ష్యైవ మాధుర్యధూరాం తదస్మిన్
మమాస్తు వృన్దావన  ఏవ వాసః ॥౨॥

కిం తే కృతం హన్త తపః క్షితీతి
గోప్యోఽపి భూమేః స్తువతే స్మ కీర్తిం
యేనైవ  కృష్ణాఙ్ఘ్రిపదాఙ్కితేఽస్మిన్ 
మమాస్తు వృన్దావన  ఏవ వాసః ॥ ౩॥
గోపాఙ్గనాలమ్పటతైవ   యత్ర

యస్యాం రసః పూర్ణతమత్వమాప  ।
యతో రసో వై స ఇతి శ్రుతిస్తన్ 

మమాస్తు వృన్దావన  ఏవ వాసః ॥ ౪॥
భాన్డీరగోవర్ధనరాసపీఠై   -
స్త్రీసీమకే యోజనపఞ్చకేన ।

మితే విభుత్వాదమితేఽపి చాస్మిన్
మమాస్తు వృన్దావన  ఏవ వాసః ॥ ౫॥

యత్రాధిపత్యం  వృషభానుపుత్ర్యా
యేనోదయేత్ప్రేమసుఖం జనానామ్ ।

యస్మిన్మమాశా బలవత్యతోఽస్మిన్
మమాస్తు వృన్దావన  ఏవ వాసః ॥౬॥

యస్మిన్మహారాసవిలాసలీలా
న ప్రాప  యాం శ్రీరపి  సా తపోభిః ।

తత్రోల్లసన్మఞ్జునికుఞ్జపుఞ్జే   
మమాస్తు వృన్దావన  ఏవ వాసః ॥ ౭॥

సదా రురున్యఙ్కుముఖా విశఙ్కం
ఖేలన్తి కూజన్తి పికాలికీరాః ।

శిఖణ్డినో  యత్ర నటన్తి తస్మిన్
మమాస్తు వృన్దావన  ఏవ వాసః ॥౮॥

వృన్దావనస్యాష్టకమేతదుచ్చైః  
పఠన్తి యే నిశ్చలబుద్ధయస్తే  ।

వృన్దావనేశాఙ్ఘ్రిసరోజసేవాం 
సాక్షాల్లభన్తే   జనుషోఽన్త ఏవ ॥౯॥

ఇతి మహామహోపాధ్యాయశ్రీవిశ్వనాథచక్రవర్తివిరచితం  
శ్రీవృన్దావనాష్టకం    సమాప్తమ్ ।

శ్రీస్తవామృతలహరీ 
(26) Shri Govardhanashtakam ॥ (౨౬) శ్రీగోవర్ధనాష్టకమ్    ॥

కృష్ణప్రసాదేన   సమస్తశైల
సామ్రాజ్యమాప్నోతి  చ వైరిణోఽపి  ।

శక్రస్య  యః ప్రాప  బలిం స సాక్షా-

ద్గోవర్ధనో   మే దిశతామభీష్టమ్  ॥ ౧॥
స్వప్రేష్ఠహస్తామ్బుజసౌకుమార్య 

సుఖానుభూతేరతిభూమి వృత్తేః ।
మహేన్ద్రవజ్రాహతిమప్యజానన్ 

గోవర్ధనో  మే దిషతామభీష్టమ్  ॥౨॥
యత్రైవ  కృష్ణో వృషభానుపుత్ర్యా

దానం గృహీతుం కలహం వితేనే ।
శ్రుతేః  స్పృహా యత్ర మహత్యతః శ్రీ

గోవర్ధనో  మే దిషతామభిష్టమ్  ॥ ౩॥
స్నాత్వా సరః స్వశు సమీర హస్తీ

యత్రైవ  నీపాదిపరాగ ధూలిః ।
ఆలోలయన్ ఖేలతి చారు స శ్రీ

గోవర్ధనో  మే దిషతామభీష్టమ్  ॥ ౪॥
కస్తూరికాభిః శయితం కిమత్రే -
త్యూహం ప్రభోః  స్వస్య ముహుర్వితన్వన్ ।

నైసర్గికస్వీయశిలాసుగన్ధై   -
ర్గోవర్ధనో   మే దిషతామభీష్టమ్  ॥ ౫॥

వంశప్రతిధ్వన్యనుసారవర్త్మ
దిదృక్షవో యత్ర హరిం హరిణ్యాః ।

యాన్త్యో లభన్తే న హి విస్మితాః స
గోవర్ధనో  మే దిషతామభీష్టమ్  ॥౬॥

యత్రైవ  గఙ్గామను  నావి రాధాం
ఆరోహ్య మధ్యే తు నిమగ్ననౌకః ।

కృష్ణో హి రాధానుగలో బభౌ స
గోవర్ధనో  మే దిషతామభీష్టమ్  ॥ ౭॥

వినా భవేత్కిం హరిదాసవర్య
పదాశ్రయం  భక్తిరతః శ్రయామి  ।

యమేవ సప్రేమ  నిజేశయోః శ్రీ
గోవర్ధనో  మే దిషతామభీష్టమ్  ॥౮॥

ఏతత్పఠేద్యో హరిదాసవర్య
మహానుభావాష్టకమార్ద్రచేతాః   ।

శ్రీరాధికామాధవయోః  పదాబ్జ
దాస్యం స విన్దేదచిరేణ  సాక్షాత్ ॥౯॥

ఇతి మహామహోపాధ్యాయశ్రీవిశ్వనాథచక్రవర్తివిరచితం  
శ్రీగోవర్ధనాష్టకం    సమాప్తమ్ ।

శ్రీస్తవామృతలహరీ 
(27) Shri Krishnakundashtakam ॥ (౨౭) శ్రీకృష్ణకుణ్డాష్టకమ్     ॥

కిం తపశ్చచార తీర్థలక్షమక్షయం  పురా
సుప్రసీదతి  స్మ కృష్ణ ఏవ సదరం యతః ।

యత్ర వాసమాప సాధు తత్సమస్తదుర్లభే
తత్ర కృష్ణకుణ్డ  ఏవ సంస్థితిః  స్తుతాస్తు నః ॥ ౧॥

యద్యరిష్టదానవోఽపి  దానదో మహానిధే-
రస్మదాదిదుర్మతిభ్య ఇత్యహోవసీయతే ।

యోమృతిచ్ఛలేన యత్ర ముక్తిమద్భుతాం వ్యధాత్
తత్ర కృష్ణకుణ్డ  ఏవ సంస్థితిః  స్తుతాస్తు నః ॥౨॥

గోవధస్య నిష్కృతిస్త్రిలోకతీర్థకోటిభీ 
రాధయేత్యవాది తేన తా హరిః సమాహ్వయన్ ।

యత్ర పార్ష్ణిఘాటజే  మమజ్జ చ స్వయం ముదా
తత్ర కృష్ణకుణ్డ  ఏవ సంస్థితిః  స్తుతాస్తు నః ॥ ౩॥

క్వాపి పాపనాశ ఏవ కర్మబన్ధబన్ధనా  -

ద్బ్రహ్మసౌఖ్యమేవ విష్ణులోకవాసితా  క్వచిత్ ।
ప్రేమరత్నమత్యయత్నమేవ  యత్ర లభ్యతే

తత్ర కృష్ణకుణ్డ  ఏవ సంస్థితిః  స్తుతాస్తు నః ॥ ౪॥
ఫుల్లమాధవీరసాలనీపకుఞ్జమణ్డలే  

భృఙ్గకోకకోకిలాదికాకలీ  యదఞ్చతి ।
ఆష్టయామికావితర్కకోటిభేదసౌరభం

తత్ర కృష్ణకుణ్డ  ఏవ సంస్థితిః  స్తుతాస్తు నః ॥ ౫॥
దోలకేలిచిత్రరాసనృత్యగీతవాదనై  -
ర్నిహ్నవప్రసూనయుద్ధసీధుపానకౌతుకైః    ।

యత్ర ఖేలతః కోశోరశేఖరౌ సహాలిభి-
స్తత్ర కృష్ణకుణ్డ  ఏవ సంస్థితిః  స్తుతాస్తు నః ॥౬॥

దివ్యరత్ననిర్మితావతారసారసౌష్టవై  -
శ్ఛత్రికా  విరాజి చారు కుట్టిమప్రభాభరైః    ।

సర్వలోకలోచనాతిధన్యతా యతో భవేత్
తత్ర కృష్ణకుణ్డ  ఏవ సంస్థితిః  స్తుతాస్తు నః ॥ ౭॥

మాథురం వికుణ్ఠతోఽపి  జన్మధామదుర్లభం
వాస్కాననన్తతోఽపి పాణినా ధృతో గిరిః ।

శ్రీహరేస్తతోఽపి  యత్పరం సరోఽతిపావనం
తత్ర కృష్ణకుణ్డ  ఏవ సంస్థితిః  స్తుతాస్తు నః ॥౮॥

కృష్ణకుణ్డతీరవాససాధకం   పఠేదిదం
యోఽష్టకం  ధియం నిమజ్య కేలకుఞ్జరాజితోః  ।

రాధికాగిరీన్ద్రధారిణోః  పదామ్బుజేషు స
ప్రేమదాస్యమేవ  శీఘ్రమాప్నుయాదనామయమ్  ॥౯॥

ఇతి మహామహోపాధ్యాయశ్రీవిశ్వనాథచక్రవర్తివిరచితం  
శ్రీకృష్ణకుణ్డాష్టకం     సమాప్తమ్ ।

శ్రీస్తవామృతలహరీ 
(28) Shri Gitavali 2 ॥ (౨౮) శ్రీగీతావలీ  ౨ ॥

ప్రభో  కృష్ణచైతన్య   గౌరాఙ్గ
విశ్వమ్భర శ్రీశచీనన్దన   ప్రేమసిన్ధో  ।

హరే కృష్ణ గోపాల గోవిన్ద
నన్దాత్మజ  గోష్ఠగోపీజనప్రాణబన్ధో   ॥ ధృ॥

(౧)
పాయయ కృపయా ప్రేమసుధా  మాం

కారయ నిజసేవా బహుధా మామ్ ।
శ్రీగోవిన్ద  మదనగోపాల గోపీనాథ

శ్రీకృష్ణ  హరే వ్రజజనగీతలీలాగాథ  ॥
మధురిమగరిమసరసకరుణాలయ

లోచనకోణవికాశమ్ ।
మామనుభావయ భావయ నిజగుణరూప

కలాపవిలాసమ్ ॥
శ్రీవృన్దావనకుఞ్జవిహారిణి  

రాధే హరిదయితే ।
నయ నిజచరణసరోజతలం

మామురరీకురు లలితే ॥ ౧॥

(౨)

రాగ కానడా
వన్దే శ్రీవృషభానుసుతాపద  !

కమలనయనలోచనసమ్పద ॥
నఖర ముకురజిత కోటిసుధాకర ।
మాధవ హృదయచకోర మనోహర ॥
కమలానుత సౌభగరేఖాఞ్చిత ।
లలితాదికరయావకరఞ్జిత  ॥
సంసేవయా గిరిధర మతిమణ్డిత  ।
రాసవిలాస నటనరసపణ్డిత  ॥

(౩)
రాగ తుడి
ఇహ నవవఞ్జులకుఞ్జే  ।
కురువకకుసుమసుషమనవగుఞ్జే ॥
తామభిసారయ ధీరామ్ ।
త్రిజగదతులగుణభరిమగభీరామ్  ॥
గురుమఙ్గీకురు  భారమ్ ।
విరచయ మదనమహోదధిపారమ్ ॥
భవతీం గరిమవలమ్బే ।
మదుచితమిహ కురు విగతవిలమ్బే ॥
ఇతి గదితా మధురిపుణా ।
త్వరితమగాదియమతినిపుణా ॥
రహసి సరసి చటు రాధా ।
సమబోధయదఘహర పురుబాధామ్ ॥
హృది సఖి ! వససి మురారేః ।
జ్వలయసి తదపి కిమకృతవిచారే ॥
అధునా దృశి చ బలవన్తీ ।
శిశిరయ తదమితరుచి విభవన్తీ ॥
హరివల్లభ  గిరమమలామ్ ।
శ్రవసి  రచయ సుమనసమివ మృదులామ్ ॥

(౪)
కేదార రాగ
సున్దరి  కలయ సపది నిజచరితమ్ ।
త్వమతనుకార్మణవిదుషి రసికమమూం
ఆకర్షసి  గుణకలితమ్ ॥

(౫)
నిజమన్దిరమనుపదలసదిన్దిరం 

అపి పరిహాయ విలాసీ ।
అభవదపాస్తసమస్తకలం గిరి

కన్దరతటవనవాసీ  ॥
భవదనురాగనృపోఽకృత హా కిం

అకారణవైరమపారమ్  ।
ప్రహరతి  మనసిజ ధన్వామునా

ప్రహితో  యదముం కతి వారమ్ ॥
జీవయితుం యది కాన్తమనఙ్గ

గుణాలయమిచ్ఛసి కాన్తే ।
అభిసర సమ్ప్రతి భామిని

హరివల్లభభువి  తాన్తే ॥

(౬)

వరాడీ
మా తుద ముఞ్చ పటాన్తమితి స్ఫుటకుటిలముఖం స్మితమిశ్రమ్  ।
షాడవమివ ప్రీతిశ్రితభుజబలరాశిరఘారిరకృష్టమ్    ॥
సఖి హే ! పశ్య నయనసుఖసారమ్ ।
రసికముకుటతనుయుగలమధి శ్రితబహువిధమదనవికారమ్  ॥
చటులితవికటచిల్లిధనురర్పితశానితశోణకటాక్షా  ।
తర్జతి  దయితమిమం తదపి ప్రతిపరిరమ్భణరసదక్షా  ॥

ముఖమతిపూతమిదం యువతి వ్రజరసనారసితమఖణ్డమ్   ।
స్పర్శయ మా దయితేత్యభిధాయ పునర్ధయతి  ప్రియగణ్డమ్   ॥
విరమ సతీత్వమజని మమ ఖణ్డితమితి  హితమపి తవ సిద్ధమ్  ।
ఇతి సా రుషేవ రదైర్నిజవల్లభమధరే   రచయతి విద్ధమ్  ॥

(౭)
హరిభుజకలితమధురమృదులాఙ్గా ।
తదమలముఖశశివిలసదపాఙ్గా ॥
రాధా లలితవిలాసా ।
అధి రతిశయనమజని మృదుహాసా ॥
అసద్కృదుదఞ్చితఘనపరిరమ్భా ।
ఖరనఖరాఙ్కుశోదితకుచకుమ్భా ॥
స్మరశరఖణ్డితధృతిమతిలజ్జా  ।
ప్రేమసుధాజలధికృతమజ్జా  ॥
సరభసవలితరదనచ్ఛదపానా ।
శ్రమసలిలాప్లుతవపురపిధానా   ॥
కఙ్కణకిఙ్కిణిఝఙ్కృతరుచిరా ।
పరిమలమిలితమధువ్రతనికరా  ॥
మృగమదరసచర్చితనవనలినా ।
కృతిధరతిమితచికురవృతవదనా ॥
వల్లభరసికకలారససారా  ।
సఫలీకృతనిజమధురిమభారా ॥

(౮)

కృష్ణా నన్దగోపనన్దనా   ।
జయ కృష్ణమన్దహాస్యవదనా   ॥
కఙ్కణకిఙ్కిణి కేయూరభూషణకౌస్తుభమణిరాజితా ।
కృష్ణా పద్మనిన్దిచరణా  ।

వఞ్జులసద్మవీథిచలనా  ॥
ఇన్దుకోటిజయినఖమణిదర్పణదణ్డితఘనతిమిరా   ॥
కృష్ణా రాజదఙ్కలలితా ।
మదగజరాజవర్యచలితా ॥
మఞ్జులశిఞ్జితమఞ్జీరచుమ్బితచఞ్చలమాల్యతటా    ॥
కృష్ణా హాటకరుచివసనా ।
నవరసనాటకమణిరసనా ॥
నాభిసరోవరతీరసముత్థితవీచివలిత్రితయా   ॥
కృష్ణా కున్దదామచపలా  ।
బన్ధురతున్దశోభితరలా   ॥
కృష్ణా పీనబాహుయుగలా ।
నియతనవీనరఙ్గకుశలా  ॥
రాధికా సుఖసాగరనాగరసున్దరాబ్జనయనా   ॥
కృష్ణా కర్ణలమ్బికుణ్డలా   ।
కువలయవర్ణనిన్దికున్తలా   ॥
భాలరఞ్జితిలకావలినాసికాదమ్భరోచిరతులా  ॥
కృష్ణా వంశవాద్యచతురా ।
లసదవతంసపిఞ్ఛమధురా ॥
నీలఖఞ్జఘనపుఞ్జజిష్ణునవ్యసుషమా    ॥
కృష్ణా రాసలాస్యవిదితా ।
మధురవిలాసనిత్యముదితా ॥

(౯)

శ్రీరాగ  విహాగడా
మధురగోకులనన్దన  ఛవిల వృన్దావనచన్ద్ర   ।
మురలీధర మధుసూదన మాధవ గోపీనాథ ముకున్ద ।
కేలికలానిధి కుఞ్జవిహారిన్  గిరిధర ఆనన్దకన్ద  ॥

రాధే కృష్ణ రాధే ॥

(౧౦)
జయ మాధుర్యపతాకే శ్రీరాధే  ।
జయ వృషభానుసుతే ॥
లలితాదిసఖికుముదావలిరాకే !

ప్రేమమహామృతభావితరసమయతను  గుణరూపకలాపే ।
నిజపరిజనపరిషది మాముపనయ కలితలలితమమతాకే ॥

(౧౧)
నన్దసూనో  కృష్ణ గోవిన్ద ।
దృశమయి దిశ మయి నిజకృపయా ।
మాం జీవయ మన్దస్మితసుధయా  ॥
పీతవసన మమ కలయ మనో ।
నవ నీలనలినకమనీయతనో ॥
వల్లవనగరవతంస  విభో ।
వల్లభ  మామురరీకురు భోః ॥
ఇతి మహామహోపాధ్యాయశ్రీవిశ్వనాథచక్రవర్తివిరచితం  

శ్రీగీతావలీ  సమాప్తా ।
ఇతి శ్రీమద్విశ్వనాథచక్రవర్తివిరచితా  
శ్రీశ్రీస్తవామృతలహరీ    సమాప్తా ।
॥ సమ్పూర్ణోఽయం  గ్రన్థః   ॥

